
ТРЫПЦІХ 
 
БАЦЬКУ 
 
Маленства, 
ў тваёй старане  
Простыя ўсе дарогі.  
Там, помню, 
вучылі мяне  
Хлеб не кідаць пад ногі. 
 
Як свята, па вечарах  
Чакаў я з работы бацьку.  
Ён сонцам, зямлёю пах,  
Яго я здалёку бачыў. 
 
Я шапку яму шукаў  
Уранку. 
І цацкай цікавай 
Быў мне кусок вушака, 
Што бацька прыносіў, 
з цвікамі... 
 
Мне пальцы рудзіла іржа,  
Покуль цвікі раўнелі.  
Рудзеў малатка дзяржак —  
Ды радасцю вочы рунелі. 
 
Ад бацькі свайго ў радню  
Я атрымаў з дзяцінства  
Шырокую даланю —  
Тапарышча любое сцісну! 

* 
Для бацькі абед насіў.  
Помню, 
як з хітрай мінай,  
Уткнуўшы ў бярвенне насы,  
Сякеры драмалі мірна.  
Палудзень, прымяўшы быллё,  
Цені кустоўя трушчыў.  
Пахла свежай зямлёй,  
Троху дурманілі стружкі... 
 
І сёння мне пахне зямля  
Цвікамі, смалой, сукамі  
І дужымі — 
ў мазалях  —  
Бацькавымі рукамі. 
 
 
* 
Тата, 
аўтобус якраз  
Праходзіць ля дома заўсёды,  
Які не здаў камунгас  
Да сорак першага года. 
 
Затупаўся да цемнаты  
Цясляр камунгаса старанны,  
Апошнюю раму ты  
Пакінуць рашыў на ранак. 
 
Дня не счакаў той гром,  

Ранак прыйшоў ранавата.  
І даваеннымі сталі дом,  
Цвікі, 
што нараўнаваў я. 
 
Стаіць твой апошні дом —  
Устаўлены новыя рамы —  
І слухае, як на дол  
Расу абтрасае ранак... 
 
 
* 
Мы з маці — 
ўсёй сям'ёй —  
Рэзалі дровы зімою.  
Два крокі я йшоў  
За пілой,  
Тры крокі — 
назад з пілою. 
 
Скакала тупая піла,  
Звінела, як шкло, 
асіна. 
А хата прасіла цяпла, 
Ды сцюжу нялёгка асіліць. 
 
Дровы ў вачах плылі.  
Дрыжэў я, 
ад поту мокры. 
І пальцы ў маці былі,  
Як дзесяць падмёрзлых морквін. 

А к поўначы, 
як бабёр,  
Плакала ў печы асіна,  
Быццам за ўсіх сясцёр  
Злітавацца прасіла. 
 
 
* 
Мне не забыць даўніну... 
 
 
* 
Як вучыць звычай спрадвечча,  
Торкае маці ў сцяну  
Купалкі ў купальскі вечар.  
Што... раніца... прынясе?.. 
 
Калі... раскудлацяць галовы  
Купалкі...— 
значыць... усе, 
На каго загадалі...— 
здаровы... 
Тата, 
што на цябе,  
Загадвае маці, 
тая 
Купалка яшчэ й цяпер  
Па раніцах... 
расцвітае... 
 
1961 

КУЛІНА 
 
Кожны мае свае Вушачы, 
Хату 
І двор, 
пазарастаны маркоўнікам,  
Дзе можна пасля дарогі,  
Скінуўшы чаравікі  
І потную шапку,  
Адчуць халадок зямлі,  
Пачуць шум лісця, 
маркотны і памяркоўны.  
Басанож прастуеш да студні —  
Жарства шурпатая 
коле ступні.  
Успамінам вядро ўсплывае,  
Золкай лускою пырскаў 
у твар страляе 
 
Ланцуг, 
на корбу наматваючыся.  
Я даўно быў задумаў  
Паэму пра рукі матчыны.  
Ды так і не мог знайсці  
Строгай сюжэтнай лініі.  
Словы з радка вырываліся,  
Выслізгваліся, як з рук ліні.  
І рыфма — рыба —  
Сагне вудзільно радка,  
Сугуччаў кручок на дно  
Пацягне матчынай мовы рака. 
Затое 

Якая радасць, 
Калі плаўнікамі тугімі раптам  
Залапоча рыфма 
на беразе белай паперы.  
Баючыся ўступ зацягнуць празмерна,  
Канкрэтна пачну з таго, што 
 
 
* 
Маці завуць Кулінай.  
Я ўспамінаю, калі нам  
Падчас блакады  
Прыйшлося сядзець у лесе.  
Я адышоўся ад маці 
і не застаўся ледзьве. 
 
У вялікім лесе 
нас многа, малых, згубілася.  
Кожны крычаў штосілы.  
Лес паўтараў, нібы дражнячы,  
Кароткае слова: 
— Мама!.. Крычалі многа, ды толку мала.  
Тады я гукнуў: 
— Ку-лі-на!  
І маці мне адгукнулася.  
Цішыня неўзабаве 
ў Вушачу вярнулася.  
Ды мне яшчэ доўга потым здавалася,  
Калі жураўліны вырай  
Збіраў на імшарыне журавіны,  
Што жураўлянятка недзе засталася  
І маму таксама гукае: 

— Ку-лі-на!.. 
 
* 
І цяпер у Вушачы 
Завуць мяне проста «Кулінін малец».  
І гэтым ні росту майго, 
ні заслуг не маляць.  
Са мной заўсёды вітаюцца ветліва.  
І нават, што вершы пішу я, 
многія ведаюць. 
Наогул паэзіі тут не чытаюць —  
Ані класічнай, ані навейшай,  
Хоць, праўда, бывае, пытаюць: 
— Ці многа плоцяць за вершы?..  
Шафёр райсаюза аднойчы 
У Вушачу вёз мяне з Полацка ноччу. 
Позняй парою, вядома, 
Добрыя сны сняцца аўтаінспекцыі. 
Мы з шафёрам рашылі, 
Што будзе не грэх пагрэцца. 
Закусілі сухою воблаю. 
Павесялелы шафёр расказваў: 
— Па выпітай гарэлцы  
Раён наш займае 
першае месца ў вобласці.  
Землякі мае выпіць могуць,  
Але і не зломкі на працу.  
Яны, партызаны пакутныя, былі 
на «ты» з перамогай, 
Пасля вайны не сагнуліся, 
калі іх гора пратала. 
А мы, маладое племя, 

скончыўшы дзесяцігодку,  
Сплываем, як верхаводка.  
Спяшаемся ў горад 
па работу, па адукацыю.  
Пасля забываемся на пісьмы,  
На словы мацярок адгукацца... 
Мы справамі перагружаны,  
Усё мы не можам 
выбраць вольнай хвіліны, 
Каб наведаць 
Свае мясціны — 
Глыбачкі, Жывалкі, Замошшы. 
І, як мацерыкі забытыя, 
Мацяркі 
Нашы жывуць, 
Забітыя 
Самотай, 
Работай, 
Горам. 
Адны залатыя дзеткі 
іх забіраюць у горад,  
Каб яны ўздыхнулі з палёгкай 
І чорныя рукі крыху адмылі, 
Мыючы ўнукам пялёнкі. 
Іншыя мацярок успамінаюць, 
Калі родных прымые зямля сырая. 
Пасля нялёгкай 
Сямейнай парады 
На цэмент адпускаюць грошы 
І потым бязмежна рады, 
Што абышоўся нядорага помнік 
І за такую цану 

атрымаўся даволі харошы.  
Убачыўшы гэтакі помнік, 
умомант  
Гаспадарнікаў я прыгадваю,  
Што ад лесу пакінулі адны прагаліны  
І, ў дадатак спляжыўшы 
гектараў пяток маладзенькага гаю  
З бярозак збіваюць словы 
найпершай важнасці: 
«Шануйце лес — 
ён багацце нашага краю!» 
 
* 
Мы ганім у нашых бацькоў перажыткі,  
А руні ячменнай 
не адрознім ад жыта.  
Вясну маладую з нас кожны хваліць,  
Калі ідзе па сухім асфальце.  
Нам дождж не трэба —  
Нам досыць хлеба!  
Мы хлеб будзем есці —  
Хай сеюць яны, 
Што не змаглі ў сталіцу забрацца.  
Людзей мы знаем:  
Блішчаць, як люстэрка, штаны —  
Няйнакш, прадстаўнік разумовай працы. 
 
* 
Іншыя з нас па меры магчымасці  
Бралі скупыя веды,  
Праўда, стараліся болей 
выбіцца ў паэты. 

А потым рэдакцыі бралі блакадай,  
Аселі на крэслах і сёння рады.  
Ды ўсё ж зрэдчас адчуваем патрэбу  
Паплакаць, што нас адарвалі 
ад роднай глебы,  
Што хочацца ў родную вёску —  
Прайсціся роснаю сцежкай.  
Маленства босага адгалоскі  
Там сэрца нам будуць цешыць.  
За сябе мы такія гордыя,  
Што перад спакусай трываем:  
Пеша ідзем вечаровым горадам,  
Хоць побач імчацца трамваі!  
Мы ўпарта лезем на трыбуны,  
Мы пратэстуем, патрабуем,  
Мы клічам на пярэдні край —  
Там, на пярэднім краі,— рай!..  
Самім паехаць нам — 
ды дзе там!  
У першую чаргу нам дай  
Кватэру з цёплым туалетам.  
Мы й запявалы, мы й харысты,  
Мы ўславім працу трактарыста,  
Цялятніцы і пастуха,  
Мы рыфмамі сячэм ззаўха:  
Няхай даюць нам хлеб і мяса,  
А мы ім — ямбаваны пафас! 
 
* 
Шкада, што да нас так позна  
Прыходзіць суровай позвай  
Сумленне, якое завецца  

Словам кароткім — 
мама. 
Мы, ведамі ўзброеныя, 
асветленыя асветай,  
Гэтае слова спрадвечнае 
ужываць пачынаем мала.  
А нашы матулі сціплыя  
Думаюць думкі ціхія.  
Як і ў часы Скарыны,  
Не забываюць за нас памаліцца,  
Абнашчыцца ў пост скарынкай. 
Калі ж нам нялёгка робіцца, 
Калі мы зусім заблудзім — 
Мы сон нашай памяці будзім, 
Выйсця шукаем, 
Матку гукаем. 
Заўжды я ў цяжкую часіну 
Успамінаю блакаду, 
Лес каля вёскі вушацкай Пліна 
І маму гукаю: 
— Ку-лі-на! 
Я ведаю — 
адгукнецца... 
 
1962 

МАТЧЫНА ХАТА 
 
За сувязь з партызанамі 
бацькаву хату немцы спалілі пры адступленні.  
Мы вярнуліся ўчатырох: 
маці, 
бабуля, 
я 
і хатулёк пляцкаты. 
Стаялі ля пагарэлішча,  
дзе яшчэ галавешкі тлелі.  
І ад куродыму горкага 
слёзы ў маці нагортваліся. 
 
Да блакады штаб партызанскі 
размяшчаўся ў хаце. 
У блакаду антэна на даху 
тырчала ў самоце. 
І яшчэ асталіся доказы сувязі, хаця 
партызаны забралі рацыю, 
а матацыкл схавалі ў балоце. 
На дзве раніцы спазнілася 
Чырвоная Армія:  
бацька загінуў у акружэнні  
у перадапошняй бойцы з карнікамі. 
Маці гэтую вестку паведаміў  
у дзень вызвалення радасны  
знаёмы, які ў канцы сорак першага  
з бацькам пайшоў у партызаны разам. 
 
* 
На лузе пахнуць туман пачынаў 

па-даваеннаму — 
прыцемкам, потнымі коньмі. 
На пажарышчы сірацеў 
абгарэлы комін. 
Здавалася, ўсё яшчэ шыю цягнуў 
ён праз агонь са страху, 
упарта спадзеючыся недзе вышэй 
уперціся ў страху. 
Калі разбіралі царкву, 
бацька, ад пылу шэры, 
навазіў паўцагелкаў, 
а потым з іх склалі печку. 
 
Відаць, Усявышні злосць затаіў,  
бо нашу хату спалілі першую,  
а гліне святой абгарэць  
давялося яшчэ раз. 
 
* 
Сядзібу нашу прыгледзеў  
сусед недалёкі,  
на ёй паставіць меціўся  
хату для зяця. 
 
А маці, як тая ластаўка, 
з усёй Вушачы 
цягнула да печы 
абгарак  
аполак,  
цалёўку,— 
санітарка з работы 
вярталася зацемна. 

Маці падоўгу стаяла ля коміна. 
Круглымі поўнямі 
глядзелі ночы, як совы. 
Сумавала ўдава 
па разбуранаму куту. 
Сусед у попеле рыўся, 
насіў дадому крукі, завесы. 
Праз два гады прыйшоў сорак сёмы 
суседу, што немцаў хваліў за парадак, 
жонка пасылкі слаць 
пачала ў Варкуту. 
 
* 
За чатыры гады вайны  
нябёсы ўдосыць нагрэліся  
і цяпер 
на восеньскім ветры стылі.  
Быльнягі ўрадзілі на пагарэлішчах.  
Кускі вадасцёчных труб  
баўталіся рукавамі пустымі.  
Вятры па начах абгарэлай бляхай шасталі.  
Засохлыя дрэвы, як шыбеніцы, 
цішыню разразалі скрыпам.  
У дзіцячыя сны прыходзілі  
шынялі мышастыя —  
і малыя апоўначы  
прачыналіся з крыкам...  
Глыбокая рана зямлі смылела.  
Вераб'і змалацілі калоссе  
на здратаванай ніўцы.  
Звечара 
з лесу выходзілі  

ваўкі асмялелыя.  
Лясамі на захад ішлі  
уцалелыя немцы... 
 
* 
Будыніна гэта стаяла 
і не ў пасёлку і не на водшыбе, 
узгорак трымаў яе на плячах, 
але яна не кідалася ў вочы.  
Улетку сорак першага года  
з тэлеграфных слупоў  
зрубіў яе паліцэйскі.  
Зазімкам, калі раён наш стаў 
партызанскай зонай,  
уцёк гаспадар з немцамі. 
 
За днямі дні паляцелі.  
Стаяла хаціна нецеллю.  
Не паспеў паліцэйскі  
хату дабудаваць і дагледзець.  
У ёй у блакаду 
каркі карніцкіх коней тлусцелі. 
 
Мы, вярнуўшыся на пагарэлішча,  
пакватараваўшы крыху ў суседзяў,  
без дазволу толькі арганізаванага  
райкамунгаса 
пасяліліся ў маленькім трысцене. 
 
* 
Зоры глядзелі ў ваконца адзінае 
у нейкім суме і роздуме. 

Галасы на гарышчы 
штоночы гучалі розныя. 
Пакрэктвала столь — 
там варочаліся і цяжка тупалі: 
прытулак знаходзілі ўсе, 
хто не меў прытулку. 
Відаць, 
і ўцалелыя немцы начавалі зрэдчас,  
хоць па суседству кватаравалі  
партызаны з атрада знішчальнага,  
у якіх задача была  
лавіць гэтых немцаў якраз. 
 
* 
Быў нейкі зусім незвычайны дзень.  
Сонца многа! 
Макалі ў разведзены дзёгаць  
нешта сярэдняе 
паміж квачом і пэндзлікам 
і акуратна па сценах пэцкалі. 
Без маёй не абышлося помачы. 
Наносілі мы дацямна 
пачатковую літару ўсходу і захаду, 
поўдня і поўначы 
і нумар кожнага бервяна. 
 
* 
Колы рыпелі,  
нібы калісьці арэлі  
у цэнтры райцэнтра  
даваеннай восенню.  
Страху, разрэзаную натрое,  

на пагарэлішча  
кавалкамі перавозілі.  
На блізкім балоце 
моху надралі з жабіным кархавіннем, 
для нас быў далёкім 
зялёны і мяккі на баравіне. 
Ціха зрабілася ў наваколлі. 
Хату імшылі. 
Дажджы-грыбасеі 
з прычыны такой не імжылі. 
Клалі моху пароўну на кожны вянец, 
прыціскалі вянцом наступным. 
Каб добра лягло бервяно, 
злёгку абухам пастуквалі. 
З усімі шчырэў і палонны немец, 
густа мох накладаў 
і часта хакаў. 
Яму гаварылі: 
— Старайся зараз, хай цябе немач, 
навошта паліў хату. 
Немец бянтэжыўся і пярэчыў, 
паказваў рукамі, што ён тут нявінен. 
Уся талака невялікая 
гарачую бульбу ела вечарам. 
І на апошні вянец 
імхом баравым клаліся 
дымок ад агню 
і цёплы туман, 
што плыў з лугавіны. 
 
* 
Маці сталярыла і цяслярыла 

без гэбля, без ватэрпаса. 
Сякера была адна, 
як доля ўдавіная, чэзлая. 
З усяго, што можна было прыбіць 
цвікамі іржавымі, 
маці падлогу масціла, 
калі аполак які вытыркаўся, 
пад яго падкладвала трэску 
або сякерай тупой 
спадыспаду счэсвала. 
Палавік, сатканы з розных акраўкаў, 
падлога нагадвала — 
дошкі з зялёных і сініх дзвярын, 
а ў кожнай сукоў, 
як зор у Галактыцы. 
Блішчала пяць фарбаваных дошак, 
астатнія — аполкі шурпатыя. 
Па іх было страшна ступаць 
босымі нагамі. 
Маці, відаць, цэлы гай 
сярдзітых гальнёў сшаравала, 
пакуль падлога зрабілася гладкая. 
 
* 
Газетамі покут спачатку абклеілі, 
па часе — і ўсе чатыры сцяны 
аж да запеччыка. 
Багатыя дні выдаваліся — 
хлеб і цыбулю лютую 
запраўлялі алеем. 
Газоўка хліпала вечарам. 
Узыходзіла сонца — глядзела ў вакно, 

вышэй падымалася — другое лашчыла. 
За глухой сцяной паўднявала яно, 
а ў застрэшку мецілася пасяліцца, 
відаць, сваячка даваеннай ластаўкі. 
Нарэшце 
сонца ў нас пачало паўдняваць —  
акно прарэзалі трэцяе.  
Праз колькі год 
сонца ў чацвёртым акне заходзіла. 
Сталі вятры вераснёўскія  
пасляваенныя яблыні трэсці... 
… 
Матчына хата, 
для мяне яна так і стаіць 
у  1944 годзе... 
 
* 
Кожнай вясной, 
калі раўчукі бягуць  
і, як сярдзітыя вожыкі, 
вухкаюць,  
калі з-пад брылёў удалеч  
круглым вокам глядзяць шпакоўні,— 
матчына хата слухае, 
ці ўсе на зямлі спакойна?  
Вяз ачунялы дрэмле  
стамлёным аленем рагатым,  
сніць, што ён ужо ў лісце апрануты  
з нізу да верху. 
Сялянка сціплая — 
матчына хата 
пры самай дарозе ўдавее. 

ПРАЗ ЧАРАТЫ ШТЫКОЎ 
 

Повій, вітру, з Украіны... 
З украінскае народнае песні 

 
І 
Высока ты пралёг, Чумацкі Шлях!  
Звязаны крылы — да цябе не ўзвіцца.  
Ані скранецца з мелі Мангішлак —  
Цяжкая запарожская плывіца...  
Напомніць пра забытую вясну,  
Дзе ў ноч ласкавую таполя млее,  
Узяўшы ў «засень» голую спіну  
Адзіная «зялёная алея».  
У каганцы за грэшніка з тугі  
Кіргізы ўночы спаляць лой баранні,  
Вадой напоўняць каганец другі,  
Каб птушкі ціха памянулі ўранні.  
Далёка вы, далёка, курганы!..  
Хто ўспомніць грэшную душу захоча?  
І нават воран з роднай стараны  
Не прынясе пяску  
Засыпаць вочы... 
 
ІІ 
Без радзімы, як стэп, усмяг, 
Знасіліся чорныя бровы. 
О, як бы напіцца ўсмак 
Салодкай вады Дняпровай. 
У Суботаве на гары 
З дарагой зямлячкай па-свойму — 
З горкай песняй пагаварыць, 

Пра мінулую славу ўспомніць. 
Усе абысці да дня, 
Пашумець з зялёнай дубровай. 
Схаваць, як цёплае птушаня, 
За пазуху роднае слова... 
 
ІІІ 
Да сына любага спяшаўся  
Дняпро Славуціч, плыў у сны,—  
І расступаліся з пашанай 
Лясы і горы, курганы.  
Драмала цішыня ў лагодзе.  
Раса не пакідала траў.  
Праз чараты штыкоў праходзіў,  
Праз варту ціха. Сына браў.  
І да матулі Украіны  
Удвух вярталіся. Яна  
Іх выглядала ўжо з даліны  
У белай світцы з тумана.  
На галаве вянок з барвінка,  
Трывога й радасць у вачох.  
«Ці, сынку, назусім?» Хусцінка  
Ляжала хмаркай на плячох.  
Матуля песню калыхала,  
Яе забралі кабзары.  
І песня сумная памалу  
Плыла без вёсел па зары...  
Дзень заірзаў канём казацкім.  
А там, як вол, цягнуўся ледзь.  
Дарога доўгая ў казарму,  
Ды трэба да зары паспець. 

ІV 
Посах вярбовы пусціў карані,  
На прагорклай зямлі прыжыўся.  
Толькі ў вязня няма радні —  
На чужой старане чужы ўсім.  
Посах вярбовы вярбою стаў,  
Пагаворыць хаця з лістамі...  
Сад вішнёвы, калыска, стаў —  
Недарэчнаю казкай сталі.  
Быццам першы на ўсёй зямлі,  
Босы след на сцяжыне ўбачыў...  
Знік — і вочы слязой замгліў,  
Першай, бацькавай,  
След дзіцячы... 
 
V 
Дочкі любыя і сыны, 
Так і просяцца ў Вільню думы 
Да шаснаццатае вясны. 
А вясну называлі Дуняй. 
Каб не знаў іх разлукі час, 
Каб няволі не знаў каханы, 
Шчыра Бога маліла няраз 
У касцёле святое Анны. 
Не ўмаліла... 
А можа, мана? 
Бровы чорныя падымаючы, 
Хіба не спявала Вясна: 
— Цякла рэчанька шчэ Дунаечка. 
 
VІ 
Вярнуўся дамоў Браніслаў.  

Знаёмаму кланяўся шляху.  
У Слуцкіх лясах, напісаў,  
Бярозы адлегай пахнуць. 
 
... Няўжо ўкраінскі парог 
Не суджана вязню прывеціць, 
Прыйшоўшы з далёкіх трывог? 
Змяні свой кірунак, 
Вецер! 
Там неба такой вышыні,  
Як болей нідзе на свеце.  
Ты ветразі добра напні.  
Хіба табе цяжка,  
Вецер? 
 
Мо «Ластаўка» і прынясе  
Світальны той ліст увечар.  
Напні толькі ветразі ўсе.  
Злітуйся,  
Вецер!.. 
 
VІІ 
Дзе тут будзе галінка сасны,  
Каб з жаданай пабрацца,  
Зялёная?.. 
Хоць часцей бы заходзіла ў сны  
Нарачоная незаручоная  
Воля... 
 
1964 

ВЯРТАННЕ Ў ПЕРШЫ СНЕГ 
 
Аднагодак маіх мар пра палёты,  
Такі ж, як і я, дзівак,  
Ляціць, 
Ад хмар і аварый далёкі, 
Анёл — АН-2. 
 
Сусед капялюх на вуха ссунуў,  
Спіць, як святы Ілля.  
Я ўніз пазіраю з сумам —  
Лысее мая зямля...  
Хуткасць АН-2 набірае  
(Яшчэ не зусім злянеў).  
Цяпер ляцім над барамі —  
Пад Полацкам зеляней. 
 
Не нацешуся з хваінак бухматых,  
З гэткім якраз хвастом  
Кошка Найда ўбягае ў хату,  
Калі яе напалохае хто.  
Мясціны родныя чытаю запоем.  
Там-сям пазаснягаў дол.  
Нарэшце Полацкае аэраполе.  
Па выбоінах скача анёл.  
Дзень добры, Полацак, 
паклон, зямляча!  
Мне, думаю, знойдзеш начлег.  
Досвіткам заўтра наеду ў Вушачу — У першы 
свой снег. 

* 
Вясёлы прыгарадны аўтобус.  
Вясёлы падмерзлы бальшак.  
Не едзем — плывем.  
Пэўна, часам нядобрым  
Ноеў каўчэг калыхаўся так.  
Спыняемся ледзь не ля кожных весніц.  
Шафёр памяркоўны ў нас.  
Галасуе нядзеля, 
просіць падвезці —  
На рынак трэба паспець у час. 
Пад хусткай тоўстай, як пад шахою. 
Сядае і не спяшае-такі 
Аддаць шафёру 
Нагрэтыя ў руцэ пятакі. 
Пазяхае ў рукаў салодка. 
Аглядаецца па баках. 
Паддзеўка 
пахне свежай саломай,  
Марозам прыхопленай на таках. 
 
Маўчыць нядзеля. 
Не да вясёлых плётак. 
Трымае каля сябе хатулькі, 
Таго-сяго прадасць на зваротак — 
Глядзіш, і купяць з лёгкай рукі. 
 
* 
Можа, усе гэта толькі ў сне.  
Сніцца мне — 
прачынацца боязна.  
Хата матчына — 

першы снег...  
Неглыбокі — аеру да пояса.  
Ад нядобрага вока сцярог  
Гэты міг — каб парой не сурочыла.  
Незаследжаны двор... Парог...  
А на плоце — сляды сарочыя.  
Што прыносіла ўжо сюды?  
Што пляткарыла, белахвостая?  
Я вяду за сабой сляды  
Да свайго запаветнага вострава.  
Я ж адсюль за сабой сляды  
Вёў няўпэўненыя, таропкія.  
Як і некалі, малады,  
Першы снег 
мне траскоча сарокаю... 
 
Зноў мароз раскусіў арэх,  
Завіруха ў барах заенчыла.  
Першы снег... 
Да суседа бег  
І выпрошваў лапку заечую.  
З падарункам стральца давідна 
Пёрся ў школу вясёла зажураны.  
Лапкай дошку сцірала адна  
Акуратнейшая дзяжурная.  
Больш не буду, паверце, зайцы,  
След спакойны таму парукаю.  
Першы снег... 
Трэба ў хату зайсці,  
У далёкія сны пагрукацца... 

* 
Можна мароз палаяць,  
Між іншым, разам з дарогай.  
Дровы ў печы палаюць.  
Палаюць на шыбах дровы. 
Сняданне позніцца трошку.  
Садзіцца поплеч развага...  
Да капусты — 
«бульба ў панчошках».  
Не спяшаючыся разуваю. 
Скруціўся вожыкам 
куст агрэсту,  
Відаць, спіна замлела.  
Бліжэй да акна пагрэцца  
Яблынька падышла нясмела.  
Вернецца цвет па вясне 
пакрыёма  
З цёплага выраю, з поймаў.  
Тваю сяброўку з мікрараёна  
Я міжволі ўспомніў. 
….................................. 
 
Першы снег 
на самотную падаў.  
Стаяла сярод будынін блочных  
На месцы былога саду,  
На месцы будучай плошчы. 
 
Вецер зубамі ляскаў. 
Не магла зразумець адразу, 
Ці ёй зрабілі ласку, 
Ці пакінулі на абразу?.. 



 30 

 
Успамінала суседак гордых,  
Туман падласы,  
Як дзяўчына, што ў горад  
У нянечкі падалася. 
 
Сеяўся мароз праз сітца.  
Засталася ў снежным ранку. 
….................................. 
 
Пасаромелася папрасіцца  
Узяць да цябе, вушачанка.  
Мароз, нават самы заядлы,  
Тут быў бы слабак. 
 
Як ты ў кажушку б стаяла  
У зялёным, з яловых лапак...  
Зямлячка, шануй свае семя,  
На роднай зямлі караніся.  
Хай не зводзіцца племя  
Тваіх анісаў, анісек. 
Як ціхая аблачынка, Нада мной праплывае Мама. 
 
* 
Як ціхая аблачынка, 
Нада мной праплывае 
Мама. 
Спакой забыты 
на стол аблакціўся,  
Углядаюся — пазнаю памалу. 
 
Як ціхая аблачынка,  

Як аб'інелая арабіна.  
Спакой неспакойна 
водзіць плячыма 
Іх, партызанскія,  
Некалі куля прабіла... 
 
Маці ставіць на стол гарнушак, 
Цёплы ад сырадою. 
Я ў роднае слова вярнуўся, 
Без яго — 
Сірата сіратою. 
 
А хто там тупае каля ганку?  
Венікам абмятае ногі?..  
Зайшла. 
Па голасу пазнаў калыханку. 
— За стол, калі ласка, 
спачні з дарогі.  
Вось мне ўжо і трыццаць з гакам,  
А ты па-ранейшаму маладая.  
Загадай мне свае загадкі —  
Ці ўсе цяпер адгадаю. 
-- Ішоў тота каля плота, 
-- пытаўся ў жмуры: 
«А ці дома ляпа?..» 
— Адгадаў... 
— А ці помніш? 
Жыў-быў буцян  
На высокіх нагах,  
На шырокіх лугах,  
Ставіў пунькі-прыпунькі,  
Накашваў сенца-сянца.  

Будзем пачынаць зноў з канца? 
— Будзем!.. 
 
* 
Толькі трэба спачатку  
Добрых сяброў адведаць.  
Пакланіцца бору з пашанай —  
Мяне засланяў ад ветру. 
 
Пашаптацца з чаротам 
на возеры Ваўчэнскім.  
Голас паслаць да прасторы ў сваты.  
Поціск рукі зямляцкай, чэснай  
На сваёй далані ўзважыць. 
 
* 
Першы снег 
ва ўсім наваколлі.  
Светла — куды ні глянеш.  
Завірух белагрывыя коні  
Яшчэ не зацугляныя. 
Быццам снег вытрасаюць з запазух:  
Ціхі-ціхі, 
да звону, да болю,  
Ён, як прысакам, засыпае  
Жар лісцяў дубовых. 
 
Маўчыць цішыня, 
ці чаго недачула,  
Ці нешта ёй толькі адной вядома.  
Не замерзла мая рачулка-качулка —  
Крывуха з крутой вадою.  

Глянеш — даешся дзіву:  
Плынню трава зелянявая ўзнята.  
Чуваць на дне 
каменьчыкаў ціўкат,  
Нібы пакінутых качанятак... 
 
Бор грэе ў сняжку азяблыя ногі.  
Аглух ад шапкі калматай. 
Поплаў рыпіць пада мною,  
Як шыбіна пад алмазам. 
 
* 
...Трывалы, нібы беларусы ўсе,  
Бог са старога мужыцкага роду  
У белым расхрыстаным кажусе,  
Босы ходзіць 
Зюзя сівабароды.  
Захоча пагрэцца — 
гакне ззаўха  
Цяжкай булавой з кукарэчын.  
Траха не абваліцца неба страха.  
У барах толькі рэха закрэкча... 
...За плячамі ў нядзелі мяшок,  
З яго вытыркаецца тут жа  
Ружовы з дзірачкамі пятачок.  
Малеча па браціках тужыць.  
У хаце абносяць вакол стала  
Тры разы, каб ручыў, 
быў свойскім, 
Аб засланку труць, 
каб тоўстай была. 
Саланіна, 

каб раставала воскам... 
...Сівераюць настольнікі, ручнікі,  
Дакраніся — гатовы зафыркаць.  
А ў драўляных ластавак 
зябнуць кіпцюркі, 
Інеюць хвасты-растапыркі... 
...Гаворку сабак зразумеў стралец —  
Навучыла змяя. 
— А што ў казцы  
Пра белых авец? 
— Тут ёй і канец.  
Другую трэба прасіць, 
каб яшчэ раз не ашукацца.  
...Падбіты лётчык ляжыць на зямлі,  
Прыходзіць доўга ў прытомнасць.  
Дзе яго збілі, калі,  
Ніяк не можа прыпомніць...  
Нервова компаса стрэлка дрыжыць.  
Б'ецца жылка на скроні часта.  
«Відаць, над зямлёю мне ўжо не кружыць»,—  
Гаворыць лётчык з адчаем. 
….................................. 
 
Усё гэта 
ў першым снезе маім, 
Чыстым, 
як слова «мама».  
У бары маім першым, сівым,  
Ні галінкі не надламана.  
Не замялі вятры палазні,  
Што дадому вядзе па гасцінцу старому.  
...Ані следу здрады, хлусні,  

Ні слізгот, ні заносу, ні стромы —  
На незаследжаным снезе... 
 
1964 

ЛІНІЯ ПЕРАМЕНЫ ДАТ 
 
Даты ростані, даты спаткання — 
Кожны шануе свае. 
Над некім да скону , 
канае каня,  
Гнёзды над рэчкай ягонай уе.  
Сама прыходзіць 
лінія перамены дат,  
Прыносіць і забірае шмат.  
Дню кожнаму новаму рады мы,  
Зелянеем імі, як лісцем клёны. 
….................................. 
 
Пранозліва мчаўся тралейбус зімы,  
Небам настылым зашклёны.  
Здрыгануўся аднойчы. 
Зрабілася цёмна — 
Лакцём на- 
ціснула Вясна ў вакно,  
Шыбіна закрактала ажно.  
Разбегліся па трэшчынах прамяні.  
Хопіць цішыні! 
Мінск прымярае плашч зялёны,  
Здзівіўся з раптоўнай вясны — 
не моргне. 
 
Пенсіянеры вядуць сіфоны 
У скураных намордніках. 
А дзеці знайшлі забаву — 
На злосць адстаўніку, шалапуты, 
Заводзяць сабаку, 

Як матацыкл сапсуты... 
 
Птушкам вяртацца з выраю,  
А мне — збірацца ў дарогу.  
Учыняю малітву шчырую  
Папутнаму ветру —  
Вандроўніцкаму богу... 
 
* 
Акіян — мой добры сусед,  
З ім у згодзе 
Я жыву на Далёкім Усходзе, 
Туманом набіваю кісет.  
Падыміць задуменныя сопкі  
Любяць са мной такі —  
З «осэлэдцамі» хмар высокія  
Запарожскія казакі. 
Сняць салёныя сны, дымяць-туманяць,  
Над краем яны 
адны атаманяць.  
Нават стаў акіян запарожцам адчайным  
Як звонкае «о», 
гальку у роце качае.  
Даруйце, чубатыя казакі, 
Падганяюць радкоў касякі — 
Ірвуць адступленняў імжу 
Ды блакітам сюжэту прасоўваюцца. 
Таму раскажу пра сонца. 
 
...Вачэй не расплюшчыўшы добра, 
яно 
Хутчэй нырае на дно заліва,  

Адно 
Назад ірванецца раптам —  
Краб там 
Клюшняй крануў казытліва. 
Цяпер бы пафыркаць з кітамі — 
Пара не тая, 
Няма калі,— 
Угору штурхаць пачалі 
Хвалі маладзенькае сонца, 
А потым сопкі 
З пляча на плячо, 
З пляча на плячо, 
як дзяўчо. 
 
Уднела... 
Вецер з нябеснага стропу  
Змёў смугі кузлаччо.  
Пакуль там 
какетка-Еўропа  
Паверне да сонца плячо.  
...Калі спаць яшчэ не клалася ты  
У краі, дзе возеру моляцца чараты,  
Я папрашу крутаплечыя хвалі,  
Каб сонца не падганялі,  
Пагодзяцца сопкі са мной таксама, 
Паспі, мама... 
А рупіць падняцца рана, да дня, 
Звярнуся да акіяна, 
Добры сусед — радня, 
Каб дочкі ягоныя — хвалі 
Сонца жвавей на плячах уздымалі. 
Памогуць чубатыя казакі, 

Яны не такія ўжо лайдакі, 
Дарэчы. 
Я сам пад сонца падстаўлю плечы:  
Ідзі прамяніста 
на Вушаччыну прама.  
Добрай раніцы, мама... 
 
* 
Да моху прамоклі скалы —  
Надвор'е не ў іхняй уладзе.  
Горад завуць ласкава,  
Як добрага сябра — 
Уладзік.  
Дзяўчаты, каб не спазніцца,  
Бягуць па звонкаму ліўню,  
І пераходзяць спаднічкі  
Дазволеную ватэрлінію.  
Каленцы да слёз рагочуць,  
З-пад пятак — вясёлыя іскры.  
Рукой засланяю вочы.  
Гэта маланкі ці ікры?  
Каханку чакай цярпліва,  
А не — дык на развітанне  
Ручкай махне гулліва:  
— Гудкі падавай у тумане!..  
Старога графіка строга  
Трымаюцца хітрыя хвалі.  
Вядзе дарога да Рога,  
Які залатым празвалі...  
Раз'ясніцца, як і замглела.  
Зноў будзе з надвор'ем у ладзе  
Распараны, разамлелы,  

Жмурыцца сонцу 
Уладзік... 
 
* 
Ліўню праменнаму рад.  
Можа, забудуся на старое.  
Лінія перамены дат,  
Перамены настрою.  
Стогне ноч штармавая,  
Такая,  
Вулкан, 
як шампанскае, адкаркоўвае.  
Ноч штармавая з мяне змывае  
Дробных клопатаў каракумы.  
Раба нептуновага — 
краба 
З размаху — 
на вострыя камяні.  
Мора, яго памяні...  
Клюшнямі водзіць злюцела  
З незямной тугой,  
Нібыта тралейбус 
зляцелай дугой.  
...Я смакаваў каньяк  
За сяброўскай размоваю,  
А самалёт наш цягнуў бензін, 
як 
Кактэйль праз саломку гумовую.  
У сібірскім аэрапорце.  
Побач недзе драмалі Саяны.  
Механікі хадзілі па борце —  
Марсіяне. 



 41 

Ноч стомай марыла.  
Узляцелі: 
авія-Марыя  
На талерцы лятаючай  
Разносіла каву —  
Без каньяку нецікава!  
Праз тры дасвецці пералятаў,  
У чацвёртай раніцы, 
меў надзею  
Пройдзе па мне халадок атаў,  
А там — туман парадзее. 
 
...Мы ў корак пасады 
Штопарамі ўвінчаныя, 
Мы ў гарадах так намагнічаныя, 
Што не верым компаснай стрэлцы,  
Каб з небяспекаю не сустрэцца.  
Ад магнітнага поля  
Бегатні, штурхатні, сумятні  
Хоць уцякай на полюс  
Да цішыні; 
Ступай у тайзе па ігліцы, 
Каб зазямліцца. 
Да дрыжыкаў надакучыла 
Сябе адчуваць маладою бульбай, 
Якую пад мерны графінны булькат 
Крытыкі шчодра акучваюць. 
Глядзець, як у класіка, 
Адпаведна пасадзе лабастага 
(Цяжкая ты шапка пастыра!), 
На галаве, 
Што ў тумане пасяджэнняў  

Свяцілам плыве, 
Знікаюць апошнія цёмныя плямкі  
Юначых кучараў,—  
Надакучыла, надакучыла!  
Надакучылі 
Маладыя пафаснікі траскучыя!  
Прыйдзі, цішыня!  
Надакучыла 
Быць прыёмнікам, які штодня 
Настройваюць на гучнасць. 
У гады ўраджайныя й недародныя 
Просяцца ўпарта ў народныя 
Рапсоды ўзнагародныя 
Шыраплечай кучкаю. 
Глядзець на іх надакучыла! 
 
* 
Сіні струменіцца далягляд. 
Ветразі вецер адносіць. 
Лінія перамены дат, 
Перамены адносінаў  
Да родных мясцін,  
Да аглухлых хацін,  
Да бароў, 
Да сумоты, да самоты,  
Да сяброў, 
Да сябе самога. 
...Навальніца шалела, я помню, 
Мы недзе пад раніцу 
На востраве ў моры Японскім 
Ішлі разбудзіць у пасёлку крамніцу,— 
Адзін прадукт спатрэбіўся надта, 

Не разлічылі загадзя. 
І гаварыў мне тралмайстра кудлаты: 
— У вас у Еўропе, на Захадзе...  
Я ўсміхнуўся ў замжэлую рань.  
Неяк нязвычна — Пухавічы, Барань  
І мой райцэнтр, сп'янелы ад кропу,  
Недасяжную ўяўляюць Еўропу. 
— Ведай адно — трывай,  
Трал трымай. 
Я забыўся, як звоніць трамвай,— 
Працягваў хлопец размову. 
І мне зазвінелі трамваі зімовыя. 
Яны, нібыта 
Лясы першабытныя, 
Пахнуць зверам пушным розным самым —  
У паляванні шанцуе дамам! 
 
* 
Ашалелыя вочы шафера.  
Перавалу дзевяты вал  
Захлыне — пералічыш не скора  
Кожны выступ кашчавых скал.  
Цішыні аглушальны выбух.  
Пазірае сахаты алень. 
Пажадаць нам удачы выбег  
Твой анёлак, Сіхотэ-Алінь.  
Забіраўся пажар высока,  
І дажджы не змаглі зберагчы.  
На хрыбтах у паджарых сопак  
Абвуглелыя кедрачы.  
Слухай, верасень,  
Гэта ж не сопкі —  

Недасмаленыя вепрукі  
Ажылі і ўцякаюць таропка  
Ад агню ў хмызнякі да ракі.  
Адагрэліся скалы, глядзі ты,  
Выступае на скронях руда. 
Асаковай атавай сярдзіта 
У шафёра расце барада. 
Сон чакае нас у даліне. 
З неба падаем. 
Сонца цячэ 
У сівога Сіхотэ-Аліня, 
Як сляза, па нябрытай шчацэ... 
 
* 
Мора ўночы ветразі паласкала —  
Скалы ў белай пене.  
Божа ласкавы, 
галосяць пеўні!  
Спыняюся — ўразіў ранішні кліч.  
Так некалі, пэўна, стаяў крывіч  
На цёплых яшчэ звярыных слядах.  
Яму ваколле было незразумелай кнігаю.  
Для сябе нечакана ён па складах  
Выгукнуў раптам: 
— Кні-гаў-ка!.. 
 
Ад дзіва дзіда  
Выпала з рук.  
Глянуў у неба скрытна  
І радасна ўскрыкнуў: 
— Жаўрук!  
Глушыць нязвыклая цішыня,  



 45 

Нібы не прайшло і паўдня  
З дня заснавання свету.  
Дзяцел друкуе сваю газету. 
 
...А тэлетайп, як акрабат, 
На нервах часу скача, 
А тэлетайп, як тэлепат, 
Усе наперад скажа. 
Час неспакойна пахне жалезам. 
І, як далёка Гана, 
З мужам змагаецца за незалежнасць  
Палеская цётка Ганна... 
 
А тут, на зялёнай настольніцы,  
Мітынгуе гарластае птаства.  
Упала вейка ў лістоўніцы,  
Што падумала рыжая, запытаўся. 
Не адказала.  
Звіні сабе кронай тугой,  
Не знайся з тугой,  
А ты, тайга, будзь тайгой.  
Зваць стануць пяшчотна  
«Зялёны друг» —  
Нагнуць дуг,  
Наламаюць дроў.  
Спакайней, пакуль без сяброў.  
А твая парадзела чупрына,  
Бор беларускі зялёнакрылы.  
Хоць да тайгі цябе сватай у прымы,  
Каб лысіну трохі прыкрыла,  
Калі не да прымоўклай прыморскай,  
Дык да болей блізкай сібірскай. 

* 
Ішлі Сібір пакарыць, 
На лапці тайгу абкарыць. 
Помніць крумкач стары, 
Як збівалі снег серабрысты 
З ялін сялянскія бунтары, 
І каліноўцы, і дзекабрысты. 
Кайданамі, 
Як вочы ката, халоднымі  
Студзілі прасторы калоднікі.  
Хоць у любым з расійскіх паветаў  
Дзічыны было да адвалу,  
Ліцэнзіі на адстрэл паэтаў  
Установа адна выдавала.  
Смерцю шлях  
Кожнага паэта пах.  
Адпетыя завейным выццём,  
На цесную сувязь з жыццём  
Ішлі яны па этапах.  
Калі гутарыў з Енісеем я,  
Сібір на мяне глядзела  
Вачыма Ясенінаў,  
Якіх чакалі поле ды маці,  
Недапетая песня горкаю сіратой,  
Раніца, дзе бярозы дымяцца,  
Як няцэджаны сырадой.  
Славілася Сібір ледзянымі гутамі. 
Не пуставалі рэчак вагоны.  
Падалі людзі —  
Дрэвы магутныя. 
Быў новы перыяд каменнавугольны.  
І пад гурбамі крутабокімі  

У лютую завіруху  
Адкладваўся пластамі глыбокімі  
Антрацыт бунтоўнага духу... 
 
* 
Чайкі чакаюць снядання на рэях.  
Неба забыла сваю сінізну.  
Да гулкага хрусту трамвайных рэек  
Уладзівасток пацягнуўся ад сну.  
Бухта ўначы правярала рацыі.  
З хваль марскія вузлы вязала.  
Хемінгуэя бачыў я раніцай  
Каля марскога вакзала.  
Голагаловы, сівабароды,  
У сінім фабзайцаўскім шынялі,  
Памаладзелы ад ахалоды,  
Відаць, сустракаў караблі.  
Ён, як горад, ахрып  
Ад начной нематы.  
На заінелае ржышча чупрыны  
Селі спачыць пажоўклыя два лісты.  
Дзядоўе ў рукаў упілося капрызна.  
Туман адстаяўся ў бухтах вачэй.  
Морам прыціхлым пахмелле пагойдвае.  
Па горадзе ходзіць Хемінгуэй  
Вераснёвай пагодаю.  
...Бывайце, Уладзік і добры Хэм,  
Калі мы спаткаемся зноў, невядома.  
Для разважанняў даволі тэм.  
Птушкі ў вырай, а я — дадому. 
 
Любоў да зямлі бацькоў 

я расстаннем выверыў, 
Яна ў грудзі планеты 
стукае магмай з вякоў. 
Прайшоў я шляхамі 
няшчадных выраяў 
Сваіх землякоў. 
Вырай суровы — край зямлі.  
Сонца яго мінала.  
Ды, праўда,  
Любоў да Радзімы 
выгнаннікі ў сэрцы няслі, 
Як той манах 
у посаху шаўкапрада.  
Хацелася думаць, што гэта ўсе сон  
І варта толькі прачнуцца —  
Бароў беларускіх заные звон,  
Сівымі матулямі ніцыя вербы схінуцца. 
 
* 
Над жураўліным клінам  
Дажджыць задумлівы зарапад.  
Палі апусцелыя восень гартае.  
Лінія перамены дат,  
Час вяртання. 
 
Можа, ўзяць мне замест амулета  
Чарацінку з вядомай ракі.  
Пераспелае бабіна лета  
Адпяваюць манахі-гракі.  
Што спяшаешся, ліст апалы,—  
Анікуды табе не ўцячы. 

У тайзе знелюдзелай шпалы  
Пачынаюць папеўку ўначы: 
— І ты шпала, 
І я шпала, 
І ты спала, 
І я спала, 
Наляцеў цягнік, 
Разбудзіў і — знік... 
 
* 
Рэху крэкчацца, стогнецца.  
Чарнатропы снягаюць.  
Дагараюць лістоўніцы  
Залатымі стагамі. 
 
Пад нябёсамі сінімі  
Па далінах блукалі. 
Ды нарэшце знясілена  
Леглі горы быкамі. 
 
Сівярок харахорыцца,  
А ў быкоў за бакамі  
І зацішна і хораша  
Зімаваць Забайкаллю. 
 
Грай, Байкале, вясёлаю  
Іскаркай акіяна  
На пярсцёнку вясёлкавым  
Сто дзевятага мерыдыяна! 
 
Дзякуй за лаўкі, дальні.  
Грукачы ад веткі да веткі. 

Хілюся, як да спавядальні,  
Да «Аўтадаведкі».  
Міліцыянер у гуморы,  
Пазірае хітра —  
Ходзіць з гумовым  
Скіпетрам. 
 
Вакзал па натуры фарсісты.  
Разявак абрывае крута.  
Наперабой цыганы-таксісты  
Хваляць свае маршруты: 
— Не шкадуй рубля —  
Мігам да Капыля! 
— Да Старых Дарог  
На цешчын пірог!  
З-пад ног, пацаны!  
Бабка, хапай вандзэлак,  
Да Ліды за паўцаны —  
Сёння панядзелак!.. 
Колькі ні слухаў я — ні адзін  
 
Не хваліць маіх Вушач.  
Скачы ў аўтобусе восем гадзін,  
Нібы на полі футбольны мяч.  
А мяне зачакалася 
рэчка Задобрыца  
І перад ёю трэба задобрыцца, 
Прайсці па сунічнаму Задаброццю,  
Там звоніць туман крынічнай аброццю.  
Быковаму Рову гукну: 
— Здароў! 
— Здароў! — у адказ зарыкае Роў.  

Дома цікаўнымі дзецьмі вясковымі  
Насы да шыбін прыклеяць лісты. 
І на прыезджага абавязкова  
Будуць дзівіцца да цемнаты... 
 
* 
Не забыць мне да скону 
таежнага рання аскому 
Пацалунак салёны, 
мора прыглушаны спеў.  
І дарогі шкада, быццам сябра, 
якому 
Галоўнага самага сказаць не паспеў... 
Калі не я перамераў шмат 
Вёрст, 
Значыць, іншаму шлях пралёг.  
Лінія перамены дат.  
Чаканне сустрэч, 
дарог... 
1965 

НЕБА ТВАІХ ВАЧЭЙ 
 

Гераніму Стулпану 

 
УСТУП 
 
Прапанова Гераніма 
 
Пузачы-гарлачы  
Адтапырваюць лычы.  
Бога сонца хвалячы,  
Пі — і бочак не лічы! 
ЦЭНТРАЛЬНАЯ ТЭМА 
Ярыла, 
вусы распрамень,  
Расшчодрыся на свята.  
Сынок твой, яравы ячмень,  
Таксама быў вусаты. 
 
Спазнаў твой гнеў і твой сугрэў  
Ціхманым галубочкам.  
А зараз гэтак раздабрэў,  
Што трушчыць рэбры бочкам. 
 
І сёння ў гонар ячмяня  
Наліць укоптур варта.  
За сонцам ён ішоў штодня,  
Ідзі па сонцу, 
кварта! 
 
Плячыстых бочак строгі строй  
У ганаровай варце.  

Дарогай звычаю старой  
Плысці, як чоўну, кварце. 
 
Да раніцы не страшна мель. 
Плывем, душу вяселім. 
Мы п'ем за дуб, 
Мы п'ем за хмель, 
За дружбу дуба з хмелем. 
 
Чуб хмелеў сівер не саскуб,  
Дружбак акрыў — не знішчыш!  
Загуў пад абручамі дуб —  
І хмель нырнуў на днішча! 
 
У бочцы — глянь — 
Не два шпунты, 
А Бахус усявышні 
Яе заторкнуў з дабраты, 
Каб з піва клёк не выйшаў. 
 
Цямней за ноч забіў струмень – 
Самлелі ў Бога пальцы.  
На волю вырваўся ячмень,  
Упарты, як латгалец.  
 
Ужо нам тосты не наўме,  
П'ем традыцыйны ў стоме  
За тых,  
Хто ў моры,  
Хто ў турме 
І хто ў радзільным доме! 

Бярэ свае спакойна хмель,  
Міргае хітрым вокам.  
У галаве сярдзіты чмель  
Ужо гудзе, як свёкар. 
 
Дзе ганаровай варты строй?  
Не налічыць паловы.  
І загулі, за роем рой,  
Нібы вуллі, галовы. 
 
Песня рвецца напрасцяк,  
Не дае ачомкацца: 
— Так-сяк, Накасяк. 
Пад сталом карчомка! 
 
Ах, чарачка-пазлачаначка. 
Рукі ў бокі — выйшла ў круг 
Вушачаначка: 
— А чарачка-каточак,  
Пакаціся ў раточак,  
Не стукачы, не грукачы,  
Толькі костачкі казычы! 
 
Сунічная прагалачка, 
На сонцы млей. 
Русалачка-латгалачка, 
Хмялей смялей: 
— Стану супраць ветрыку,  
Хай спаднічку развявае,  
Хай у вёсцы хлопцы ўбачаць,  
На які тавар багата!.. 

Плывём за трыдзевяць зямель,  
Пне ветразь вецер добры,  
Аж покуль раззлаваны хмель  
Не дасць дубовай доўбняй. 
 
Як сеў за стол — цярпі прымус, 
Ён не завецца гвалтам. 
Сам Бахус — 
Прозвішча на us — 
На свет зірнуў прыбалтам! 
 
 

Калі б... ад маіх З1 адняць 1З год — была б 

шчаслівая лічба. 

Думка не ўголас 
 

Ну, яшчэ якой нагодзе  
Лепшай быць і дзе?  
З летам шчодрым паўнагоддзе  
Латвіяй ідзе. 
 
Нават хочацца прызнацца  
Пашпарту назло —  
Мне таксама васемнаццаць!..  
Некалі было. 
 
Поўня з поўняй сталі ўпоплеч,  
Серабрыцца бруй —  
Васемнаццаць, цёплы поплаў,  
Цёмны гай — сябруй! 
 
Васемнаццаць — на ляшчыне  

Спеюць спарышы.  
Дзьмухаўцовы цёплы іней,  
Сцежкі спарушы! 
 
Вочы сняцца.  
Васемнаццаць —  
Зябкі скрып драча.  
Хочуць рукі рук кранацца  
І плячо — пляча. 
 
Потым будзе шкліць лядочак  
Першы недавер.  
А матулям быць ля дочак  
Хочацца цяпер. 
 
Як на ліха на якое  
Дочкі не адны.  
І стагі па-над ракою,  
Быццам буданы. 
 
Патаемнасць ціхіх змовін,  
Палынок тугі.  
Нецярплівы хітры човен  
Б'ецца ў берагі. 
 
Пасвяціла поўня — годзе,  
Знікла за ракой.  
Паўнаводдзе,  
Паўнагоддзе —  
Матчын неспакой. 

ЛІРЫЧНАЕ АДСТУПЛЕННЕ 
 

Бацька Гераніма, або Адкуль блакіт Латгаліі 

 
Пасля дажджу прыціхлыя нябёсы. 
Вады набраўшы ў рот, у лебядзе 
Замоўкла студня. 
І мужчына босы 
Вядро за вуха неслухам вядзе. 
 
Спалоханая кнігаўка ўзлятае.  
Так і гады кругамі адплылі.  
І хочацца чым найдалей ратаю  
Нагою босай чуць цяпло зямлі. 
 
Ён дабрынёю высветлен, як ясень  
Увосень сонцам,  
Дзядзька Уладзіслаў.  
Дык вось хто ўзяў  
Капрызны дзень у засень,  
Спакой на ўсю Латгалію паслаў. 
 
Вядзе да лазні.  
Венікі падвялі. 
Парог вартуюць камяні жарон.  
Як вязень, піва томіцца ў падвале.  
Ключы ў гаспадара — няўмольны ён. 
 
Як галуба чужога, трапяткога,  
Пытанне я запазухай нясу:  
Шалее ярына і, выпадкова,  
Не ён вясною адмыкаў расу?.. 

Спрадвечны Стулпан, 
Як туман, ссівелы, 
А вочы захлынаюць сінізной. 
У іх звініць жаўрук вясны лясной, 
Зірнуў на хмары — неба праяснела. 
 
Латгалія — зялёная дзяржава, 
Стагоў мурожных ранішні абоз, 
Я зразумеў, 
Адкуль блакіт ласкавы 
Тваіх азёр спакойных і нябёс. 
 
Тваіх ільноў не адсінее неба,  
Блакіт не адзвініць, як лёд тугі.  
А вочам дзядзькі Уладзіслава трэба  
Не ведаць ані воблачка тугі... 
 
ПРАЦЯГ ЦЭНТРАЛЬНАЙ ТЭМЫ  
 

Вядома — Ліга! 

 
Як парэчкі выспелі —  
Янавы ягады!  
Чабаровай выспаю 
Даганяю я гады.  
На душы адліга — 
Ліга!..  
Ліга!.. 
 
Даў пярун грымака  
Зяцю, 

бо на прымака  
Крыўдзілася прымаўка.  
Кажа латышам спрадвеку:  
«Лье, як на Ліга» —  
Ну, а лівень-недарэка  
Разаспаўся як на ліха...  
Тут яшчэ падумаць трэба,  
Мазгаваць цярпліва,  
Ліўняў болей у неба  
Ці ў латгальцаў піва?..  
Як Юпітэр, плыву  
У вянку дубовым.  
Песні кружаць галаву,  
Стогнуць бочкі-бомы... 
 
Расце з караня 
Малады дубочак. 
Далёка да дня, 
Блізка — да бочак! 
Ледзьве ўзяў у далонь 
Кварту — 
Прычашчаюся. 
Скачу праз агонь — 
Ачышчаюся 
Ад грахоў былых 
І — вядома, не ўслых — 
П'ю за будучыя. 
 
...Не забуду, чыя  
Росы аббівала,  
Шыю абвівала  
Маладая рука.  

Знаю я  
Ды рака... 
 
ЗАКЛЮЧЭННЕ 
 

Трэба развітвацца —  

шчымлівы сум... 

 
Прапахламу зёлкамі, 
цёплай трухой,  
Вясёламу ад ахалоды,  
Прачнуцца на сене 
пад самай страхой  
І жмурыцца ад асалоды. 
Чакаць, 
покуль росы сцяжына страсе,  
І слухаць у ранішнім гаме,  
Як галкі ступаюць па гулкай страсе  
Нібы не сваімі нагамі. 
Глядзець, як прабіўся 
прамень во тачкі,  
Як кроквы жывіцай ржавеюць.  
Нібы парасячыя пятачкі,  
У гонтах сучкі ружавеюць. 
Павук мітусіцца — 
праныру няўсцерп  
Уплесці праменьчык у нерат.  
У лаціну дзюбай 
уторкнуўся серп, 
Завяз — 
ані ўзад, ані ўперад.  
Кот дрэмле спакойна — 

мінуў сакавік, 
Супернікі вушы аб'елі.  
Высокія стрэхі 
прысніў марцаўнік  
І хіб нашашэрыў ельнікам. 
А певень баіцца 
свой голас згубіць,  
Галосіць услед — даганяе.  
Аж хочацца 
глупства самому зрабіць,  
Ляцець з дзіваком над гаямі. 
Ды час халадзёнкаю горла студзіць.  
Настыла вада ў падзямеллі —  
Глыбокая студня ў нябёсы глядзіць,  
Як мутнае вока з пахмелля...  
 
ВЫВАДЫ З ЦЭНТРАЛЬНАЕ ТЭМЫ 
 
Адчуў, 

што нялёгкая праца — дружыць.  
Дарога накусціла бровы.  
Са свята ўстрывожана неяк дрыжыць  
Спідометра палец нервовы. 
 
...Да мора імчымся. 
Не ўцямлю ніяк,  
Што гэта са мною за дзіва:  
Ці пену з заліва здзімае свяжак,  
Ці, можа, з латгальскага піва?.. 
 
1966 

БЛАКАДА 
 

Светлай памяці бацькі майго  

Івана Рыгоравіча 

 
ЗАМЕСТ УСТУПУ  
 
Бяссонніца 
 
Гэта позна ці рана? 
Ад крыжавіны аконнай рамы 
Адплыў маладзік 
Членам Таварыства 
Чырвонага Крыжа й Паўмесяца, 
Якога 
За няўплату членскіх узносаў  
Выгналі. 
Месіцца па нябесным выгане. 
 
У тэлефоннай кабіне  
На пупавіне шнура  
Трубка вісіць, як эмбрыён.  
Якраз пара 
Пазваніць у лясны раён. 
А куды? Хоць у туман! 
Дык гэта ж тэлефон-аўтамат. 
Вега так пазірае, 
Хоць з Месяцам заручы. 
 
Планета — 
какетка старая —  
Круціць арбіт абручы,  

Каб сагрэцца.  
У халадзільніка  
Абрываецца сэрца. 
 
Рабіна світае  
Чырвоным грабянём,  
Чакаю — закукарэкае...  
Наіўнасць святая.  
Што за недарэка я!  
Гэта неба маленства  
Занялося агнём... 
 
Доўга ў схоўнях сэрца 
блукала  
І скаланула спакою дол  
Слова глухое, як тол,— 
БЛАКАДА. 
Ад цішы — ад злой каргі —  
Я ўцёк, мітусню пакінуў.  
Усплываюць ад каменя ўспамінаў  
З прадоння памяці 
тры кругі.  
Тры кругі блакады суровай,  
Падпаленыя крывавай зарою. 
 
...Цягнік гадоў у тунель забыцця,  
Як трус у пашчу ўдава, нырае.  
Жалезку ўзарваць 
паспець бы хаця. 
 
Выбух! 
Пахне зямля сырая.  

Ды вока ралля не радуе —  
Зямля ўзарана снарадамі.  
Прыйшла не з краскамі 
вясна-красна. 
Распалілася даясна  
Нізкага неба скляпенне.  
Першы круг захлынае — 
 
БЛАКАДА  ЦЯРПЕННЯ 
 
...Стогнуць калесы. Бежанцы сумныя. 
Лес 
Да заўчасных грымотаў прывык. 
Рушылі ўсе, 
Быццам новы сунецца 
Ледавік. 
Панура 
Карова брыдзе пры возе.  
Крумкае хрыплы крук.  
Ціхай хвілінай  
Б'ецца ў трывозе  
Сэрца блакіту — жаўрук. 
Адзін кірунак — 
усе за «жалезку».  
Калёсы з раненымі на ўзлеску. 
 
Як надламаныя каласы,  
Асыпаюцца раненых галасы:  
— Мы ў лёху смерці,  
Над намі прама  
Жахлівым небам зашклёная «Рама». 
Крыжы над намі,  

Яшчэ жывымі.  
Смерць 
Ведае кожнага з нас па імю. 
 
Над намі бомбы адгаласілі. 
Мы ў кожнай кулі смерці прасілі. 
Ды смерць марудзіць. 
Мы ўстаць не ў сіле. 
Нам болей не хлусіць 
Нават зязюля. 
Таварышы! 
Просім апошнюю кулю.  
Крыжастага неба 
бачыць не можам.  
Не пакідайце нас 
кулям варожым... 
 
На лузе стажар'е выбухаў стыне.  
Чарнеюць пад неба стагі густыя.  
Іржуць ашалела 
здзічэлыя коні —  
Не скублі гэткіх стагоў ніколі.  
Ды ціхнуць крыкі ў імжы вечаровай.  
Як некалі дома, мычаць каровы.  
Пякучыя раны халодзіць кужаль.  
Па гнёздах разбураных 
кнігаўкі тужаць. 
...Галінка расу за каўнер страсе.  
Кажух туману акрыў лугавіны.  
Як поўнач прыспіць трывогу, 
Усе 
Пайсці на прарыў павінны. 

...Сурова палец ляжыць на курку. 
Маўчыць цішыня ў цяжкім неспакоі, 
Нібыта заціснутая ў кулаку 
«Лімонка» з вырванаю чакою. 
Прайсці «жалезку»! 
Прарвацца на захад! 
...«Жалезка»  сустрэла 
Жалезам, 
Жахам. 
Дарма! 
Не прыспала поўнач трывогу —  
Вар'яцкую песню ціша запела.  
На зябкім поплаве неба начнога  
Цвітуць ракеты кветкамі з пекла. 
Расталі ўмомант змроку сумёты.  
Кажух туману з лугавін спаўзае.  
Плачуць па дзецях 
нямецкія кулямёты  
Буйнакалібернымі слязамі.  
...Разведчыку развярнула жывот.  
Пісталет да скроні: 
— Не трэба, мама... Не плач... 
Выходзь з заклятых балот. 
— Сынок... 
і мяне таксама...  
На міг змаўчалі абое,  
Але 
Куля ў абойме,  
Куля ў ствале...  
...Назад падаліся  
Жакеткі,  
Клумкі,  

Дзе хто — 
невядома. 
Жудасна...  
Тлумна... 
...Патухлымі ад пакут 
вачыма 
Балюча ў неба глядзіць жанчына.  
А ля яе 
Казлянятка бляе,  
Аж заходзіцца — 
і не адыходзіцца. 
...На свежым пяньку хлапчук малы  
Сплакаўся — ўсхліпвае ледзьве.  
Мурзаты ад дыму і ад смалы.  
Шапка на вочы лезе.  
У зайцавай шапцы,  
Як зайчаня. 
А маці не йдзе і не чуе.  
Ціха. 
Яе не стала яшчэ да дня. 
За сына не хоча прызнаць зайчыха. 
...Лес плакаў, 
Стагнаў, 
Галасіў да рання,  
Як ідал паганскі, 
ашчодран дарамі. 
А тут яшчэ 
Салавей стараецца — 
У чорным алешніку цёхкае. 
За хмару 
Схавала раніца 
Вока, крывею зацёклае. 

...Да вёскі лясной  
Дацягнула знямога.  
Уратаваў ад імжакі хлявок.  
Каб скрыпнулі дзверы.  
Нікога жывога.  
Вяскоўцы ў лодкі — 
і на астравок. 
Вяртаецца вырай,  
Кружыць тужліва,  
Нязвыклай палохаецца глухаты.  
Зубамі скрыгочуць 
жорны без мліва.  
Спакойна сабе памаўзуюць каты.  
Што гэта 
ўзяліся сарокі чаркаць?  
Ці пастухі 
згубілі цялят?  
Блішчастыя бляхі.  
Крыжы.  
Аўчаркі.  
Астылае рулі 
тупы пагляд. 
Шнуром бікфордавым 
schnell зашыпела, 
І ўдарыла раптам 
рэзкае weg!  
Страшна глядзець 
на дзень белы,  
Цяжкіх не ўзняць павек.  
Злятае, падстрэлены,  
Ліст зялёны.  
Строчаць  

Па астраўку.  
Бярозай ссечанаю  
Калона 
Шуміць прыглушана па бальшаку.  
Над азярынамі затуманенымі 
матчыных вачэй 
Малыя кігікаюць жаласна: 
— Піць!.. 
Шнуром бікфордавым 
schnell сіпіць. 
Дарога ўзляцела б хутчэй! 
 
...На падлозе салома злежыцца, 
Прапахне голадам, тыфусам, 
Бяздомным бежанцам 
Блакада ў патыліцу дыхае. 
Нішчымніца — злая дзядзіна, 
З ёй ніяк не згаворышся. 
Усе памяняна, прададзена. 
На руках толькі дзеці хворыя. 
Іх усмешкі вайна адпрэчыла. 
Яны на скарынку чэрствую 
Глядзяць вачыма старэчымі. 
Сасмягла рачулку чэрпаюць. 
За спіной — каміны абсмылелыя, 
Беспрытульнасць — уперадзе. 
Над галавой — груганы асмялелыя, 
Ды ўсе яшчэ ў нешта верыцца. 
Бяда не чакае, прыспешвае, 
Прапячэ пясочак сляза скупая. 
Маіх восем гадоў — 
Галодныя бежанцы 

І дагэтуль 
У сны мае 
Адступаюць. 
...Зноў вёска над возерам —  
Качаны. 
Прыпынак, відаць, часовы.  
Пілоткамі згубленымі —  
Чаўны.  
Чые галовы 
аплакваюць совы?  
Магільнік у вёсцы самой.  
Штодня 
Маўкліва нехта яму капае.  
Труну не збіваюць.  
Не трэба каня.  
Жвір ссыпле з далоні  
Лапата тупая.  
Матуля ўтрапёная  
Сыну малому  
Крыж на магілку 
вяжа з саломы.  
...Даедзены ўсе прыпасы.  
Маліннік.  
Крушня старая.  
Хлапчук, як мядзведзік ласы,  
Маліну з куста абірае.  
І голад забудзецца ўлетку —  
Спакойна малінка паспела.  
Ратуйся, малы! — 
ўнепрыкметку  
Змяя падпаўзці паспела.  
Нашто ты ўрадзіла, маліна,  

Салодкая, сакаўная!..  
Матуля Бога маліла,  
Лячыла як знала —  
Канае... 
А заўтра ж усіх павінны  
Пагнаць з гэтай вёскі рана.  
Пакінуць хворага сына,  
Не браць з сабой загадана.  
Канае мурзаты мядзведзік,  
Вясёлыя вочы тухнуць.  
Паспела матуля ледзьве —  
Знайшла старую шаптуху.  
На сэрцы холад зімовы,  
Старая 
Шэпча Замовы: 
— Госпадзі, памілуй, баславі, Госпадзі.  
На моры на Кіяні, на быстрым буяні  
стаіць ліпавы куст; пад тым кустом  
ляжыць бел камень, у белым камені  
чорна руна, у чорнай руне змяя —  
Шкарлупея, сястра Палагея, 
цётухна Аўхім'я.  
А ты, змяя Шкарлупея, сястра Палагея,  
цётухна Аўхім'я, змірай сваіх змей,  
а то буду прасіць Міхайла-архангела,— 
ён цябе громам заб'ець, маланнёю спаліць,  
буйным ветрам попел разнясець.  
Узнімі сваіх змей сіпучых, лятучых,  
паўзучых, земляных, вадзяных, навозных,  
дзярновых, крышачных, бярновых, 
падкалодных,  
карчавых, падмежных, падкаменных, 

запечных, 
качарэжных. 
Госпадзі, памілуй, баславі, Госпадзі.  
Заснуў мядзведзік мурзаты.  
Не спяць чарадзейныя словы.  
Наведала хату свята —  
Устаў раніцой здаровы.  
«Стала Купалка бедаваць: 
— А дзе ж мне ночку начаваць?.. »  
Невясёлае ты, Купалле. 
Адкуль жа словы ўпалі, 
Як слёзы на прысак гарачы? 
Чую, 
Як мама песню плача: 
— Ноч сягоння кароткая самая.  
Ветах мыецца ў ціхай вадзе.  
Як краса, 
Як раса, краса мая, 
Пасячэцца і ападзе. 
Неба ясніцца, небу горача — 
Не купальскія гэта агні. 
Пахне жудасцю, пахне горыччу. 
Вецер, 
Чорныя хмары згані!  
Я — Купалінька, 
Я — самотная.  
Крывянее чорны туман.  
Мне нядзеляй не быць,  
Быць суботаю.  
Я — Купалінька,  
Дзе ты, Іван? 
А ласкава ж сышліся некалі  

Рукі нашыя і вянкі.  
І, здавалася, добрымі рэкамі  
Плыць купальскім вянкам  
Праз вякі. 
Рукі я заламаю калінаю,  
Дзень, як ветах, на сход ідзе.  
Векаваць мне ўдавой Кулінаю,  
Гора з кім падзялю 
і дзе? 
Не зарою неба падпалена. 
У купальскіх красках дзірван. 
Я гукаю цябе, 
Я — Купалінька. 
Хоць падай мне голас, 
Іван... 
...На горле спалоханага астраўка  
Сціскаюцца пальцы аблавы.  
Да поўні не дастае рука —  
Ракетай падвеснай плавае.  
Сядзі, 
Захлынайся ў іржавай вадзе  
Ад твані, што звер калматы.  
Глядзі, 
Як аўчарка па следу вядзе  
Ашчэраныя аўтаматы.  
Халодна змяя слізгане па шчацэ.  
Але 
Не выпусціць джала.  
Халодная кропля 
за шыю сцячэ. 
Лось гляне, 
Як госць нехаджалы. 

Патронаў мала — 
Чаргой у адказ 
Шанцуе зрэдчас агрызацца. 
Застаўся недатыкальны запас — 
Густая капуста зайцава. 
Пад вывернутым карчом —  
Карчма. 
Карчмаркаю — смерць кашчавая. 
На баравіне — 
Рады няма — 
Раптоўна запахла шчаўем. 
Што гэта была за трава, 
Каго запытаць? 
Журавоў на імшарыне? 
Кругам ішла галава. 
Маўчала гадзіна шарая. 
 
...Вёска 
Каля Валовай гары. 
Валы тут даўно не рыкалі. 
Ніводнай хаты — 
хочаш бяры 
Ды жар заграбай  
Сваімі рукамі...  
Лес зрэдку падміргвае,  
Што ні кажы. 
Забылі на момант «жалезку».  
Рошчына 
Падышла ў дзяжы — 
Дзяжа ацалела на ўзлеску. 
Хутка прышчыліся праснакі: 
З пажарышча толькі патэльня. 

І зноў наўпрасткі, 
І зноў нацянькі. 
Начы — і той 
Не даверышся вельмі. 
Хоць ты з лазы напляці лапцей, 
Каб з чортам лазатым палаяцца. 
На нервах іграюць, 
Хоць звар'яцей, 
Апрыклыя «балалайкі»1 
Цецерукі такуюць да хрыпаты. 
Ды выбухнула 
Ціша ранняя. 
Кашулю спатнелую — на бінты.  
Медсястру параніла.  
Каб не закрычаць, 
Траву жуе 
(Каторую раніцу — нашча). 
Ды радасцю ўспыхваюць вочы яе: 
— Самалёты!  
Нарэшце, нашы!.. 
Травы маладой перацяны жмут  
Ляжыць у канаве... 
— Брат мой лётчык...  
Ён, мабыць, тут,—  
Балюча гаворыць.  
Канае... 
 
...З-пад шапкі кудзеліцца чуб.  
За бараною ідзе хлапчук.  
Барануе патроху,  

                                                
1 Шасціствольныя нямецкія мінамёты 

Барануе дарогу.  
Зводдаль глядзяць зірката  
Нямецкія аўтаматы.  
Ступае буланы міма, міма.  
Жвіру трывожны хруст...  
Выбухне зараз 
партызанская міна  
Вырасце чорны куст...  
Памалу хлапчук ідзе  
Па бядзе... 
 
...Болей не да забаў —  
Сумны абоз склыгоча.  
У бяздомных сабак  
Прыйшлося пазычыць вочы. 
Скончыліся забавы,  
Засталіся паслугачы.  
Позна! 
Цяпер зубамі 
Скрыгачы ці не скрыгачы. 
Баяліся партызан 
І баравога звону. 
Трэба вяртацца назад, 
У партызанскую зону. 
Паны афіцэры 
З сабой не ўзялі каханак. 
Як адчыніць забытыя дзверы, 
Ступіць на бацькоўскі ганак? 
Болей за маркі 
Нічога не купіш. 
А тут яшчэ чуюцца сваркі 
З балотных купін: 

— Кур-рва! кур-рва! 
— Сама тта-ккая! сама тта-ккая!  
Лес, дымам пракураны, 
Рэхам ахрыплым ім патакае. 
 
...Ці куля, ці дзяцел? 
Стукнула тупа. 
У лесе стаіць духата цяжкая. 
У лесе яшчэ засталіся трупы. 
Мама бацьку шукае. 
Дзе ён ляжыць, 
не абмыты, забыты?  
Прыкрыць бы хоць косці 
сырой зямлёю.  
Казалі, ля возера, тут, нібыта  
Упаў, падкошаны куляй злою.  
Дзе ён схаваны, 
скажыце, паляны?  
Маўчаць паляны, 
маўчаць трывожна.  
Прылеглі навек адпачыць партызаны.  
І на Івана падобны кожны.  
Не адгукнуцца ўжо болей самі.  
На тым — 
паддзеўка зусім не такая.  
А гэты — з чорнымі валасамі.  
Мама бацьку шукае.  
Юнак парудзеў 
(птушкі не закранулі),  
А ногі ў вадзе да калень — набрынялі.  
Хто скажа, дзе ён, яго матулі?  
З дарогі ногі — абмыйце, хвалі!  

Кляне балота і моліць Бога.  
Аддай хоць косці, сквапная багна.  
Раней не выносіла паху любога,  
А тут — 
паветра глытае прагна.  
Нюхае, паветра патыхае смуродам,  
Глядзіць, дзе сцежка глухая якая.  
У лесе ўчадзелым нялёгкі одум.  
Мама бацьку шукае... 
Вядома, што ў бежанкі  
Ні хлеба,  
Ні мешанкі. 
Нібы ў той бабылкі-бабулькі,  
Якой надакучыла жыць,  
Ані цыбулінкі,  
Ані ў што ўкрышыць.  
Двары вашы, ўдовы,  
Мінае лес. 
Загон арэцца ў крывавыя барозны. 
Сын дзесяцігадовы 
Мохам аброс, 
Як пянёк бярозавы. 
Сягоння зноў рана 
Запяяла Улляна. 
Запяяла Улляна — 
Значыць, кепскія весці: 
Сыну хочацца есці. 
А пад снегам спяць паплавы. 
І далёка — да крапівы. 
Некалі голад — 
нішчымніцы хрэснік  
Жартаваў на Белай Русі: 

 «Пяі песні,  
Хоць трэсні,  
Толькі есці не прасі... »  
Ноччу плавае поўня,  
Як сыр. 
Не дастаць Улляне яе.  
Каб не чулі, як плача сын,  
Каб самой не заплакаць —  
Пяе... 
 
...Трымайся, рабро, 
Хоць не соладка. 
Гаварыць — серабро, 
Маўчаць — золата. 
Нязнай ляжыць, 
А Знайка далёка бяжыць. 
Потым будуць шукаць герояў 
Чырвоныя следапыты, 
Герояў, 
Што за Радзіму стаялі гарою:  
«Ніхто не забыты, 
Нішто не забыта!»  
Потым узыдуць грозныя танкі  
На гранітныя п'едэсталы,  
Знясуць і прапішуць астанкі  
У брацкіх магілах стала.  
Потым героі увойдуць у казкі  
І ў прамовы ўрачыстых мітынгаў,  
Салдаты бетонныя 
здымуць бетонныя каскі  
Над курганамі, слязьмі абмытымі.  
Потым будуць  

Ракеты, салюты, авацыі.  
А покуль анкеты  
Пытаюцца люта:  
«Ці быў у акупацыі?»  
Не грэюць паддзеўкі паношаныя —  
Сагрэюць курорты паўночныя.  
З асцярогаю партызан колішні  
Глядзіць на малінавыя аколышкі.  
Горш, чым ад выбухаў, ад нематы  
Аглухнеш, 
Крыкам здасца мычанне.  
Мае нораў круты 
 
БЛАКАДА   МАЎЧАННЯ 
 
Туга рэчкамі падперазаны  
Курганы — 
безыменныя ўзвышшы.  
Тут маўчаць партызаны,  
Што з блакады выйшлі.  
Па варонках — 
па свежых ранах  
Гнала іх смерць, 
смерць не драмала.  
Іх, знясіленых, зацкаваных,  
Толькі вера трымала,  
Пагубляліся ўзводы, роты.  
Хто куды  
Разбрыліся барамі.  
Не спускаліся самалёты,  
Іх за лінію фронту не бралі.  
Пераправы, цяжкія прарывы 

Загацілі хлопцы сабою.  
Палыну пасівелыя грывы  
І цяпер 
Вецер гладзіць з болем. 
...Даўно стаў ветахам  
Месяц мядовы.  
Ды ён, і мядовы, 
не быў салодкі. 
У складчыну 
горкую п'юць удовы.  
Пеўні галовы  
Кладуць на калодкі.  
Вясну забралі 
блакада, балоты. 
Удовы 
І ў дзень завейны пацелі.  
Хапала спякоты,  
Хапала слоты,  
І толькі пяшчота 
мінала пасцелі. 
І верылі:  
Прыйдзе чаканы, 
адзіны. 
Блакада-зайздросніца не адпускала. 
Халодная коўдра, 
Падушкі-ільдзіны. 
Усмешка плыла ў забыццё ласкава. 
Маток цыбулі — 
ну, чым не каралі? 
Бывала, 
І брыгадзірам гадзілі. 
За трох касілі, 

За двух аралі. 
За плугам і ў плузе 
свае адхадзілі. 
Бабіна лета  
Прабудзе нядоўга.  
П'юць, 
як радоўку сваю адбываюць.  
Старых бабылёў 
ахмялелыя ўдовы 
Раўніва 
Адна ў адной адбіваюць. 
...Сасна, падсочаная перуном,  
Спрадвеку казалі людзі,  
Не можа стаць бервяном —  
Гусці ў навальніцу будзе.  
Дзе знойдзеш сасну  
Хоць адну 
У партызанскім краі такую,  
Што выстаяла вайну,  
Легла звонка ў сцяну  
І навальніцу не ўчуе.  
Ад грому аглухлі бары,  
Падсочвалі сосны снарады.  
Тупіліся 
Склюды і тапары 
Па папялішчах пасля блакады. 
Антэнам 
Маланкі ўсе напавер  
Даўно аддалі,  
Каб з тропу не збіцца.  
Ды ў кожнай хаце  
Яшчэ і цяпер  

Трывожна ў навальніцу.  
Калі над Вушачай 
лятуць журавы  
І поўня спакойна барвее,  
Запахне трывогаю  
Мох баравы, Жывіцай 
заплачуць бярвенні.  
...Па вясноваму цаліку  
Партызанскай сцежкай патайнай  
Сёння я прыйшоў  
К Паліку 
З невясёлым сваім пытаннем: 
— Ты, 
Крывёю паліты Палік, 
Смуткам кожнае сэрца поўніш,  
Хоць гадам сваім  
Страціў лік, 
Можа, бацьку майго прыпомніш?  
Не адказвае мне Палік.  
Недзе плача самотны кулік,  
Як душа, 
Што збавення просіць.  
Засмучоная, 
змоўкла просінь... 
 
На Палік 
Адступалі яны — 
Бацькавы дружбакі прыгадалі. 
Пах трывожны адталай сасны. 
Да цішыні прывыкаеш гадамі. 
Успаміны не варушы, 
Захлынае вясны бязмежжа. 

Завіхаюцца мурашы — 
Вавілонскую ўзводзяць вежу. 
Раскашуецца мурава, 
Быццам раіць 
На ўсе забыцца. 
Ды сумуе зямлянка-ўдава 
У сваёй парудзелай світцы. 
І ляціць баравое ку-ку 
Па зялёнаму Паліку. 
— А мой Іваначка, 
Набудзілася я цябе, 
А цяпер , 
Цябе дуб караніць,— 
Над магілаю 
Б'ецца матка... 
Адыходжу. 
Мне ў сэрца звініць 
Імя спаленай вёскі — 
Звінятка... 
 
...Зноў вяшчае прыёмнік,  
Што і як за марамі,  
А ў бальніцы раённай  
Партызан памірае.  
Быў на сцюжах, на слотах,  
Толькі не на Каўказе.  
Ён прымаў у балотах  
Зледзянелыя гразі. 
 
Мае нават даведку  
З подпісам камандзіра,  
Што хадзіў у разведку,  

Быў адважны і шчыры. 
 
Быў крыху на вышынях  
У раённых маштабах —  
Пахадзіў у старшынях,  
Брыгадзірах, прарабах. 
 
Еў і спаў як папала  
І не думаў пра гэта.  
Самагонкі хапала,  
Не хапала асветы. 
 
У гадах, а завочна  
Людзі вучацца дзесьці.  
Думаў — позна, навошта,  
Хай стараюцца дзеці. 
 
І медаль юбілейны  
Атрымаў да бальніцы.  
Ранак белы, завейны.  
Толькі голас, сініцы. 
 
Як тады, 
у блакаду,  
У балоце заклятым  
(Кулямётныя звады...  
Ён з пустым аўтаматам...). 
 
Як тады, у блакаду,  
Сіні голас сініцы.  
Сэрца... 
І нішто не дасць рады;  

Гэта ява  
Ці сніцца? 
 
Калі ўсё йдзе да ладу,  
Ліха блізка пасецца.  
Зноў сціскае блакада — 
 
БЛАКАДА СЭРЦА 
 
Узышлі палыны тугі —  
Ты свае ўзарала ляда.  
Замыкаюцца тры кругі. 
Што ты хочаш яшчэ, 
Блакада? 
 
Патрабуеш яшчэ чаго?  
У глухмені балотных кладак  
Ты забрала бацьку майго,  
Ты забрала мой смех, 
Блакада. 
 
Хай на звод  
Пойдзе люты род.  
За матуль, 
што жыццю не рады, 
За калек,  
За ўдоў,  
За сірот 
Праклінаю цябе, 
Блакада. 
Што ты ходзіш?  
Шукаеш аброць  

Ад каня, 
што вазіў снарады? 
Хоць 
У сны мае не прыходзь,  
Я прашу цябе!  
Чуеш, 
Блакада?.. 
 
1968 

СМАРГОНСКАЯ  АКАДЭМІЯ 
Наравістая паэма 

 

«Смаргонская акадэмія», жартоўная  

народная назва промыслу лавіць  

і дрэсіраваць мядзведзяў, заснаванага  

кн. Радзівіламі ў 17 ст. у Смаргоні  
(Гродзенская вобл.);  

адна з школ бел. скамарохаў. 

БелСЭ 

ЗАМЕСТ УСТУПУ 
 
Ці напала на бор  
Эпідэмія? 
Аб'яўляе набор 
Акадэмія!  
Жартаваць з яе  
Не след,  
Не эпігонская,  
А вядомая  
На цэлы свет 
Смаргонская! 
Медзвядзям 
Яна ў дакор: 
Быць дрымучымі, 
Быццам бы дрымучы бор,- 
Знадакучыла! 
Забурэлі медзвядзі: 
Як не доіцца 
Нецель,— 
Бугая вядзі 
За нядоімкі! 
З борцяў чынш салодкі, 

Ды 
Пчолы лютыя.  
Без яды  
(Не без бяды!)  
Папакутвалі.  
Доўбня ў лоб —  
Ляці з сасны  
Кулем потарчма.  
Сны 
Бянтэжыць хмель лясны.  
Хітрая карчма!  
Свежына, 
Яна ў хлявах!  
Ды рагаціна  
Футра порыць  
Не па швах,  
Гавяда не свацціна! 
 
Верасы хвалі ці гань  
Ці качайся ў шнітцы,  
А, галоднаму, Цыган 
І медзвядзю сніццд. 
 
Што баяцца 
Тых людзей, 
Хібу хопіць хібіцца! 
Маладзейшым як барзджэй 
Трэба ў людзі выбіцца! 
 
Хай, як тыя павукі, 
Не павучацца, 
Ласункі-лесункі 

Хай павучацца! 
Там раўло налудзяць, 
Пэўна ж, 
Не знявечаць. 
Так сказаць, налюдзяць, 
Ці ачалавечаць. 
 
Шчэр усмешкай 
Ляпу — 
І тае навукі! 
Лапы ўжо 
Не лапы, 
Нейкім чынам — 
Рукі. 
Імі капялюх трымай,  
Як мацней пляскай,  
Што даюць —  
Прымай, 
Пазірай з ласкай! 
 
Не пытай 
У пападдзі, 
Што зімой калядкі. 
Людзі й тыя,  
Паглядзі, 
Лад ці непаладкі,—  
Ад падлоўца  
Да суддзі 
Лупяць шчыра ў ладкі. 
 
Будзеш біць у ладкі —  
Мецьмеш карак гладкі! 

Ды блішчаць —  
Аж глянуць страх  
(Шчырунам пашанак) —  
Як на пухлых даланях,  
Мазалі бляшанак  
На падушачках з атласу.  
Да бразготак 
Хто не ласы?! 
 
Спрыт бяры ў абхапы!  
Чым мяхі не тогі?  
Дзве другія лапы  
Нейкім чынам —  
Ногі. 
 
Змрок пагодзяць веташкі. 
Млосна ў лесе 
Ад машкі, 
На імшарах — 
Мошна. 
Раз навукі сэнс такі —  
На сагнутых можна  
І на задніх пахадзіць,  
Пахадзіць,  
Каб дагадзіць! 
 
Тупаеш на чатырох, 
Як жывёліна, 
І не пусцяць на парог — 
Не дазволена! 
Вытураць уміг 

З усіх 
У Смаргоні тупасць. 
 Выкні на сваіх дваіх 
Паслухмяна тупаць.  
Перад тым,  
Хто выгне ў рог,  
З кім і не кажы  
Да трох, 
І на чацвярэньках  
Часам ходзяць —  
Сведкай Бог, 
Злосць зацяўшы ў жменьках,  
Не без клёку людзі.  
Бог суддзёй ім будзе!  
Ты, бярлог,  
Хлудзей!  
Хопіць, 
Лог, 
Ваўчыцца! 
Медзвядзям у людзей  
Ёсць чаму вучыцца! 
 
І 
 
Гулкае памосце —  
Хітрая жароўня.  
Злыя ягамосці. 

Злая дрэсіроўня! 

 
Ёсць навукі рэдзька —  
Дык грызі й не хліпай,  
Абувай,  

Мядзведзька,  
Чаравічкі з ліпы.  
З ліпы чаравічкі  
Дужа смаляць пяткі.  
Набывай жа звычкі,  
Забывай аглядкі.  
Каб не ўсмятку  
Пятку 
І каб не ўкрутую,—  
У любым выпадку,  
Знай навуку тую,  
Танчы, 
Медзвядзятку, 
Бо агонь лютуе! 
Хоць зайдзіся ў верадзе, 
Трапіўшы ў засаду, 
Страх не ў страх уперадзе, 
Калі страх адзаду. 
 
На ілбе зеркі!  
Мазалі, што лубін.  
Д'яблавы талеркі!  
Астрабрыдлы бубен!  
Такт пад іх, Лабацька,  
Адбіваеш глуха —  
Дражняцца,  
Што бацька  
Стаў табе на вуха. 
 
Жар, сысподу люты,  
Вытанчае рухі.  
Лапы ж не абуты  

Тыя, 
Што як рукі! 
 
Хітрая абслуга!  
Ліпец ці паздзернік: 
Скабы 
Смычыць пуга,  
Зубы 
Смачыць пернік.  
 
Гнеў? 
Ён кратаў краты,  
У адчаі лез на  
Сцены. 
Дзе вы, шаты,  
Лес кашлаты?  
Цесна! 
 
Трасцы б яе трэсці,  
Гэную вучобу!  
Мусіш тут пад'есці  
Жалезнага бобу!  
Тут няма —  
«Не магу»,  
Тут няма —  
«Ледзьве». 
Чым вісець за нагу —  
Лепей за абедзве! 
Лепш бы голым полем  
Гналі пчолы сем'ямі!  
Вучыць болей болем 

Акадэмія! 

ІІ 
 
За службу й падзяка. 
Спрадвеку 
Сабака 
Друг чалавеку!  
Сабакі іклатыя —  
Надзейныя памагатыя  
Цэхмайстру твайму,  
Мядзведзь,—  
Таму 
Прывыкай цярпець! 
Вядома, 
З кальцом у храпе 
Да іх на вяселле не трапіць, 
Хвост не трымай дудой — 
Такога няма. 
Ды каб радзей 
Сутыкацца з бядой, 
Лепш да часу трываць 
І сабак не цвяліць дарма. 
З сабакі спыт невялікі, 
Заслужонаму — 
Лаўры ў будцы. 
Сабаку ў ліповыя чаравікі 
Не шчасціла ані разу абуцца. 
Не вучаць сабак 
З амбону 
Правілам ветлага тону. 
На ілбе 
Зачашы 
Сабе, 

Лыска,  
Брашы, 
Калі чужы  
Блізка! 
Такое твае быццё:  
Прачнуўся — і за выццё. 
 
Дзе барышы,  
Для прыліку брашы;  
Ашчаслівяць надбаўкай —  
Ласкава пагаўкай;  
Возьмуцца за кій —  
Загадзя вый! 
 
Не сунься з сабачым хвастом  
У ваўчыны табар,  
Перад вялікім пастом  
І муха — хабар. 
 
Даўно вядомая ісціна — 
Калі нарадзіўся сабака з лысінкай... 
Але маецца 
Істотная розніца, 
І яна ў Акадэміі 
Не скараняецца: 
Адзін 
Ад сабак бароніцца,  
Другі — 
На сабаках абараняецца. 
 
Кожны пень на сваім грудзе.  
І ў каго болей спрыту,  

Дакладна ведае, 
Дзе 
Сабака зарыты...  
Сам сабе глебу  
Рыхлуе пень.  
Тэму ўхапіў —  
Валачы, 
Каб сабака ніводзін не абазваўся.  
Вядома, 
Цэхмайстру не пашкодзіць ступень  
Бакалаўра сабаказнаўства! 
 
Выкладзе фактаў зубатых — пуры,  
Амаль што з думкай, 
Амаль што з яснай:  
Праверыў жа ўсе на скуры,  
Няхай не на ўласнай... 
 
Сэрца, 
Авечым хвастом не біся!  
Дзюбу сцісні,  
Дапытлівасці варона!  
Раняецца слоў бісер — 

Ідзе абарона! 

 
Як рогі ў цельпукаватага мужа,  
Радаслоўнае дрэва  
Князёў Радзівілаў  
Галінілася —  
І часта, і дужа  
Плёнам сваім дзівіла. 
Галыя на пачосткі,  

Лістам сцеляцца лёсткі. 
Паспалітага абмінаюць прасмішкі.  
Не чарговую катоўню-карню,—  
Ад цемры лякарню  
Казімір Рыбанька,  
Ардынат Нясвіжскі  
Заснаваў друкарню.  
Папера не марна гіне —  
Жонка ягоная  
Драматургіня.  
Музы прыгонныя  
Не толькі душой прачулі  
Таленавітасць твораў  
І ўладны нораў  
Францішкі Уршулі.  
І для Акадэміі гатавала  
Уршуля свае сцэнарты,  
Імі загружаліся да адвалу  
Дыліжансы,  
Калёсы,  
Нарты. 
 
Скамарохі не мелі  
У штодзённым клопаце жалю,  
Самі ад смеху праз слёзы нямелі  
Ды Еўропу ўсю пацяшалі! 
Перш-наперш сцэнарый  
З дном гарачым бляшаным —  
На выхілясы не будзеш скнарай,  
Вывучышся пашанам!  
Скачы  
За харчы, 

Покуль жар не пагас.  
Адзін медзвядзю наказ  
І ягонаму прапаведніку —  
Павадыру-мядзведніку:  
Барукацца і кланяцца,  
Як увечары,  
Так і ўраніцы! 
 
ІІІ 
 
Жылі дужа доўга мы, 
Нібыта даўгамі, догмамі. 
Ды, калі ты не поп, не ўбірайся ў рызу; 
Зайцу няма чаго касавурыцца на жаробку. 
І ў сабаказнаўстве мы павінны 
Нарэшце падвесці рысу, 
Паставіць, вобразна кажучы, кропку. 
Богу — Богава, 
Бульдогу — бульдогава! 
 
Адклаўшы з тэзісамі паперчыны,  
Сцвярджаю, рэплік не баючыся злых,  
Трэба чуць, трэба ведаць сабаку сабаку,  
Таму, па-першае,  
Мець сабака павінен слых; 
 
Слушна заўважыў  
Вучоны Савет,  
Момант важны такі абыходзім,  
Як наяўнасць нюху,  
Бо, каб браць і ўпоцемку след,  
Сабаку нюх неабходзен; 

Я згодзен з думкаю апанента,  
Прымаю да ведама 
тактоўна выказаны папрок.  
Я не ўлічыў аднаго кампанента,  
А менавіта: сабачы зрок,  
Сабачыя вочы. 
З прычыны тае, магчыма,  
Спіць заяц і ўночы  
З незаплюшчанымі вачыма; 
 
Гэта ўжо не для ВАКа 2 
Прыроды фактар мы абыходзім маўчком:  
Маленькі сабака —  
Давеку шчанючком (!); 
 
Мы перавагу ў песнях аддаем салаўю,  
Лірычную вытончаем брую,  
Заторкваем вушы, пачуўшы варону,  
А калі б у Піліпаўку запісаць рую,  
Ад гону да гону,  
Хаця б на хвасце сарокі 

(Правобраз магнітафона далёкі!),  

 
Давярацца нельга навуцы рэху,  
Сабаку трэба запісваць з першабрэху! 
 
Маглі б запісаць завочніцы  
Тэксты песень пра поўню,  
Іх сабака зацягвае, 

                                                
2 ВАК – Воўча-Атэстацыйная Камісія 

калі глядзіць на катоўню.  
Часам яшчэ ламаюць галовы  
(Прыклад прыкра не новы!),  
Як будзе правільней (правільней?):  
Тостаў альбо тастоў (?!);  
Асабіста я цвёрда перакананы,  
Што грунтоўнасць навуковае ўстановы  
Вызначаецца наяўнасцю сабакахвастоў! 
 
Як па рэпку  
Тым дзедку ды бабцы,  
Бегчы па тэму не трэба.  
Важна кіраўніку падабацца  
І думкамі аўтарытэтаў не грэбаваць.  
Апаненту даецца слова  
(На сэрцах адлега!): —  
Мы зробім правільны вывад 
з заслуханага ўсяго,  
Калі прызнаем, што шаноўны калега  
На гэтай тэме сабаку з'еў... 
— І не аднаго (!), 
Актуальнай праблеме намеціўшы зрух! —  
Дадае з пэўнага месца свайго  
Прадстаўнік ад навук —  
Адстаўнік Аднавух. 
 
 
Нічым не разгоніш тугу. 
І зноў, як у берлагу, 
Становіцца глуха. 
Ды тут вучоная крытыкуха, 
Як паветра, слова хапае смела, 

Думка яе, 
Ужываючы сабакатэрміналогію,  
Даўно ашчэрылася і сапсела.  
Яна яшчэ помніць з далёкіх гадоў  
Выкладкі пра марцаванне катоў  
І аб мядзведжым верадзе.  
І, адпаведна, з пары тае  
Вызначае, хто з чым наперадзе,  
Хто адстае. 
 
— Мядзведжыя тэмы даўно асвоены,  
Абсмактаны, як лапа  
Самім медзвядзём за зіму,  
І таму, 
Калі ў каўчэгу навукі блісне прамоіна,  
Стаяць на падхопе 
Паплечнікі і заспіннікі нашых свяціл, 
Ад лысін іх маладых не толькі ў Еўропе 
Пасвятлее цемных праблем небасхіл. 
Заняты бярлогалогіяй 
Тэарэтыкі многія, 
А сабаканюхствам — 
Канкрэтныя практыкі. 
Не адзін з іх праг-такі 
Дайсці, 
Як дайшоў наш калега шаноўны, 
Да ісціны, 
Даходзіў не роўна, 
Але ўсе роўна — 
Грунтоўна. 

ІV 
 
Святла!  
Святла!  
Вучоны свет.  
Звяздар, 
Не злічыш поўні!  
Акрасаю ўсяму — 
Банкет.  

Свяцілы дрэсіроўкі! 
 
Стамляцца ў тостах кожны рад —  
Усё дарэчы выйшла.  
Пачосткі столькі,  
Што наўрад 
Стол пераскочыць выжла! 
 
— І не пніся, як слабак...  
(Чвяк...) 
— Рад, сабака, лаўрам... 
— Меч Дамок...  
(Чмок...) 
— Дужа цяжка, без сабак  
(Чмяк...), 
Стаць бакалаўрам... 
 
Ісціне прымярай распашонку,  
Навуцы — адрасуй модлы,  
Не толькі зарплатай утрымлівай жонку,  
Не адставай і ад моды. 
 
Для аздобы любога банкета  



 104 

Трэба хаця б аднаго паэта,  
Залучыш некалькі штук, 
Гэта ўжо, як сказалі нашчадкі Канта, Stück. 
 
Поўны экстазу,  
Абсмоктвае кожную фразу,  
Як тлустыя бітлапатлы свае,  
У сенцах  
А ці ў фае  
Прыхільнік зацірак,  
Паэт-лірык: 
З таліяй асінаю 
Ты дрыжыш асінаю, 
Я з мазгаўнёй дубоваю  
Волю выпрабоўваю...  
Паэт-трыбух 
(На яго, па-расійску кажучы, 
хапіла б трех букв!) 
Ад закусак разбух,  
На экспромты таропкі: 
І падаўся ў заробкі 
Жарабец да жаробкі... 
 
На мутным воку банкета 
І крытык не як бяльмак 
(Ад прыроды грак, 
А выпендрываецца, як калібры): 
Асацыятыўна я адчуваю смак  
Толькі ў інтэлектуальным верлібры!.. 
 
За сталом стамляюцца, як на сяўбе.  
Кожны слухае сам сябе. 

— Ведама, у вучоныя як ісці,  
Няма асаблівага фокуса:  
Воку вока — за! 
 
— Узяў я свайго Аббрахайлу ў якасці  
Яскрава куслівага доказу! —  
Гаспадар Дыбайла 
Пра сябе спрабуе напомніць. 
 
— Просьба напоўніць!.. —  
Шуміць застолле буйнае 
І там-сям рагатае. 

А пад сталом... 

 
V 
 
— Пабыў я ў зубах тваіх  
І пад ствалом...— 
Завесялелы Аббрахайла прыгадвае.—  
Аб старасці дбай у сталасці...  
Будзь, воўча, госцем —  
Зубамі не ляскай. 
 
Прыгода, якая са мною сталася,  
Пэўне, некалі стане казкай.  
Прагнаў мяне гаспадар, а ты 
Пашкадаваў (не так, як сваяк твой кабылу!): 
Есці не стаў мяне з дабраты, 
Які быў наедак — скабы ды жылы. 
Адпусціў адкарміцца да гаспадара, 
Той быў рашыў, што я не сцярог дабра ў яго. 
Ты ж дзіця гаспадарскае ўкраў са двара 

Так, каб убачылі ўсе, што я адабраў яго. 
Перш чым з'есці мяне, 
Закусі як след. 
Не за ўласны кошт выдаю банкет —  
Са стала навукі і мне перапала. 
 
— Вочы ў цябе я пазычыў, сусед,—  
Воўк пад сталом,— 
Такое здараецца мала!  
А справа, васпане, во ў чым,  
Тут я з запрашэннем воўчым...  
Аббрахайла падхвальвае воўка: 
— Як і я, ты хвастом круціш лоўка!  
Косці пад стол несучы нам,  
Шчыруе прыслуга не вельмі, 
Вось пабыў бы ты на сучыным 
Вяселлі! 
Што банкет!.. 
Гаў!.. 
 
— А ты, сусед,  
Стаў 
Здароў, як заяц вясной. 
На воўка памоўка, 
А мядзведзь спадналуску... 
Воўк гаўкнуць хацеў, ды зароў: 
— Хачу пяяць,  
Шэф раіў мой 
Не налягаць на закуску... 
 
— Не жартуй з бядой! 

— Уў-уў-уў-уў-уў-уў-уў!-- 
Зацягнуў на адзін лад  
(Даўжэй за даклад грунтоўны!) Пра ваўчыцу, пра 
лог... 
 
Эпілог быў раптоўны  
(Не паратоўны!), 
Як і пралог,  
Ні авечкі, ні воўны!  
Вырвешся з лап —  
Доўга ікаецца.  
Храпа была б, 
А кальцо адшукаецца! 
 
VІ 
 
Хадзіць прывабліва ў быках —  
Рагатых кавалерах.  
Як рэбраў абручы ў баках,  
Не страшны шэры з шэрых!  
Як сілу чуеш у рагах —  
Не саступай з дарогі,  
Пакуль абух не гахне (ггахх!),  
Стой незалежна на таргах,  
Не забрыталі б рогі. 
 
Усе варочай дагары,  
З разгону бі, з нахрапу,  
Пакуль яшчэ гаспадары  
Кальцо не ўдзелі ў храпу. 
 
Што бысю капыты мачыць,  

Куды рагамі цэліцца?  
З кальцом у пысе  
Бык маўчыць,  
Ні мычыць,  
Ні целіцца! 
 
VІІ 
 
Тут не на раз маракаванне, 
Тут трэба мець якраз меркаванне, 
Ведаць, 
Разведаць, 
Што, як 
І дзе. 
Раз- 

мер- 
ка- 

ван- 
не 

Ідзе! 
Перад выпускам — 
Не сягоння! — 
 
Трэба лаўчыцца, 
Можа ў зяцях ля Смаргоні 
Пакінуць ваўчыца... 
 
Кепскі дыплом, 
І без сувязей, 
Шэлег цана! 
Не паможа апломб. 
Мур не праб'еш ілбом, 

Пойдзеш да цыгана! 
 
Якія тут неслухі-дрыгуны  
Мурашнікі перарылі?  
Цікавяцца цыганы  
Як прадстаўнікі перыферыі... 
 
VІІІ 
 
Забудзь на валацуг, 
Мець хочаш хоць павець — 
За медзь 
Скачы, 
Мядзведзь, 

Свой валачы ланцуг! 
 
Лясная галава, 
Не пад нараў у носе 
Кальцо? 
Аж цэлых два 
Любая пані носіць! 
Завуцца завушніцы. 
Ваўку кальцо й не сніцца! 
Ды на цябе мядзведзіцы 
Глядзяць і не нагледзяцца! 
 
Хадзіў па вудыры,  
Па шышкі да калод,  
Цяпер павадыры  
Сцыганілі прыход! 
 
Б'е мядзяк па медзяку  

Розна пажаданы: 
На зязюльку — Бедаку, 
На крумкача — Пану! 
 
Дай, цішыня, паслухаць, 
Ці не гром гручыць, 
Мядзведжая паслуга 
Цыгану ручыць! 
Не скрыпка грае — 
Цымбалы, 
Не сваты едуць — 
Цыганы! 
 
З цыганом — майсцер  
Да чужых кайсцер! 
 
ІX 
 
— Насякаем жаронцы! 
— Высцілаем под!  
(Цыганскае сонца...  
Цыганскі пот... ) 
 
Для цябе, дзеўка,  
З-за пазухі прыпеўка: 
— Цыган бацька, цыган я,  
Улавілі салаўя. 
Бацька ў пуню,  
А я ў ток, 
Бацьку ўбілі, а я ўцёк! 
 
Загадка-свацця  

І тут нос дзярэ: 
— Цыганка ў хаце,  
А цыцкі на дварэ (?). 
 
А ў садзе яблыкі —  
Цыганы, 
Абтрасуць іх зяблікі, 
Ці гані, 
Ці не,— 
Абтрасуць 
І таму прынясуць 
У чырвоным жупане,  
Хто хутчэй засне...  
Цыганё: 
— А мне? 
— Залез, паганё,—  
Не спі ў гумне!  
Малым пацеха! 
Ад смеху 
Не трэснуць ледзьве,  
Дражняць мядзведзя: 
— Мядзведзь, мядзведзь,  
Не ўмеў сядзець,  
Пакуль навучыўся,  
Хадзіць забыўся... 
 
На гора й сядун —  
Дзіця. 
Абы мядзведзь цыгану,  
Шатун, 
Хаця! 

— Мядзведзь дзяліўся камаром,  
Скупы падавіцца й вугром.  
Сумна без навару жыць —  
Ручку дай паваражыць! 
 
Сумна, баця, жывяце: 
Божкаеце, божкаеце. 
А ўдалося ж сіраце, 
З'ела курку ды з ножкамі — 
Трапечацца ў жываце! 
 
Банкарты  
Гуляюць у карты,  
А бацькавы дзеці  
Ламаюць клеці.  
Не тужы — Паваражы! 
 
Ад чаркі ў пяты  
Ці ад сваркі горача. 
— А дзе ж твая хата? 
— Проці ліха на ўзгорачку!  
А мядзведзь упрысядкі — 
Вось дык скокі!  
Ну-ткі, 
Лепш упрыся-ткі!  
Сам бярэцца ў бокі!  
Не ўтрываў смяшок,  
Рогат горбіцца. 
— Ажаніўся мяшок,  
Узяў торбачку,  
Туды-сюды павярнуў,  
Цмок у мордачку. 

Цыгана Таптыга — хваць  
Ды зароў, зароў: 
— Ты мяне па мордзе гладзь,  
Не лічы зубоў! 
 
Як туп, дык і топ,  
Скокі ўсім да смаку. 
— Ажаніўся дзярмакоп,  
Жонку ўзяў гуляку,  
Палажыўшы на лавачку... 
 
— Даць медзвядзю маку! 
 
Вось камедзь дык камедзь. 
(Дзе бярозна — 
Росна!) 
Заваліўся мядзведзь,  
І ўсе дуды — розна! 
 
Счубіліся цыганкі. 
(Ды не драмліце, цацаркі!)  
Пап Езус пахвалёны,  
Адкуль бяруцца кляцьбёны? 
 
— Языком абмываеш і там і тут,  
Каб цябе абмылі на кут! 
 
— Каб табе сонца было не міла! 
— Каб табе моль пяты пабіла! 
 
— Каб ты хадзіла пад плотам  

Калючым дротам! 
 
— Каб учарнела ты (каб!), як саган 
— Каб спаў з табою стары цыган! 
 
Праксэды, Аўдулі  
Паразяўлялі раты. 
(А ў клеці, а ў дулі, 

Пайшлі не каты...) 

 
Гарэлкі ўволю: 
Пяі, застолле! 
Цыганка ў дарозе, 
Цыган на парозе. 
(Сюжэт  не новы 

ў побытнай   прозе...) 

 
З'ела б котка рыбы шмат, 
З-за лускі марока. 
Не зашкодзіць сала шмат 
І 
Для скамароха.  
 
X 
 
У кожнай эпохі  
Свае блохі,  
Свае сарокі,  
Свае скамарохі,  
Свае сурокі,  
Свае зарокі,  
Свае сенсацыі,  

Свае прарокі,  
Свае сен-сансы! 
 
Скора і мох, скамарох  
З камара мог 
Прадаць сем шкур, чур! — 
Восьмую сабе на мех, 
Хай восенню сапе ў ім смех. 
 
Узяў кусок  
З камароў насок,  
Хацеў размачыць,  
А ён у цэбар не лезе;  
Раз маўчыць Лясун, 
Скамарох-ласун 
Кусок 
У лясок — 
Стала цемна ў лесе. 
Скамарох! 
Каму 
Асака — 
мурог 
Яму! 
Куму 
Вязе 
На страказе.  
Сястра казе —  
Страказа. 
Схавала хвост рака  
За 
Гарою кустам у рукаў. 
А там сустракаў 

Мураша — 
А чаму, рашаў 
Скамарох,— 
Таксама рог 
І не адзін у маладзіка, 
Як і ў кума-дзівака, 
Што не дбаў пра жонку, 
Падабаў пражонку. 
Маладая кума 
Дбала пра сябе сама! 
 
XІ 
 
Як аб сценку гарох:  
Муж стары ніякі!  
Скамарох на парог —  
На патэльню яйкі! 
 
Не скупыя жмінды  
На святыя нікды. 
 
А ў скамароха прысмакі,  
Ёсць хлеб траякі:  
Чорны, белы й ніякі. 
 
Нуда ў касцёле  
Свентэго Роха! 
Што за вяселле  
Без скамароха?! 
 
Вестка з падстрэшку  
Мчыцца з падскокам.  

Жэняць Цярэшку  
Са скамарохам! 
 
Цярэшка цярэжыла,  
На печы не ўлежала. 
 
— Цярэшка, чаху-чаху,  
Што ў цябе ў мяху-мяху? 
 
— А скажу ў смяху  
Я скамараху. 
 
Даць скамароху  
Бочку гароху,  
А скамарыцы  
Торбу пшаніцы! 
 
— Цяжка і дуду надзьмуць.  
Усе дзеўкі дрэнна йдуць,  
Адна дзеўка добра йдзець,  
Круціць задам, як мядзведзь. 
 
Лёсткі-пялёсткі  
Не для Таптыгі.  
Не столькі пачосткі,  
Колькі фатыгі. 
 
Любіш разынкі —  
Не лаві разінькі! 
 
Дзед бабу ловіць,  
Ляшчыннік ломіць,  

Ляшчыннік не ломіцца,  
Бабулька не ловіцца. 
 
— А здайся, бабулька, здайся,  
На іншых не спадзявайся, 
І тыя ж не лепшыя,  
Ёсць за мяне й меншыя! 
 
Дзед бабе чугай пашыў —  
На начы сем раз будзіў.  
Падумала бабка, 
хітруха такая,  
Ці я не захутка ад дзеда ўцякаю?  
— Не ўцякай, дзедзя-лябедзя,  
Пашыю футра з мядзведзя... 
 
Мядзведзь,  
Не злець,  
Цярпець...  
(Ледзь-ледзь!)  
Палічыць бы па лычах  
(У карчы — культуру!)  
Дзеляць на тваіх плячах,  
На мядзведжых, шкуру!  
Не звязаў — не валачы,  
Сам свае лычы лічы! 
 
А з цябе,  
З тваёй каргі,  
Хцівы чалавечак,  
Ані чорту качаргі,  
Ані богу свечак! 

Ад Цярэшкі арэшкі  
Хай хавае Цярэшка.  
А ў лесе сцежкі!  
Арол ці рэшка? —  
Воўк варожыць на поўню,  
Пазірае на пуню,  
Уварваў — еш напоўню,  
Лапу ссі, як сапуня... 
 
Дзе буры лёг, 
Там і бярлог. 
Спі, пакуль пярун не падыме.  
А тут чакай, дубеючы,  
Калі гаспадыня  
Чаго прынясе.  
Верабеечка —  
У страсе, 
Качан капусты — на лясе. 
Абрыдла яму — 
Ад хаты да хаты, 
Ісці б па ламу 
Да мядзведзіцы ў сваты! 
У Смаргонь 
Ці ў агонь — 
Гэта ўсе адналькова. 
З сілы выб'ецца конь, 
Не памогуць падковы. 
 
Што Таптыгу старому  
Толку з гэтай вучобы?  
Хай пану — харомы,  

Цэхмайстру — хваробы,  
Медзвядзю — глушчоба! 
 
Каб сабака разяваты  
Падавіўся брохам!  
Скамарох падаўся ў сваты —  
Ты за скамарохам. 
 
Як да Ганулі  
Сваты шуганулі.  
За кроснамі дзеўка  
Ў адной кашулі. 
 
— Чаму без спадніцы,  
Дзе сватаў бохан? 
— Спяць аканіцы,  
Двор не абброхан. 
 
— Галубка, дзе бацька,  
Да кубка ласы? 
— Паехаў для мяса закрасы. 
— Дзе ж маці?  
Ні квасу кварты,  
Ні соладу... 
— З леташніх жартаў  
Хварэе сёлета... 
 
Як быў квас,  
Не было вас, 
А як засталіся адны квасіны,  
Дык вас чэрці пананасілі! 
(Дома не ўсе —  

Відно ж. 
Да красенцаў ні на панож,  
А замуж як на нож...) 
 
XІІ 
 
Цягні руку ў прыскрынак, 
Ашчаднасці — 
Капцы. 
Адно саслоўе рынак: 
На рынку — ўсе купцы! 
Мяшчане, 
Местачкоўцы, 
Скрозь 
Кожны нос суе. 
Тут нават выпадкоўцы, 
Заезджыя — 
Свае! 
 
Гаршкам не біцца — 
Збыцца б! 
Зіхцяць 
Тузы-тазы. 
Купца забрала, 
Быццам 
Казла за матузы.  
Забрала, ўзяло. 
Нутро загуло: 
— Купіў бы сяло,  
Ды грошай гало!  
Дзядок далей закраўся  
Ад бабчыных вачэй,  

Скароміну-закрасу  
Збыць наравіць  
Хутчэй: 
— Было трошачкі грашышкаў,  
І тыя дзеўкам расшышкаў. 
 
Кабета-працаўніца  
(З-пад цёплых кажухоў)  
Умее прыцаніцца  
Да цёплых жаніхоў: 
— І купіць бы купіла,  
Ды згубіла купіла! 
Скароміна не тая. 
Ад загавін пашчу, 
Як хлопца забрытаю — 
Не скора адпушчу! 
Не было мяса, 
І хвост — не закраса. 
Усім хапае часу 
Пад'есці ў думках 
Ласа. 
— А па мне хоць сабачына,  
Абы вочы не бачылі! 
 
Заб'юць тут гакі-бакі.  
Ах, вёска Старына!  
Адтуль хітрэц сабаку  
Прадаў за барана.  
На сала не багаты —  
Смяяўся стол за двух.  
Кот 
Пёр наўцёкі з хаты,  

Сабачы ўчуўшы дух.  
Прадаў аброць і колы —  
І, сам сабе суддзя,  
Спадар ужо вясёлы  
Прыстаў да медзвядзя.  
Заняты ён размовай —  
Фатыгай разумовай. 
 
— Ты выйшаў з пячоры  
Учора. 
Я сёння з бярлога,—  
Нябога. 
Ты гнеш перад панам  
Свой карак з праклёнам,  
Я з капелюхом абшарпаным  
Перад табою з паклонам.  
Не спяшайся ў абдоймы  
Ды звысака не глядзі:  
Па-свойму  
З табою  
Абое 
Мы — медзвядзі.  
Мы, чалавеча, 
Падобны нечым.  
Не смейся, рабе,  
Будзе і табе! 
 
XІІІ 
 
У Смаргоні дагаджай.  
Называецца 

Смаргонню  

А таму так,  
Што ўраджай  
Родзіць  
На адзін 
сморг з гоні.  
Медзвядзю вярста ці гоня,  
Дужа розніцы тае.  
Навучэнцы не ціхоні  
З Акадэміі яе. 
 
Трапіш з лесу да Смаргоні, 
Ясна, не для адпачынку. 
Калі дзядзьку тут 
З морг гоні, 
Неба медзвядзю — 
З аўчынку. 
Хітра выдуманы роў  
Для цэхмайстра — 

дрэсіроўня, 
Медзвядзю 
раўці ўсё роўна,  
Так бы сам «прафесар» роў! 
 
Навучэнцы не ціхоні.  
І таму на ўзроўным фоне  
Ва ўлюбёнцы выйшаў хутка  
Ціхі медзвядзёк 

Мірутка. 
 

XІV 
 
Не нацешацца з Міруткі:  

Трэба — гнуткі,  
Трэба — прудкі, 
Скажуць слухаць брэх ля будкі —  
Будзе слухаць  
Дзень і суткі. 
Сам сабака гаўкнуў з будкі —  
Не мінуе хвастакруткі!  
Думкі натаваць —  
Бяроста.  
Хочаш — 
Сцісні ў лапы проста,  
Грай, 
Як дзед той на дудзе. 
Хочаш злапаць лёс, бясхвосты, 
Драпай 
Лапай, 
Хто, 
Што, 
Дзе?!. 
 
Хто ў гаросе, 
Хто ў аўсе: 
У яго на ўліку ўсе. 
Берастовае дасье 
Пухліцца ў Міруткі. 
Фактаў з лапы сам 
Дассе, 
Не пашкодзяць чуткі. 
 
Дрэсіроўшчык  
Дрыхне дома:  
Хто чым дыхае —  



 126 

Вядома! 
 
На цэхмайстра войстрыць кіпаць —  
Розгаў трэба ўволю ўсыпаць! 
 
Марыць драпнуць з дрэсіроўні —  
Адбіваць паклоны поўні! 
 
Спрабавалі браць за грудкі —  
Не мінулі «вашапрудкі»  
(Тут халодную —  
Гарачай 
Называюць так,  
Іначай...) 
Не нацешыцца з Міруткі  
Таўстаскурай  «прафесуры».  
Пастаяць за сябра — дудкі! —  
Прудкі, 
Выпрудзіцца з шкуры!  
Выпуск — хто куды.  
Мірутка — 
Шусь у будку, й нічагутка!  
Дослед 
(Не на ўласнай шкуры!)  
Ставіць 
Пры кіпцюрантуры... 
 
XV 
 
Ідуць па лесе 

выпускнікамі.  
Што ў голаў улезе,  

Уміг знікае:  
Мазгі свідруюць  
Шалёныя зыкі.  
Няйначай, сябруюць  
З д'яблам музыкі?  
І месяць,  
І месяць 
Даўбешкамі ў бубны. 
А ў лесе месяц  
Той самы  
Шлюбны. 
 
Цукерку ўгледзеўшы —  
Да торбы ў сваты.  
А недзе мядзведзішку  
Невуч касматы  
Вядзе пад адхоны —  
Ды ў абдымоніху.  
А ты,  
Вучоны, 
Скачы «Лявоніху»! 
Заціхлі гукі 
На нейкі момант. 
І -- цішы 
гулкі 
ударыў молат. 

Лес за-шу-меў...  
За-пах-ла ка-рэ-нне...  
Прачнуўся гнеў.  
Ад-дзі-ка-рэн-не  
Па ўсёй навуцы  
Ды пяцярнёю.  

Ланцугі рвуцца —  
Усё парахнёю!  
Зглушылі вушы  
Вар'яцкія тушы,  
Павадыры,  
Злыя душы, 
чым не тушы?!. 
Павадыр 
Ці правадыр, 
Правярай, ці глыбак вір! 
Ціха! 
 
Зваж, па чым ён, ліха фунт? 

Бунт! 
Вылятай, як з бочкі шпунт! 

Бунт! 
Для касцей ці мяккі грунт? 

Бунт! 
O, psja krew! Сабака! Hund! 

Бунт! 
 
Норавазнаўцаў потым  
Быў вялікі табун там.  
У Акадэміі бунт употай  
Называўся 
Мядзведжым бунтам.  
Даліся ў знакі 
І зноў жа — сабакі!  

Завадатаі 

Не мядзведзішак сваталі. 

Іх вянчалі ў дубцы ды ў вілы. 

Валачы  гасцей Радзівіла 

У спёку ў санях — 

Не цярэжыць Цярэшку ў сянях. 

Сані не едуць самі, 

Хоць і дарога з солі. 

На збітыя лапы   — 

Болю даволі! 

 
XVІ 
 
З тых часоў кандуіт узнік,  
Каб Смаргонскае Акадэміі выпускнік  
Ні карэння, ні моху не нюхаў,  
Каб пошуму лесу не слухаў. 
 
Выпускніку шкодзяць 
Одумныя ўспаміны! 
Яму супакаенне адзінае: 
Штогадзіны, 
Штодня 
Траскатня, 
Грукатня, 
Брахня, 
Толькі — не цішыня! 
 
XVІІ 
 
Ахі! 
Скідайце хутчэй  
З плячэй  
Апранахі! 
Як іскры з вачэй —  
Не пішыся ў манахі! 

Охі! 
Здзірайце, як той падатак, 
З пятак 
Панчохі! 
Прэч паноў і панятак,—  
Хай скачуць, як блохі! 
 
Усе,  
Усе,  
Хто ссе 
Піпку тугі пакрысе,  
Пакідайце сховішча! 
 
XVІІІ 
 

Скамарохі. 

Відовішча!  

Пакажы, Валакіта  
(А багдай бы ты сам умлеў!), 
Як кароў ксяндзовых  
Мікіта  
Заганяе ў свой хлеў.  
Ахвяраваў быў на свенты косцел  
Цялушку апошнюю й подсціл. 
Ксёндз раіў думаць аб раі  
І ўтаймоўваць хэньць.  
«Пан Бог за адну пасылае  
Двудзесьце пеньць!»  
Ад гізу ксяндзовы каровы  
Забеглі ў Мікітаў двор  
(Стрымаў Бог слова!),  
Мікіта ўсіх і запёр.  

Алілую Богу й падаўне  
Прыйдзецца дзесьці пець,  
Якраз жа і даў мне  
Двудзесьце пеньць! 
 
Як рэзаліся ў карты 
Поп з ксяндзом не на жарты (?), 
Поп прысягаў, 
Ачмурэўшы ад седні: 
«Не паможа Божа — 
Не служу абедні!» 
Без шэлега вяртаючыся пад зару, 
Падпіраючы ілбом 
Тын, 
Званару 
Здалёку зароў яшчэ: 
«А заўтра Мартын,  
Ані тром-балі-бом,  
Ані дзын-дзылі-дзын,  
Ані за вяровачку!.. » 
 
Пакажы, Недалужа,  
Заробіш сала,  
Як жонка мужа  
Ды зневажала.  
Павяла ў поле  
Дый прывязала  
Плячмі к бярозе,  
А ўсім — к дарозе.  
Марнее бядак.  
Хто ні едзе — пытае:  
— Чым гэта так 

Чалавеча баўтае?.. 
Як дзед бабу разуваў (?), 
Рот ад страху разяваў. 

(Ой, бабулька, што за звер,  
Я ж баюся, каб не з'еў...) 

 
Пакажы, як плыве  
Пан Хамуйла важліва,  
Хоць жыве ў хляве,  
А па-панску кашляе. 
 
Пакажы,  
Як разважліва  
Пінчук развязвае  
Свой капшук, 
Як смаліць чортава зелле (?).  
Стаптаўся знізу паляшук,  
А зверху —  
Вошы з'елі. 
 
Пакажы, 
Як прамудрыя палешукі  
Як не нацерлі сабе плешакі,  
Гумны ўсе папалілі,  
А вавёрку злавілі (?).  
Як старцы 
Пабіліся за сухарцы (?). 

Забараняе поп 
Упамінаць імя Госпада ў Суі,  
Бі ў Бачэйкаве лоб,  
Старац скрозь калясуе.  
Хлеб наш насушаны,  

Сам ссох і нас ссушыў... 
 
Чорт баяўся сухой ігрушыны  
І медзвядзю бярлог сымшыў.  
А мядзведзь у журбе  
Боты сам сабе  
Шыў... 
 
Мёду потых  
Чуе носам,  
Мішка ў ботах,  
А след — босы... 
А ты, 
Механоша,  
Смеханоша,  
Маўчыш, як святы.  
Раскажы, як у ліпені  
Пала пароша... 
 
Як у сераду на Масленіцу  
Певень узляцеў на прасніцу,  
Яечка знёс, 
На паліцу ў куточак занёс,  
А сляпы падглядваў,  
А глухі падслухваў,  
А бязрукі яечка ўкраў,  
А бязногі ўдагон паджгаў,  
А бязрукі ў бязногага  
Яечка адабраў, 
Галапузаму за пазуху паклаў. 
 
— Ёсць з кім марыцца  

Ноччу, 
Ёсць з кім мірыцца 
Днём! — 
Рагоча 
Скамарыца.— 
Калі ж перадыхнём?!. 
 
Скамарыца не ўдава, 
Хай сабе дарогі: 
За пнём галава, 
За калодай ногі! 
Лапаць — 
Каб без куракоў! 
Чосу дай абцасу! 
Наелася буракоў, 
Напілася квасу, 
Манілася з хлопцам спаць — 
Недабрала часу! 
 
Нешта хмур 
Дзяцюк. 
Юр, 
Як цюк, дык цюк. 
(Светла ў цёмную ночку.) 
Ой, пайду з тугі-гора ўтаплюся 
У салодкім мядочку. 
Ой, пайду з тугі-гора заб'юся 
Аб белыя падушкі. 
Ой, пайду з тугі-гора задаўлюся 
На шыі ў маладушкі. 
Пайшоў... 

— Таптыга, 
Табе спарышоў з барышоў, 
Як Жыцень у жыце 
Кабет пераймае (?)... 
Іржыце, панове, іржыце,  

Хоць  жываты расперажыце. 

Хто каго пераймае? 
 
XІX 
 

Па свеце ідуць скамарохі —  

Пасынкі сумнай эпохі. 
 
Што за анафемы  
І пагоні 
Акадэмікам са Смаргоні? 
 
Не шкодзіла б часам 
Неданоскам 
І недамеркам 
Сам-насам 
Пабыць з люстэркам 
Хоць трохі... 

Смяюцца 
Пасля 

Скамарохі... 

 
Медзвядзю скакаць — 
Абы ранак. 
І смачны і хрупаткі, 
Хоць і з добрай рукі, 
Кальцо 

Нагадвае абаранак.  
Кальцо зламанае маладзіка  
Прыемней для выпускніка! 
 
XX 
 
Здаецца, што й крэндзель  
Паказвае кукіш.  
На віскі, на брэндзі  
Таптыгу не купіш!  
Дзівуецца ледзі: — мЕдВеДи! 
 
XXІ 
 
Як нямаш  
Камаш, 
Ногі мыць дарэмна. 

Кішыць кірмаш  

На Рэйне. 

Словы меле на пыцель  
З імем гучным 

Смаргонскі вучыцель 

З вучнем.  
Знойдзе Бог мужыку загану.  
Як на гэтым свеце ні секлі,  
А горай яму, чым пану,  
І ў пекле: 
Пан спакойна сядзіць у катле,  
Кіпіць у смале,  
А мужыку — і дровы сячы,  
І пад кацёл валачы... 

Хіба ж не праўда, скажэце,  
Хто жыў на гэтым свеце  
На ўсю шырыню, 
Пад гранітам разлёгся на ўсю даўжыню. 
 
Хіба ж я маню, 
Багаты на латы 
Сярэдні гаспадар з Бярэзіны, 
Па баках дзве торбы, 
А сам, зухаваты,— 
Пасярэдзіне! 
Цягне табаку ў храпу 
Між пчаляром і пчалой 
Пасрэднік — 
Касалапы 
Прыстоланаследнік:  
Пад сталом 
І пры столе наслядзіць так,  
Пакуль змяцеш —  
Гальнём стане венік.  
Бюргер,  
Трасі кішэнік,  
Цягні пятак, 
Ці — хай яго спрашыць —  
Пфеніг! 
 
XXІІ 
 
З лаўраў 
Лаўровы лісток зялёны  
У суп скамарохаў  
Падае. 

— Адкуль а-к-а-д-э-м-і-к-і, 
З Егелёны,  
З Сарбоны, 
З Падуі?!! 

 
Шум у харчэўнях,  
Шуміха ў друку.  
Адказ 
Па карчэўю, 
Па мулкім бруку 
Трасецца 

ў дзіравым 
фургоне: 

— Са 
Ссмуурр 

гоо- 
ні... 

 
ХХІІІ 
 
І на гладкай шашы 
Смех праймаюць дрыготкі. 
На свой хвост не брашы... 
А ў медзвядзя  
Хвост кароткі... 

САМОТА ПАЛОМНІЦТВА 
Лера-паэма 

 

... иже мя милостивый Бог  

с того языка на свет пустил. 

а 
 
Толькі пакутніцкі лес  
Мае на памяць права!  
Імем зямлі і нябёс  
Дзейсніцца вечная справа,  
Справа на ўсе вякі,  
Што засталіся ў людства.  
Поўняцца часу глякі  
Жвірам прароцтва,  
Люцтва, 
Жвірам адчаю, тугі, 
Жвірам смугі, самоты. 
І на свае кругі 
Вернуць пясчынку рашоты 
Вечнасці. 
І ланцугі 
Любасці і пяшчоты 
Злучаць два берагі, 
І на свае лугі 
Пчол павяртацьмуць соты, 
 
Рупнасці мудрых пчол  
Тых, што пылок пазнання  
З іншапланетных чол  
Будуць збіраць.  
Старанне 

Іхняе ўбачыць Бог.  
І засвітае ў часе  
Постаць, што за парог  
Цемрачы выйшла, зраклася  
Вечнае сумятні,  
Вечнае забароны. 
 
Тлен, ападзі, не крані  
След ад ступні ягонай! 
….................................. 
 
Фаўстаў нашчадак Францыск  
Шэпча сваёй Маргарыце.  
Робіцца друкам ціск.  
З'яўлены ў дрэварыце  
Першы канкрэтны твар  
У Бібліі, а не воблік.  
Лекар асветай, друкар  
Не з-за лятучых воблак —  
З Полацка сын Лукаша,  
Тога, што жыў з кірмаша,  
Што давяраўся долі,  
Тога, ў каго з каша  
Пнуўся вятох на волю,  
Тога, у каго з каўша  
Брага лілася доле,  
Тога, што змог адзін  
Торкнуць свае два грошы  
У Кракаў ажно,  
Каб сын 
У доктарскае ахарошы  
Лекаваў, колькі мог,  

Душы людскога сабора.  
Маладзічковы рог  
Быў Лукашу за апору. 
 
б 
 
У хаце смачна пахне пірагамі.  
Званы Сафеі небу б'юць хвалу.  
Развітвацца са шкурай і з рагамі,  
Вядома, што не хочацца валу,  
Ды шкура скора пойдзе  
На пергамент,  
Панура адвісеўшы на калу. 
Ва ўласнай шкуры  
Ўвесь астатні статак  
Пасецца ля аціхлай Палаты.  
Пергамент зберажэ нашчадкам  
Статут, 
Дзе беларускай мовы  
Дух святы 
Асвечаны Скарынавай рукою  
І апладнёны Млечным Шляхам дум. 
Паслухай, як рыкае за ракою  
Сагнаны ў статак  
Стогадовы сум. 
….................................. 
 
Ільсніцца футра пільсцю маразяна  
У сховах палачаніна купца  
Лукі Скарыны,  
Каб на плечы пана  
Свайго а ці заморскага  

З канца, 
З прысветку свету легчы 
Недзе ў Рызе, 
Яна суседка — 
Як падаць ракой Дзвіной, 
Што ў туманах, нібыта ў рызе, 
Да неба не павернецца спіной, 
А дасць свае найменне Дзвінаборгу, 
Ці Дзюнабургу. 
Ад яе лукі 
У свет плывуць чаўны. 
Дай, Божа, торгу 
Для вернага раба твайго Лукі! 
 
в 
 
Цягне маўклівасці як 
Бочку — вадзе не праліцца. 
Доўга гісторыя, як 
Полацкая маладзіца, 
Будзе высвечваць цень, 
Панаскіпаўшы лучыны, 
Каб асвяціўся дзень, 
Дзень нараджэння Скарыны. 
Каб атрымаць адказ 
З вуснаў самой таямніцы, 
Хоць бы акрэсліць час — 
Сёмуха ці Грамніцы? 
Пырнік і ўвесь асот 
Блытанасці 
Гаспадыня, 
Нібы ўтравелы гарод, 

Выпале, толькі б год 
Хуткі быў на паміне. 
Праўда, і дзень, і год  
Сонечнага зацьмення  
Полацак помніць,  
Код 
Гэта які ці знаменне: 
Маладзічковы след 
Сонечнае аблічча 
Значыць. 
Маўчыць партрэт, 
Леты, магчыма, лічыць 
Думнага спадара 
У доктарскім годным берэце, 
Нібыта кажа: 
«Пара 
Апавясціцца ў свеце.  
Што яму дзень і год!  
Сонца і тое, прарочы  
Учуўшы ягоны прыход,  
Ціха заплюшчыла вочы».  
Гэта ішоў памачнік Сонцу —  
Удвох у змроку  
Лепей. 
А след не знік —  
Бачыцца вечнаму зроку. 
 
Год нараджэння?  
Калі Русь адбялілася,  
Белай Стала. 
Па ўсей зямлі  
Крыўская слава бегла.  

Беляць палотны, каб  
Кужаль кунежыў цела,  
Каб аж да крохту скаб  
Дух не здаваўся.  
Бела 
Доле й на небясі —  
Снежна і Млечнашляха.  
Большая Белай Русі  
Наканавана плаха. 
 
Гэта пад полаза віск,  
Які патурбуе Еўропу, 
Вызначыць пан Францыск  
У Кракаве па гараскопу.  
Гора з капу гараскоп  
Вызначыць Беларусі?  
Тых не палічыць коп  
Гора 
І неба, мусіць.  
Будуць хаваць у капцы  
Славу яе і слова  
Хіжага гандлю купцы,  
Радцы падступных ловаў.  
Будзе шукаць траву  
Ад забыцця народа  
Уласнага ймя ў раву  
Пражскім —  
У садавода  
Клопат такі стары  
Будзе ў любой нагодзе. 
 
У кіцялях святары  

Аж праз чатыры стагоддзі  
Вешаць пачнуць ярлык  
Мніха і цемрашала,  
Будзе халуйскі язык  
Люцей ад змяінага джала.  
Жывіцца вечнасць якраз  
З часу, з яго даніны.  
Мы, беларусы, раз  
І назаўсёды павінны  
Помніць — да дамавіны —  
Час нараджэння нас —  
Час нараджэння Скарыны. 
 
г 
 
О, як радасна мову рабіць  
На багата стагоддзяў славутай!  
Шкарлупіну знявагі разбіць —  
І пасыплюцца звонкай валютай  
З залатога арэха нябёс  
Гукі гукаў,  
Як тыя ядзёрцы.  
Мова тая, з якой ты ўзрос,  
У цябе і ў Айчыны на сэрцы. 
Сцвердзіць гэтая мова пасля 
Горды Статут Вялікага княства.  
Беларусаў святая зямля 
Словы крылкія вышле, як птаства  
У Статут, нібыта ў вырай вякоў,  
Каб вярталіся ў душы нашчадкаў.  
У яе на паноў, мужыкоў  
Хопіць, покуль гучыць яна,  

Спадкаў! 
 
Гэту мову і край у цяжбе  
Цягнуць нашы суседзі да поту,  
Нібы коўдру ўначы, на сябе,  
За вякі не спагнаўшы ахвоту. 
 
Цягнуць так ад цямна да святла  
Сваякі і суседзі ў зморы,  
Аж свіціцца яна пачала —  
І на дзірках, як лапікі, зоры. 
 
А Францыск прымяраў, прыміраў 
Словы, 
Што з-пад Дзвіны, з-пад Вушачы,  
Бласлаўляючы мову й міран,  
Ратнікаў і ратаяў на ўдачы. 
 
На якое стагоддзе пазней 
У карчме з Чарнаручча дзяўчына 
Кручаная, як тая ляйчына, 
Запяе, памінаючы жней: 
— Ой, мамачка, я прапала — 
Любіць мяне хто папала, 
І расейцы, і палякі, 
І ўсякія пабасцякі... 
 
Кутнік прышлы, прымака і зяць  
З завядзёнкай асвечанай даўняй  
Звыклі хлопскай, мужыцкаю зваць  
И наречьем великой державной  

Мову нашу, якая са дна  

Дзіўнабоскай паганскай асновы,  
Як крыніца забіла, 
Яна 
У світальнае цноце адна  
Кожны гук ацаліла вясновы. 
 
д 
 
Святар для асланення склаўшы ксты,  
Змаўкаў, і мова боскі храм дзівіла.  
І Жыгімонт стары пісаў лісты  
На мове нашае да Радзівіла. 
 
І Кміта-Чарнабыльскі каралю,  
Магнатам і чыноўнікам дзяржавы  
Лісты па-беларуску слаў,  
Зямлю 
Сваёй лічыў, не пазычаў ёй славы. 
 
А потым праваслаўнікі з царквы, 
Каб дзверы уніяцтва зняць з крукамі, 
Прагналі мову, даўшы ёй правы 
Араць, касіць, 
Вадзіцца з жабракамі; 
Яшчэ спяваць, паднёсшы каравай, 
І думаць, статак гонячы на пашу. 
Северо-западным 

Назвалі край 
І дыялектам людскай мову нашу. 
 
І новай веры новым пастухам  
Зусім не трэба ведаць мову краю.  

На людскай мове спавядайся, хам!  
І з моваю сваёй не прыся ў храм,  
Адна ёсць мова — лашчыць і карае! 
 
дж 
 

Кіруючыся набожным жаданнем і наважыўшыся 

надрукаваць і выдаць на рускай мове Святое 

пісанне, прыбыў да масквіцян. Гэтыя кнігі былі 

публічна па загаду князя спалены, таму што 

былі выдадзены падданым рымскай царквы і ў 

месцах, якія не падлягаюць яе ўладзе. Такая 

ўселена ў гэты народ непрыязнасць да лацінскага 

і рымскага імені... 
Інструкцыя, у адпаведнасці з якой каралеўскі пасол мусіць 

гаварыць з рымскім папам 

 
Баіцца ерасі Маскава 
У слове, што надрукавана 
Самім антыхрыстам. 
Царква 
Ад конніка да каравана  
Падазраваць павінна ўсіх,  
Бо ў праваслаўнай права славы  
Належыць ёй, а каб не ціх  
Шал недаверу, есць рухавы  
Чырвоны певень —  
Пад страху 
Пусці яго — і толькі попел  
Маўчыць. 
А пеўню б хоць крыху  
Пакукарэкаць у Еўропе,  
Бо асмялелі скразнякі!  

І ўсе з Еўропы, ўсе з Заходу.  
Масковія на ўсе замкі  
Замкнёная, і ўсе дзякі  
Блішчаць, як тыя медзякі,  
На Русь наводзячы лагоду. 
 
Ідзе здалёк культур сутык,  
Каб дротам замяніць вярыгі.  
А тут гусіцкі ерэтык  
Надрукаваць святыя кнігі  
Пасмеў уперад ад Масквы  
У Вільні, ў скамянелай Празе.  
Адвернецца ад галавы  
Такой сякера  
У абразе, 
Бо ёй даводзіцца сячы 
Куды цяжэйшыя галовы. 
— Сачы, сачы! — 
Не спяць сычы 
І злой начы сляпыя совы. 
Гром грымне, а пакуль яшчэ 
Масковія — 
Цямрэчы хутар. 
З нярускім іменем цячэ 
Рака. 
І ў Вітэнбергу Лютэр 
Устрашыўся ерэтыка, 
Збег у Таргаў. 
Пра Францыска 
Легендаў пацячэ рака 
Ля сціхлых старыц праўды блізка. 
Пагоніць Лютэр слоў брую,  

І, зайздрасць глушачы цяжкую,  
Ён следам Біблію сваю  
Перакладзе і надрукуе...  
І ерась — 
Толькі пыл і прах —  
Ляціць з агню-ўсёжэрцы прыскам  
Над сынам Полацка Францыскам. ... 
Друкар сустрэчы гэтай праг. 
 
Пакуль што Фёдараў расце, 
Каб ехаць ерасі набрацца 
Ў Скарынаў край, 
Дзе ў дабраце 
Усіх прымае шчыра праца. 
….................................. 
 
Няхай жыве пажар да хмар!  
Ва ўсе вякі, ва ўсе часіны  
Над тленам тлену валадар  
За ўсіх прымаць віны цяжар  
Звык, чырванеючы,  
Адзіны 
Віноўца чорных спраў, распраў, 
Зямное і нябеснай кары. 
І Праметэй агонь украў 
У Бога з марай пра пажары. 
….................................. 
 
Няхай нязводны будзе мор,  
Які бяжыць хутчэй за чутку!  
Дзе думка з цёмнага закутку  
Пасмела вылезці на двор,  

Дзе непадкупнасці дакор  
Не чысціць хлусу чаравікі,  
Туды пашлі, Уладыка, мор,  
Мор слепатой усёвялікі. 
 
Пажар лацвей ракой тушыць, 
Як не ракой,— 
Затушаць морам. 
Мор дужы ісціну глушыць. 
Няхай усе дрыжыць пад морам! 
Во! Мор ідзе — пяе жарства,  
Пакуль ён спіць, нахабны сорам,  
Крок люты слухае Масква.  
Надыдзе і палёт да зор.  
І зменіць мор чарговы мор... 
….................................. 
 
Не па чэраве аперзь,  
На чале аповязь роздуму.  
Падымай свой позірк,  
Ерась, 
Смутак твой дарэмна рос, таму  
Што з цябе бярэ пачатак  
Рэчка ў неспакойным рэчышчы.  
Ты — бяльмо старых сятчатак,  
Што расце, сябе ж адпрэчыўшы. 
 
На чале — святла аповязь.  
Промень, 
З цемрай сілай мерайся.  
Пачынай сваю аповесць,  
Ерась, 

Прыраджэнка ерасі. 
 
Хай гудзе душэўны верад,  
Як пчаліны рой на верасе.  
Ерась, 
Смела мкніся ўперад.  
Новы дзень —  
Хаўруснік ерасі. 
 
Аж хістаецца эпоха,  
Зачыняюцца ашчэры ўсе.  
Верачы ў нязрушнасць Бога,  
У душы не бойся ерасі! 
 
Крыл крамольніцкіх аперась  
Птушанятам сніцца ў шэрасе.  
Хай жыве святая ерась!  
Свет глядзіць вачыма ерасі. 
 
дз 
 
Спяшаўся коннік, 
Гонка конік бег. 
Не даганялі беглага ці кнехта. 
Гаштольду ў Вільню выслаў Кенігсберг 
Пісьмова крыўду герцага Альбрэхта. 
 
Калі сышоў з высокага двара Скарына, 
Кліканы дамоў самотай,  
Яўрэя-лекара і друкара  
Ён ад Альбрэхта звёў  
З сабою ўпотай. 

Магістр апошні ордэна тэўтонаў  
Пісаў, каб ваявода даў загад  
Скарыну — ўцекачоў вярнуць назад,  
Жадаючы Гаштольду толькі плёнаў. 
 
І ўказ свой каралеўскі Жыгімонт  
Аддасць 
І граматамі сцвердзіць згоду,  
Азначыць прывілеі ўсе наконт  
Скарыны — 
Даць ва ўсім яму свабоду! 
 
Больш за чатыры месяцы Францыск 
Праседзіць вязнем у турме ў Пазнані. 
І захаваецца судовы іск 
І звестка з Прагі ўскосная пазная. 
Папера захавае, колькі суд 
Юхтовых, чымшавых, 
Яшчэ й рысіных 
Прысудзіць шкур Францыску. 
Цуг пакут 
Расцягнецца. 
Віноўных і нявінных 
Людзей — 
Купцоў, магнатаў ды пісцоў 
З сабою ў вечны шлях узяў імёны. 
Ані злічыць ганцоў 
З усіх канцоў, 
Што хочуць бачыць кожны след ягоны.  
Змясціла свет Скарынава сляза, 
Скарынаў воблік час зрабіў іконай.  

Пылінкі звестак — прах і драбяза  
На зорных строях велічы Ягонай. 
 
е 
 
У Полацку ў траўні і ў марцы  
На цвінтары і на таргу  
Пра беднага Лазара старцы  
Цягнулі даўжэзна тугу  
Пра землі, якія за морам,  
Пра мукі Хрыстовы, пра Рым.  
«Калі не пракормім — заморым  
Душу сваю смуткам старым»,—  
Шаптала старцоўская сіла,  
Нячыстай яна не была. 
І лера наўсхліп галасіла,  
Брыла ад сяла да сяла. 
 
Язык дзервянеў у знямозе,  
Нібы ў пастуха пугаўё,  
Што бачылі вочы ў дарозе,  
Гундосілі старцы сваё: 
— Хлеў згарэў, хлеў згарэў,  
А шулы асталіся. 
Матка плачаць, 
Бацька плачаць, 
А дзетачкі скачуць... 
Не дужы старцоўскі наедак, 
Скупыя часцей працадні, 
Сябе разжалобіўшы гэтак, 
Як цягнецца, так і цягні! 
— Ой, не так жа мы селі,  

Як летась сядзелі. 
Ой, не так жа нам далі,  
Як летась давалі... 
….................................. 
 
Самота, самота, самота —  
Куды ад назолы ўцячы?  
Сама ты прыходзіш, ахвота,  
Пакінуць сумоту балота,  
Вільготныя пыцкі, лычы, 
І пеша, як тыя драчы,  
Ад золака і да закота  
У вырай падацца. 
 
Лічы 
Свае сцежкаводныя зоркі,  
З табой лугавіны і ўзгоркі  
Падзеляць па-брацку харчы. 
 
Дарога твая ўпалынее,  
Запыліцца месячка плех.  
У Домны, а ці ў Паланеі  
Цябе прычакае начлег. 
 
У печы закладзена люшка.  
Не з чаду цябе ўчадзіць,  
Пачуеш праз сон, як пяюшка  
Гарэзна на вушка дудзіць:  
Ой ты, мая Домна,  
Прыйдзі ка мне цёмна,  
Твая ступа, мой таўкач —  
Будзем крупы абтаўкаць... 

Ніяк не ўцячы ад самоты,  
Сваю абхітрыўшы тугу,  
Самота нагурбіць сумёты —  
І глухні, нібы ў берлагу. 
….................................. 
 
Няхай твой не стоміцца посах,  
Далей ад самоты вядзе,  
Паломнік, 
У хмарах, на плёсах 
Не знойдзеш спакою нідзе. 
 
Палону пазнання палоннік  
Сваёй спагадае бядзе.  
Абраннік дарогі —  
Паломнік 
Сам-насам з самотай ідзе. 
….................................. 
 
І помніць радзіну бяздомнік,  
І мову спагад і надзей, 
Як вернік 
Самотны паломнік 
У тлумным саборы людзей... 
 
ж 
 
Пячэ народу кожнаму Бог  
Нябачны бохан лёснага хлеба,  
Каб перад тым,  
Як падацца на неба,  

Прывеціў хлебам народ  
Свой парог. 
 
У кмене зорак хлеб падавы,  
Пячэцца ён на аеры веры,  
Вякі перад ім расчыняюць дзверы,  
І гэтым хлебам народ жывы. 
 
Як нават рухне нябесны склеп, 
У райскіх шатах ці ў апраметнай 
Быць кожны мусіць 
З душой адметнай, 
Пакуль з ім духу надзённы хлеб. 
 
У беларусаў, у крывічоў  
Хлеб духу зласаваны прыбышамі. 
Мы ўжо сябе выракаемся самі,  
Нібы рагацікі з-пад карчоў. 
 
І нашыя вушы глушыць смяшок,  
І нашыя душы праймае кпіна.  
Ад бохана нам ацалела  
Скарына, 
Ад поўні вечнасці —  
Веташок... 
 
1988 

АБЛАЧЫНА-САМАБРАНКА 
Бяседа багоў 
 
І 
У вушацкай хаце за спагадным сталом 
Сяджу і Дамавіка чакаю. 
Ён, думаю, прыйдзе з клапотным чалом, 
Вянчаным вянком з зялёнага маю. 
Мяне здрыганула, 
А гэта воўк 
Ступіў на след мой у лесе недзе. 
Таўкач куццю яшчэ не датоўк 
І ў ступе з каргой пазахмар'ем едзе. 
 
А вось і Сам, Гаспадар, 
Дамавік 
Ці з печы злез, 
Ці выйшаў з запечка. 
У белай даўгое кашулі ўзнік 
Ці здаўся, ўроіўся. 
Бразнула вечка 
У куфры, дзе густа колісь было,  
А цяпер зрабілася рэдка.  
Дык пасядзім.  
Ці запалім святло, 
Ці, можа, ў прыцемках лепей, Дзедка? 
 
Варушыць пальцамі — 
Боссю лацвей 
Хадзіць да кумы ў адведкі. 
Бай ідзе па сцяне, 
Нясе сямёра лапцей 



 159 

Для жонкі, для сябе, для дзяцей, 
Ды не для Дзедкі. 
А ў Дзедкі вочы і барада 
Гараць агнявітым жарам. 
І асалода ў іх і жуда 
Ці, як сказалі б французы, 
Шарм. 
Без пеўня, без жару ў гаршку,  
Без віна 
Перасяляўся Дзедка ў матчыну хату,  
Бо бацькаву хату спаліла вайна,  
І жару хапіла, як брагі свату. 
 
Сталі ў кутах сівыя дзяды —  
Прыцемкі — нелюдзімы.  
Мне светла ад Дзедкавай барады  
І цёмна ў душы.  
Сядзім мы 
Маўчком з басаногім Гаспадаром.  
Усё ён помніць і ведае.  
І Доля мая недзе едзе вазком,  
Кабылка ў яе, я думаю, гнедая. 
 
Чакаем некага.  
Ціха наўкол. 
Сягоння якраз Каляда багатая.  
І цягавіты трывалы стол  
Прыпамінае, прыгадвае,  
Колькі за ім пабыло, пасядзела,  
Піло ды ела, гуло ды цішэла,  
Зрабіўшы бела,  
Гуляла смела. 

Голас за гэтым сталом 
Ніколі не ціх 
І зноў, як тады, 
Таямніча, 
Пачулася мне, 
Мамін голас усіх 
На Дзяды з пашанаю кліча: 
 
— Мароз, мароз,  
Перавядзі дух, спачні,  
Хадзі да нас, 
З бяроз дуг не гні,  
Гарэлкі глыні,  
Укусі кілбас. 
 
— І ты, грамок,  
Адамкні свой дамок,  
На голы лес не грымі,  
Папаску прымі! 
— Усе, Дзядочкі, хадзіце  
І за сабою мёртвых вядзіце! 
 
Вядома, стаіць на куце куцця,  
Ячмень адпакутваў у ступе,  
Пакуль ён крупамі стаў,  
Да выцця 
Завеям хочацца быць укупе.  
І клецкі з душамі  
У гонар Дзядоў  
Дымяцца бакамі крутымі.  
І продкі прыходзяць  

З забытых гадоў, 
І душы іх грэюцца ў цёплым дыме.  
І зварана некалькі клёцак даўгіх,  
Завуцца сарокамі,  
Рэдка 
Ўгадаеш, не з'еўшы, ў якое з іх  
Замест душы —  
Срэбраная манетка.  
І каб не журыцца,  
Варылі, бывала, жур.  
Пасцілі шчыра на ўсе пасты.  
І ўсмешка хавалася за каптур,  
Вурчэлі, як тыя каты, калаўроты: 
 
— Як кісель, дык кісель,  
Дык і жур густы. 
А каб тому кісялю чырвоныя боты,  
Каб па вуліцах гуляць,  
Красных дзевак забаўляць. 
 
Ашчэрыўшы рот, як плот,  
Усміхалася прасніца:  
Пост падняў кабыле хвост,  
А там — Масленіца. 
….................................. 
 
Паплечнік Дзедкі  
Маўчыць, як нямтур,  
Прыйшоў са свайго абходу —  
Праверыў межы нябачны Чур,  
Надземную ўсю гасподу. 
На межах сваіх панасыпаў грудкі  

І межы ўсе паабнёс частаколам. 
— Чур! — толькі гукні.—  
Вартаўнік тупаткі  
Усхопіцца хлопцам вясёлым.  
Не стаі чужы ля ягонай мяжы,  
Капрызлівы нораў у Чура:  
Віхор крутане,  
Запусціць глыжы. 
Ад Чуравага прыслепнеш прыжмуру. 
 
ІІ 
 
Стол помніць, як пах духмяна пірог, 
Як на ім рэзалі 
Са свежаніны скварку. 
Стол не змяталі ніколі на рог, 
Каб не звесці на клін гаспадарку. 
Не сядаў у шапцы за стол маладзён, 
Каб не была глухою цешча. 
Бохан не быў цемем уніз кладзён, 
На покуце вешчавала Вешча. 
 
На вуліцы гамана, хадня. 
А ў хаце сталу ўспамінаецца на выгодзе. 
Знянацку напружылася цішыня — 
Нарадзіўся ў імгненне гэтае злодзя. 
Зляцеў са стала на падлогу нож — 
Спяшае мужчына, мне шэпча 
Прыкмета. 
Няхай заходзіць, яшчэ не ноч, 
Напэўна ж, не прывядзе зло, 
А пажадае, каб за сталом было 



 163 

Няспіта, няз'ета. 
Ступай жа смялей, хадзімец, 
Здымай свой армяк — невідзімец. 
Ты, можа, той, 
Што прыкідваецца сіратой, 
Сам з кокаць, барада з локаць, 
Вусы па сажню, вочы па бобу, 
Не бачыць ні дробу. 
Ці з тых краёў 
Цябе нос-павадыр прывёў, 
Дзе стаіць дуб зялёны, 
А пад дубам тым бык пячоны, 
А ў яго баку нож тачоны. 
….................................. 
 
Прыйшоў Пятрок,  
Сарваў лісток  
З календара.  
Знайшлася махра.  
Скруціў казіную ножку  
І дыміць не патрошку.  
Былы малады партызан, 
Пасля будаўнік 
Светлага заўтра не ў жарты 
Піць усе, што гарыць, прывык 
З поўнай шклянкі ці з добрай кварты. 
Не перавяліся ў ВушачыЛасілкі. 
Пятрок і ў Пскове і ў Дзісне 
Выпрасіць у смаляное кабылкі 
І мёрзлай сучцы ўцісне. 
Пятрок — мая дарагая радня, 
Бацькаў пляменнік. 

Час не ўкінуў у нашую шчырасць лядня  
Не замёў сцежку згоды разладу венік.  
І пасля казінае ножкі і кварты  
Лагодзіцца Петраку.  
І па-вушацку зноў я  
Хачу пажадаць сваяку,  
Каб даў яму Бог здароўя  
У ручкі, у рожкі  
І паміж ног трошкі. 
 
ІІІ 
 
Імгла смялець пачала.  
Вакно азарыла ўспышка. 
У цішыні са стала  
Звалілася лыжка.  
Мне шэпча на вуха  
Прыкмета:  
Спяшае кабета. 
І ўмомант — не рыпнула нават брамка 
У хату ўплыла — а ўся са святла —  
Аблачына-самабранка. 
 
Брацца ўсе само пачало 
Адкуль, 
Невядома. 
Нахмурыўшы чало, 
Разаслаўшы саломы куль, 
На палацях хоча разлегчыся стома. 
Смех, задыхаўшыся, прыбег, 
Бо гнаўся за смехам 
Спех. 

І некуды Цемра са злосці сышла,  
Сваю адчуваючы сілу,—  
Час будзе, і ўсіх са святла  
Забярэ ў магілу. 
 
А ў застолле спаўзаюцца і злятаюцца, 
Прыязджаюць, выходзяць з кутоў 
Разнаякія і аднастайныя, 
Не злічыць ног, хвастоў, капытоў. 
Тут жа босыя, і абутыя, 
І падкутыя, і раскутыя. 
І тыя, 
У каго замест плячэй шыя,  
Замест ног рогі,  
А замест рагоў ногі.  
Кожная пачвара  
Знойдзе сабе пару. 
….................................. 
 
Крук, 
Каб дужацца з тлом, 
Пабываў на крайсветнай дзялянцы, 
Прынёс пад кожным крылом 
Па шклянцы 
З вадой гаючай, з вадой жывучай — 
Зачарэпнуў з крыніцы пад кручай. 
Раны пазагаіў і ажывіў 
З сівых вякоў 
Суседзяў і сваякоў, 
Сабраўшы ўсіх на бяседу, 
Як на парадку. 
Пазнаёмлю з імі  

Не ўсімі 
І не па парадку. 
 
ІV 
 
Не маючы з транспартам клопату, 
Заломваючы кругі, 
Злятаюцца прыбышы, іншавяскоўцы, 
Паслядоўнікамі бабы-Югі, 
Асядлаўшы 
Леткія талеркі і ходкія сподкі, 
І, як пушчы-дрымушчы кудлатыя, 
З'яўляюцца сценямі прапрапродкі. 
І ўспамінаюць часы пры цару Гароху, 
Калі людзей было троху, 
Калі ішлі 
Скураныя рублі 
І драўляныя капавікі. 
І выпадак такі: 
….................................. 
 
А было гэта ўсе,  
Калі 
Яшчэ сам Бог хадзіў па зямлі.  
Як старац-сівец з торбаю ды кійком  
Падышоў запытацца дарогу,  
А баба, 
Срачку малому падцёршы блінком, 
Рукою з блінком тым кіўнула Богу. 
А ў паравіны тыя 
І ў азіміне і ў ярыне 
Каласы да самое зямлі 

Цяжарылі сцёблы. 
Усяго ў спарыне 
Было ў той людской старане — 
І чарка, і скварка, 
І хлеб быў цёплы. 
А як такое пабачыў Бог, 
За сцябліну ўзяўся і знізу даверху 
Каласы сашмаргнуў, 
Апошні не змог, 
Бо тут падняўся і лямант і вэрхал.  
Загаласілі з усіх галасоў, 
Прасілі Бога каты і сабакі 
Пакінуць хоць колас, 
І Бог сышоў 
Да іх спагадай. 
І ў знак падзякі 
Каты і сабакі лізалі сляды, 
Якія Госпад пакінуў. 
А калены ў саломіне для людской чарады 
Засталіся ў знак напамінаў, 
Якім было і быць магло 
У каласах сцябло, 
Каб кайліва бачылі. 
І кожны, хто лусту ў рот нясе, 
Каб не забываўся, 
Што жывема ўсе 
На долі кашынае і сабачае. 
….................................. 
 
Во, ласка мякка прыскочыла з хлева, 
Высмактаўшы надой, 
І нашых кароў прывяла з сабой, 

Усё рагатае малакаводнае дрэва: 
Гілёню, Звяздоню, Лысоню, 
Букетку, Гарбалыску, Лісіцу. 
І вуж з-пад парога спрасоння 
У хату пачаў прасіцца, 
Напомніў, каб налілі сырадою 
За тое, 
Што гаспадара размінае з бядою. 
 
Прысунуліся з дочкамі Зданькамі 
Ціхія Здані. 
Гусі-лебедзі прыляцелі. 
Ворах прайшоў па целе, 
Як і некалі, ад распавядання: 
….................................. 
 
А было. 
У канцавую хатку  
Унадзіўся начаваць панічок.  
Чорны фрачок.  
Нос як смычок.  
Галава з букатку. 
І начлежыўся, 
І вылежваўся. 
Ды неяк надарылася — 
З медзвядзём скамарох 
Таксама абначаваў у хатцы. 
І ледзь панічок пераступіў парог, 
Мядзведзь і згроб яго ў абхапцы. 
Позна было, не палілі лучыну, 
І ў каганцы дагарэла сала. 
Толькі й бачылі таго панічыну — 

Як карова языком злізала. 
Праз колькі часу 
Цімашок, гаспадарскі сынок, 
Гуляў у пяску. 
Да яго панічок 
Наблізіўся з-за вугла. 
І запытаўся старожка: 
— Цімошка, Цімошка,  
А ці дома ваша кошка? 
— Дома, дома. 
І сямёра кацянятак прывяла.  
(І мама яшчэ казала,  
Што свіння ў нас на панічоў.)  
І панічок даў драла,  
Знік, як дымок з карчоў,  
І болей не начаваў,  
Бо ласку адное кошкі  
Доўга яшчэ адчуваў. 
 
V 
 
На стале страў даволі —  
І посныя, і скаромныя.  
Песні цесна селі ў застолле —  
І сарамлівыя, і бессаромныя.  
Зачынае кума,  
Ёй уседу няма:  
— Расхадзіліся суставы  
Каля печы, каля лавы,  
Самы большы сустаў  
З тапарышча ўстаў. 

Кум, зусім не тугадум,  
Заглушае п'яны шум: 
— Калыхала баба дзеда  
Ў дубовым карыце. 
Як ускочыў дзед на бабу,  
Хацеў задавіці. 
 
Усхадзіўся, ціхі стаў,  
Ціхі стаў, вірлівы стаў: 
— Упрысядкі прысядаў.  
За касматую хватаў, 
А за тую касматую 
Тры дні сядзеў за хатаю. 
 
Ад вясёлых жартаў Хвэлькі  
Як не трэснуць з смеху бэлькі: 
— Мамулечка, п'яна, п'яна,  
Свярбіць мая абіз'яна, 
Ой, пайду я к Тумашу,  
Абіз'яну пачашу. 
 
І хоць цераз дарогу хата,  
У хроснай клопатаў багата: 
 
— П'яна я, п'яна, п'яненька,  
Агарнула ночка цямненька.  
Дома ж па мне дзеткі бядуюць,  
Дзе ж наша мамка начуець. 
 
Замоўклі загады й законы,  
Бяседнікі пасалавелі.  
З павагай б'ючы паклоны  

Сукрыстаму богу Хмелю: 
 
— Самагоначку мы гонім,  
Самагоначку мы п'ем.  
Нам апараты разбіваюць,  
А мы новыя куем. 
 
VІ 
 
А чорт у куце,  
Унурыўшы плечы,  
Шые ў духаце  
Машну для скупечы. 
Курцы дзядзькі 
Свае капшукі 
Развязалі памалу, 
А загадка 
Ужо загадала, 
Што пад яйкамі гладка, 
Чхае ад дыму, 
Ды няма ён сутрыму, 
Пазіраючы на капшукі, 
Загадвае нацянькі: 
Машоначка барання 
Дае і звечара і зрання. 
І загадвае зноўку, 
І пытае салоўку: 
— Салавей, салавей, 
Што на свеце саладзей, 
Ці гарэлка, ці мядок, 
А ці ў дзеўкі перадок? 
….................................. 

А вяселле шукала сарочку 
У барку, ды ў ярку, ды ў вірочку. 
А маладая клікала 
Усю сям'ю на параду, 
А была багатырка вялікая: 
Для вераду мела спераду 
Дзесяціну саду 
І млын ззаду. 
А пераборлівы будучы зяць — 
Сала любіць, а на свінню не ўзагнаць. 
І знайшло вяселле сарочку, 
І ўроцы дачку вяселлеву не сурочылі. 
Маладую з русявымі кудламі 
Сваталі два магуты, 
Адзін з іх свірнамі, кубламі, 
Другі — галоўным уруччам славуты. 
Той, што з добрым уруччам, 
Лавіў імгненні, 
І даланёю вадзіў па калене, 
І таямнічым шэптам казаў: 
«Я табе яшчэ не ўсё паказаў, 
Палавіна матузом прывязаў». 
І маладая наўздзіў выгодам 
Вырашыла капрызна: 
— Хлеб годам, грошы пераводам,  
А ўручча у векаўшчызну. 
І пайшла. 
А як з маці развітвалася,  
І палохалася, і дапытвалася: 
— Мамулечка, ў клець вядуць. 
— Не плач, дачушка, той дадуць.  
І хорам жадалася, 

Каб малое кугакала 
Заплакала 
К налеццю: 
— Кацілася калясо з клеці,  
Любіцеся харашо, дзеці. 
 
VII 
 
Важная асоба. 
Ад каросты не ўміраюць, 
Толькі рукі не гуляюць. 
Ды прыкапыцілі кабыліцы-небыліцы, 
Уваліўся меч-самасеч — 
Не далі насланню напірыцца. 
Кулічок з кулачок палез у печ, 
Даў злыдням, трасцам, гразі, каросце 
Сыру санлівага 
І хлеба драмлівага 
І выкінуў сонных гідліва, 
Аж забраджэлі іхнія косці. 
 
VІІ 
 
Просяцца злыдні 
У хату на тры дні, 
Ды гэта гэтакі невыводны род, 
Як паселіцца ды развяселіцца, 
Не выганіш і за год, 
І за тры 
Не вытурыш, як ні туры.  
Трасца 
У дарогу адна не падасца,  

І калі ўжо ўваляцца ў двор,  
Дык усе дванаццаць сясцёр,  
Каб у гасцях набыцца:  
Трасавіца, агнявіца, зябавіца,  
Гнятавіца, кархавіца, глухавіца,  
Ламавіца, пухлявіца, жаўтавіца,  
Старгавіца, глядавіца, нявідуха.  
Не баяцца сёстры ніякога духа. 
 
У лапці з куракамі абулася гразь 
І сунецца на кут, дзе ўсё — блісь ды ясь. 
Ды яе з падпеччыка мыш 
Запытала нясмела: 
— Гразь, гразь, чаму ты не гарыш? 
— Я б гарэла, каб не была карэла. 
 
А за граззю ўслед нявогляддзю кароста, 
Яна не проста, 
А панская хвароба — 
Важная асоба 
Ад каросты не ўміраюць, 
Толькі рукі не гуляюць. 
 
Ды прыкацілі кабыліцы-небыліцы, 
Уваліўся меч-самасеч – 
Не далі насланню наптрыцца. 
Кулічок з кулачок палез у печ, 
Даў злыдням, трасцам, гразі, каросце 
Сыру санлівага 
І хлеба драмлівага 
І выкінуў сонных гідліва, 
Аж забраджэлі іхнія косці. 

VІІІ 
 
Каго дарогі блудлівыя прывялі,  
Каго крывыя. 
Нехта зайздросць перастраўляе ў валлі,  
Нехта ад радасці вые. 
….................................. 
 
Цмок і сынок яго Прыцмок  
Сасмягла локчуць бражку,  
Ажно ў Прыцмока лоб узмок,  
Аж скінуў Цмок сярмяжку. 
 
У бацькі з сынам языкі,  
Як вогненныя шылы.  
Ад іх святло ва ўсе бакі  
Разбеглася штосілы. 
 
...Быў у суседа хатні Цмок —  
Бо праз кажух касматы  
Лес мужыка вітаў —  
Валок 
Багацце Цмок у хату. 
 
Цмок з бедняка багатыра  
Зрабіў 
І ўзяў у казку. 
Ды папрасіў гаспадара 
Зрабіць такую ласку — 
 
Яешню на страху насіць  
Мужык той мусіў Цмоку. 

Насіў і жыў усмак,  
Ды сыць  
Яго ўзяла.  
Аброку 
Аднойчы не панёс мужык,  
Дык ад яго багацця  
Застаўся —  
Рыфма кажа — пшык,  
Як толькі Цмок на хаце  
Не ўбачыў ежы. 
 
І дымок 
У неба ўзбег высока. 
Пусціў гасподу дымам Цмок. 
Мужык не ўбачыў Цмока. 
 
ІX 
 
Бліжэй да поўначы, 
Як сяляне некалі на таргі, 
Хату святлом нечуваным поўнячы, 
Пачалі з'язджацца 
Багі. 
 
Рахманы ён, бо дужы,  
Як шчыры беларус.  
Адно не любіць сцюжы  
Пярун-залатавус. 
 
Усе багі — суседзі, 
А ён — Спадар, як Бог. 
І летапісец недзе 

Сцвярджаў: 
«Пярун есць мног». 
 
Ярыла ен і Юр'я,  
І Жыжаль — ясны зрок,  
Што ў хаце з-за каптур'я  
Лучынкай турыць змрок. 
 
Пярун зрубіў даміны  
Са срэбраных бярвён.  
Балюе імяніны  
На Чысты чэцвер ен. 
 
На гэты дзень глухая  
Сава пачуе грук.  
Дзяцей сваіх купае  
Да ўсходу сонца Крук. 
 
Да ўсходу сонца мгліцца.  
І на бягун-ручай  
Дзяўчаты, маладзіцы  
Бягуць падмаладзіцца,  
Памыцца, змыць адчай. 
 
І Перунова служка — 
Буцян-гарынага 
Глядзіць, 
Дзе лясне пужка,  
Адтуль бяжыць імга. 
 
Пражэрлівыя птахі —  
Гарцуюць Гарцукі,  

Юраць вятры,  
Бо жахі 
Шануюць хіжакі. 
 
Спыніўся дуб-вандроўнік.  
Смяецца барана.  
І лашчыцца дзядоўнік  
Да Дзеда Перуна. 
….................................. 
 
Зюзя у белым кажусе  
Грукаецца пабайнёю,  
Барадой даўгой трасе,  
Бо завеі ўсей гайнёю  
Гналіся  
А ў бараду 
Уплюталіся ўледзянела,  
Зюзю аж рука замлела  
Іх выплютваць на хаду. 
 
Зюзя ціха ходзіць —  
Ён 
Босы, як належыць богу. 
З барады завеі вон  
Выгнаў, 
Як з глухога стогу. 
 
Перуновае лазы 
Помаху 
Было б даволі. 
 
А за Зюзем маразы  

Уваліліся ў застолле: 
 
Тут Прагун, Траскун, Скварун,  
Пабягун, Цягун, Дрыгун,  
Крахкатун, Звягун, Маўчун,  
Казытун, Крутун, Шчыпун. 
 
Покуль назавеш усіх,  
Ад марозу зойме дых. 
 
Зюзя сеў. 
Крыса павець 
Цепла Цецю ахінула: 
— Ды не бойся ты ззюзець, 
Грэе ўсіх мая затула. 
Я ж не люты на двары, 
Грэю пуннікаў у пуні, 
Млынарам віру віры, 
На палях бадзёру руні. 
Адшукаць ва ўсёй акрузе 
Цяжка 
Лепшага ад Зюзі! 
 
Дунай-жанчына Цёця,  
Усё ў руках пяе.  
Здалёк пазнаць яе,  
Як паву па палёце,  
Няцяжка.  
У капоце 
Рудое ходзіць Цёця,  
Не ходзіць, а плыве,  
Як рыба ў цёплым плёсе.  

Вянок на галаве 
Са спелага калосся. 
Нясе ў руках плады  
Зямныя, сакаўныя.  
І на зламанне шыі  
Ад Цёці галады  
Уцякаюць хто куды. 
 
У крывічанкі Цёці  
Мілосць да крывічоў.  
Ва ўсіх яна ў шаноце,  
Як пані ў панічоў. 
 
Усе крывічанкі-багіні 
 Крывіцкім багам удалад.  
Бог сэрцам абвяне, абгіне,  
Адчуўшы юрлівы пагляд. 
….................................. 
 
Ляля дужа маладзенькая.  
Пра яе прыход яшчэ  
Праз снягі сініца ценькае,  
Пад ільдом дунай цячэ. 
 
Да яе ідзе з кавенькаю  
Сон вачэй 
З жабрачай жменькаю —  
Хай красой яго ўрачэ! 
 
У вянку з вясновых красак  
Карагодны кружыць круг.  
Мроіць пра яе падпасак,  

Згадкай грэецца пастух. 
 
Ападаюць вісажарынкі.  
Весялей расце трава.  
Гэта ў гожай Лялі жаўранкі  
Вылятаюць з рукава. 
 
Юр'еў конь мяце хвастом  
Сцежкі, 
Дзе праходзіць Ляля.  
Перад Пятром  
Трэцім днём  
Разгуляўся конь  
І ў шале 
Разбіў камень капытом. 
 
Х 
 
А Жыцень —  
Дзяцюк невысокі,  
Паджары, падцяты,  
У залётах зацяты,  
Пускаецца лёгка ў скокі. 
 
Малое дрэва ідзе спрадвек  
Ці ў сук, ці ў булаву,  
Гэтак і малы чалавек  
Ці ў струк, ці ў галаву.  
Гэта ж і пра бязмен  
Загадку загадвае баламут:  
Сам худ,  
А кутасы з пуд. 

Ва ўсе свае тры вокі гала 
Жыцень у жыце выглядае, 
Дзе прыдрамала 
Жняя маладая. 
Ці прыдрамала, 
Ці ўрачкавала, 
Жыцень хапае, 
Якая папала. 
Ён за ей са сваім рагачом, 
Як з таўкачом, 
Гоніцца, пакуль не дагоніць, 
А дагнаўшы, не выпускае, 
Пакуль не дагодзіць. 
І засланяе вочы 
На сорам жаночы 
Погаласка людская. 
 
Жыцень не дазваляе коласу  
Цалаваць зямлю,  
Азіміну сеюць —  
Кожнае зерне ў раллю  
Утоптвае сам. 
Ківае пальцам пагрозліва гультаям,  
Зернегубам і коласагубам  
Ускудлачаным чубам  
Махае 
Ды падмахвае барадой яшчэ. 
Маючы ўручча на падоймішча,  
З маладзіцаю ля каравая  
Ходзіць у перапевы,  
Ажно лістом чырванеюць дрэвы: 

— Ой, не ўстою, ой, не ўлежу —  
Упіраецца ў адзежу. 
І таксама маладзіцы 
Не ляжыцца, не сядзіцца: 
— Ой, не ўлежу, не ўстою  
За сваёю ліхою. 
Суровы Жыцень 
На пешчы такі не скупы, 
Любіць усе рабіць у пару. 
З поля нядбаліцы 
Пераносіць снапы 
Дбайнаму гаспадару. 
А той, хто жонку любіць забывае, 
Прыбытак мае, 
Хоць мала дбае. 
Ярыла налеццем хрэсьбіны ладзіць  
І жытнічкаў 
Па залацістых галоўках гладзіць.  
Пасля жытняга хлеба  
Маладая патрэба. 
 
XІ 
 
Сабраліся спёкі і халады.  
У хаце і Змітраўскія Дзяды.  
Далёкі сваяк мой Зміцер  
Хіцер — 
Нос Белуну выцер,  
А за гэта ад Белабога  
Меў золата многа. 
«Цёмна ў лесе без Белуна,  
Хмарна ў сэрцы без Белабога,  

Без Белабога не да парога»,—  
Крывічы паўтаралі здаўна. 
 
Носіць белыя насавы,  
Вечна з посахам,  
Белабароды.  
Заблукаеш — 
Праз шум баравы  
Правядзе і пакажа броды. 
 
Сочыць на жніве,  
Каб у блот 
Не пайшло аржаное калоссе.  
Да жанцоў прыходзіць штогод.  
Торба грошай вісіць на носе. 
 
Просіць старац, 
Каб нехта нос 
Выцер, ды бедняка гукае. 
Той, хто просьбу здаволіць, 
Мае 
Кучу грошы і шчасця воз. 
 
Хай на покуць сядзе Бялун —  
Падарожнікаў даўні спагадца,  
Бацька плёну  
І сонцаў шчырун.  
Пацяплее ў мамінай хатцы. 
….................................. 
 
А Жыжаль Сварожыч 
Над дымам варожыць, 

Увесь у гарачай парчы. 
Булавой галавешка на левым плячы. 
У правіцы крэсіва ў Жыжаля, 
Крэсівам ён выклікае Крэса, 
Што завецца агнём 
З барадою рыжаю. 
Крамянец у лявіцы, 
А ў крамянца 
Галава баліць без канца 
Ад трэсіва 
Ці, як кажуць цяпер, ад стрэса. 
 
Не жмурачыся, Жыжаль сам 
Курыць сабе фіміям, 
Падкрэсліваючы, што без Жыжаля 
Усе б не выжылі. 
Не мелі б ні лыжкі жыжкі, 
Ні густыша. 
За ўсіх у Жыжаля 
Гарыць душа. 
 
Аднавокіх балотных малютак,  
Што блукаюць ля скарбаў,  
Загнаўшы да змроку ў хлявец,  
Як тых авец,  
Узгарэўся Жыжаль  
Высветліць кожны закутак. 
 
А Зніч — 
Жыжалеў родны крывец — 
Ведае з даўніны, 
Бо пад хурымам казалі чуткі: 

Не так чорт страшны, 
Як яго малюткі. 
 
А дачкі Знічовы —  
Запальчывыя Знічкі —  
Згараюць, 
Шануючы Сварогавы звычкі. 
….................................. 
 
Радасць неба азарыла  
Аж да глыбіні.  
Едзе маладзік Ярыла  
На крутым кані. 
 
Конь Ярылаў белы-белы,  
Як вясной сады.  
Яравыя прагнуць стрэлы  
Вырвацца з нуды. 
 
Тужаць стрэлы яравыя  
Ў цесным сайдаку. 
Конь — віхурыстая выя  
Ўдзячны седаку. 
 
Апранахі белай крылы  
Б'юцца на вятрах.  
У Ярылы досыць сілы  
Змрок скрышыць у прах. 
 
А чарнейшая чупрына 
За крыло крука. 
Любіць лашчыць ціхаплынна 

Каласы рука. 
 
З барадою залатою,  
Доўгай, як зіма,  
Ён прайсціся пехатою  
Любіць нездарма. 
 
Дзе Ярыла ступіць смела  
Босаю ступой,  
Жыта вырасце ўкусцела  
На раллі скупой. 
 
А куды свой самавіта  
Позірк кіне — ўраз  
Закрасуе дружна жыта  
У пагодны час. 
 
Пуга, звітая ў тры рэдзі,  
Ззяе на святле,  
Маладзік Ярыла едзе  
Ў залатым сядле. 
 
XІІ 
 
У хаце туманіста-шэда.  
У хаце вірыць гамана.  
Але не ў бяседу бяседа 
Лясная  
Без лесуна. 
 
Лясун-ласун 
Па лесе брыдзе 

З дзеразоваю плёткаю, 
Ловіць пчалу ў верасовае барадзе, 
Каб абсмактаць салодкую. 
Боты з бяросты. 
Нестарога ўзросту. 
Ростам з лес, 
Як і лес, багаты. 
Лясун-хварсун, 
Калі йдзе ў сваты 
Да даўгалыгай лясішкі,  
На каралі збірае шышкі.  
Такія каралі 
Калючыя, як вусы лесуна,  
Даспадобы лясное кралі,  
Іх ацаніць умее яна. 
 
Лясун не вып'е ні цэбра віна,  
Каб не пачаставаць мядзведзя.  
Мядзведзь з відна да цямна  
Лесуновы харомы вартуе недзе. 
 
А ў лесуна сваты 
Абутыя ў боты з моху, 
Кожны левы бот без пяты, 
А ў ботах поўна гароху, 
Каб не ацяляквалі ў дарозе, 
Не доўга венік абтоптвалі на парозе. 
 
І сваты ў хату лезуць,  
Аб парог зады чэшуць,  
Ілбамі вушак падпіраюць  
І ў кацёл пазіраюць,  

Ці тлуста капуста,  
Ці вялік кацёл кашы,  
Ці наядуцца сваты нашы? 
….................................. 
 
І шум і гам заціх. 
Як глянуць — з коміна 
Прыехаў Вададых 
Вярхом на соме 
На 
Бяседу. Вадзянік 
Не можа без віна. 
 
Азызлы твар. Жывот 
Не ў згодзе з дзягаю.  
Засмяг прадонны рот,  
Прапах бадзягаю.  
Як наш сусед Трахім, 
Прывык да грукату.  
Ён мала есць зусім,  
А п'е да ўсюкату. 
 
Як гаспадар віроў  
Жыве данінаю —  
Бярэ ад млынароў  
Душу нявінную. 
 
Ваду цягае ён  
На тое кола, 
Дзе 
Млынар яго здавён  
Трымаў не ў голадзе. 

Увіты Вададых  
Сцяблін супонямі. 
 
Мо ён з прыроддзя тых,  
Што дзеда помнілі. 
 
Механік па млынах  
Век зжыў не балмаччу.  
Пёр на крывых рагах  
Сам чорт ад Галвіньша. 
 
У сподніках рудых,  
Бо йшоў балотамі,  
Вясёлы Вададых  
Плыве з залётамі —  
Русалка блізка,  
Дык 
Вядзе агледзіны.  
Упіўся вадзянік.  
Куцця не з'едзена. 
….................................. 
 
І не ваўкі яны й не сабакі,  
Бліжэй да ворагаў пастухоў,  
Амаль рахманыя вышчаракі  
Набеглі ў хату з усіх бакоў. 
 
Зязюля вылецела знячэўку,  
Да аднаго прыпала ваўка. 
Ў зязюлю перакінула дзеўку  
Благое вока чараўніка. 

Княгіня стала ў сям'і птушынай 
Зязюляй шэрай, 
А князь — жаніх 
Ваўком завыў 
І з усёй дружынай, 
Ужо з ваўчынай гайнёй, 
Заціх. 
 
А праляцела ўсе баравіны,  
Ніхто адчаю не дапамог,  
Там, 
Дзе згубіла свае слязіны  
Зязюля, 
Вырас зязюльчын мох. 
 
Ваўчыныя не ядуць прысмакі,  
Не сырамясіцу, а праснакі.  
Дзе плачуць шчырыя ваўкалакі,  
Там з-пад карчэўя  
Бягуць раўчукі. 
 
Іх смутак грэе ўспамінам хата.  
Ваўкі — халодныя сваякі.  
Ваўчыных ягад спее багата,  
Растуць ваўчыныя баравікі. 
 
Нюхнуць бы не мядзведжай табакі,  
Глынуць бы настоенай на траве.  
Хінуцца да людзей ваўкалакі,  
Бо людская душа ў іх жыве. 

Ім хочацца,  
Забытым, бяздомным,  
Адчуць наноў чалавечы страх.  
Ды ваўкалачвацца ў лесе цёмным  
Іх доля. 
Дадому травее шлях. 
 
XІІІ 
 
Сабраліся ўсе 
За нашым сталом, 
Што помніць маміны рукі. 
Ахінула лагода маўклівым крылом 
Да раніцы гукі і рухі. 
 
Хто з паганскіх часін 
Часаў пешака, 
Хто на вятрах пёрся конна. 
З усіх багоў 
Аднаго сівака 
Не відаць у застоллі — 
Кона. 
….................................. 
 
Недзе, дзе свету прысветак, 
Дзе неба ідзе на схон, 
Дзе ўдзень нараджаецца ветах, 
Заснуў сабе 
Волат Кон. 
 
Ссівілі яго часіны,  
Збялілі яго гады  

Ад аблачыны чупрыны  
Да туману барады. 
 
Дрэў ні ў лясах, 
Ні ў дубровах 
Такіх не расло аддаўна, 
Як у ягоных бровах 
Любая валасіна. 
 
У свеце ўсяму жывому  
Ён даў неадменны закон  
І права не даў нікому  
Змяніць яго,  
Выйсці за кон. 
 
Калі б з-пад броваў-дрэваў  
Зірнуў, прачнуўшыся, Кон  
На свет — 
Свет увесь згарэў бы, 
Бо Конаў намеснік —  
Скон — 
 
За ўсімі пільна цікуе,  
Свайму не верачы сну,  
І кару выносіць такую,  
Якая ў каго на кану. 
І толькі любой парою, 
Не збочваючы нідзе,  
Канодумка —  
Вечная мроя  
У вырай душу вядзе. 
….................................. 

Хай спіць валаціна Кон,  
Пытаннем не патурбую,  
Якую 
Мне долю накрэсліў ён,  
Добрую ці благую. 
 
Са мной пабыць яшчэ 
Папрашу, 
Угавару долю 
Не спяшацца заказваць імшу – 
Не позна ніколі. 
 
Бяглівага веку свайго веташок,  
Як пустабрэх,  
Не сцацкаю. 
Хачу напіцца на пасашок  
З крыніцы ўшацкае. 
 
Пакуль не прачнуўся  
Кон-пільнавок,  
Пакуль бяда сляпая,  
Хай па-зямляцку  
На след мой воўк  
Яшчэ ступае... 
 
P.S. 
Вясёла вяселле гуляе Сам,  
Як заўсёды, 
Трыццатага сакавіка.  
І я ў гэты дзень  
У думках 

Тэлеграму ў Вушачу дам,  
Павіншую як сваяка.  
І, хоць не п'ю ні глытка,  
У думках 
Да дна коўш асушу 
З медавухаю маладою. 
І з мамінай хаты Гаспадара 
Папрашу 
За маю душу 
Не спрачацца з бядою. 
 
Хай вада, 
Як збузяненая вада,  
На сухія лясы сплывае. 
 
Пакуль за душой  
Цікуе бяда,—  
Душа жывая... 
 
1990 

УДАКЛАДНЕННІ 
ДА АСАБОВАГА ЛІСТКА ПА ЎЛІКУ 
ПАРТЫЗАНСКІХ АТРАДАЎ 
Паэма смутку 

 
Гэта два лісткі са школьнага журнала,  
запоўненыя бацькавай рукой  
у патрэбным парадку дбала. 
 
Не на анкеты такія, 
дзе адзначаліся дзеянні баявыя, 
журнал прызначаўся гэты. 
 
Месяц назва прадмета  

прозвішча і імя вучняў  

чыслы месяца 

Усё ў адпаведных клетачках месціцца. 
 
Адзнакі аб наведванні  

(пропускі заняткаў, спазненні) 

і ацэнка (адзнака) паспяховасці  

вучняў 

(вусныя адказы) і пісьмовыя работы 

А заместа іх: 
баявыя пярэдадні, 
раненні, 
атакі, 
супрацьгазы,  
стаптаныя боты. 
 
Характарыстыка заняткаў 

і паводзіны вучняў 

А тут не падлічыш колькасць 
сталёвых ападкаў 
і колькасць атручванняў. 
 
Прозвішча выкладчыка 

Чорт не біў яшчэ ў кулачыкі, 
а ўжо выкладвай апошнія сілы, 
і свае забудзешся прозвішча, 
як прыцісне бамбёжка ды мароз яшчэ. 
 
1  
БАРАДУЛІН 
ІВАН  РЫГОРАВІЧ 
 
Гэта бацька мой, 
які мне дагэтуль пахне распараным летам 
і снежнакажушнай зімой. 
Яшчэ ён пахне мне 
стружкамі з-пад барана, 
зямлёй, што рассыпаў рыдзель лабаты, 
цапавільнам і слёзамі зерня ў гумне, 
пахне пахамі ўсімі, якія забрала вайна, 
прыглядаючыся да таты. 
І дагэтуль мне пахнуць 
прыкарэлыя да твару бінты 
толам сляпым 
і марганцоўкай бязлітаснай 
(бацька з бомбы тол выплаўляў 
і агонь круты 
лішнюю лютасць з толу выціснуў).  
Яшчэ мне помніцца з давайны,  



 198 

калі перакульваў лішнюю чарку,  
не адчуваючы за сабой віны  
і не ўшчынаючы з мамай сварку,  
лагодна, без гвалту і крыку сам  
размаўляў з лапавухім фікусам —  
фікус бацька рашуча абдымаў  
і ў запале 
называў яго імем суседкі Валі. 
Чамусьці не падабалася мне 
сена ўтоптваць на гары, 
ці, па-літаратурнаму — на гарышчы. 
Пацяруха калолася гэтак, 
хоць сябе на кускі раздзяры, 
хацелася піць, даводзіла духацішча. 
Хмурыніліся ў бацькавых руках вілы, 
мы з мамаю пераймалі сена. 
У бацькі хапала сілы. 
Сена на беркаўцы важылі без бязмена. 
Гіленя вярталася з пашы 
і, думаючы пра зіму, 
сваім загадкавым му-у-у 
ухваляла клопаты нашы. 
Дзесяць беркаўцаў увобмаль хапала, 
а папеўка пра рэзгіны  
малечае вуха не абмінала:  
Усе залёткі як залеткі,  

А мая,  як рэзгіны:  

Усе гуляюць, весяляцца,  

А ў мае — ўсе хрэсьбіны.  
Мне ўсе яшчэ ніякавата  
ад незразуметай віны.  
Помню, сена ўжо спала.  

Толькі дзе яны,  
мама і тата.  
І я палез на гару  
гэтакім ціхім ценем.  
І — думаў ад сораму ўвесь згару  
разам з сенам:  
тата з мамаю цалаваліся  
і на мяне ажно ўзлаваліся  
усяго на імгненне,  
а потым мяне жалелі,  
цалавалі,  
са мной дурэлі  
на свежым сене. 
 
2 
НАРАДЗІЎСЯ Ў 1908 г. В. М. ВУШАЧА 
 
Нарадзіўся ў весцы над Вечаллем  
у малахаціннай Кавалеўшчыне,  
гэта б усе аднавяскоўцы пасведчылі  
і пугуркі ў густым алешніку.  
Спачатку паставіў в.,  
а потым мястэчка Вушача.  
Чаму спатыкнуўся на вёсцы,  
крыху ніжэй растлумачу.  
Кавалеўская хата ў вайну,  
як і ўшацкая, 
згарэла ў сорак чацвёртым.  
Агонь разбіраў абедзве  
па бервяну 
па даўнасці дрэва сярдзітым экспертам. 
У Кавалеўшчыне 



 200 

утравеў курганок ад хаты, 
дзе жылі Грышчаняты. 
 
3 
БЕЛАРУС 
 
Напісаў з вялікай літары,  
быццам выразаў лыжку з ігрушыны,  
бо маці з Міцкевічаў,  
з беларусаў, вядома, 
дый бацька Грышка старавер збеларушаны, 
па ім у сына Івана сінія вочы 
і валасы як не цямней ад саломы. 
Бабуля стала Барадулініхай, Грышчыхай, 
і Грышчанятамі былі ахрышчаны 
дзеці ўсе, а было іх што бобу, 
раслі і цвялілі бяду і хваробу. 
Шкада, што выгавару бацькавага не помню 
помню губы і ўсмешку. 
Каня сваёй памяці рассупоню, 
хай пасецца на ўзмежку 
забыцця. 
Хаця 
ўспамінаю адразу бацькаву фразу:  
«А дзе мой чорненькі?» — 
гэта значыць, што бацька  
напамінаў пра дзягу,  
якой, руку даверыўшы жалю,  
маю да навукі цягу  
зрэдчас павышалі. 
 
Наша глыбінна-крывіцкая старана 

з балцкай падсветкай 
плыла часцяком лодкаю без стырна 
паўз перагібістыя берагі 
паланізацыі і русіфікацыі, 
не паспяваючы і не жадаючы 
да ніводнай звыкацца. 
На тых, хто шарахаўся зайцом у хлудзе, 
пазіралі з дакорам, 
бо вышэй над усім ушацкія людзі 
ставілі сорам; 
добра таго біць, каму баліць,  
добра таго лаіць, хто сорам маіць.  
Калі хто ў шляхту ціснуўся,  
як у паз прусак, 
ці пад касцёлам стаяў бараной, 
з яго кпілі ўсмак, 
як 
вымаўляў язык яго вялы: 
«едэн конь бялы, 
другой вараной». 
Калі хто дужа стараўся хварсіць, 
што хутка набраўся горада 
і ўмее русіць, 
што нібыта ў начальства выцерабіўся, 
на таго махалі рукой — 
напіціраўся. 
Задоўга да веласіпеда 
і матацыкла 
сусед частаваў суседа 
і жартаваў, як шляхта ўзнікла: 
ваўку хапіла жывот 
і воўк пабег па карчах, 

па кустах, па лядах, 
і шляхоцкі ўзнік радавод 
у ваўчыных прысядах. 
Карчэўскі — прысеў у карчы, 
Хвашчэўскі — сядзеў у хвашчы, 
і гэтак прозвішчы ўсе лічы. 
 
Бабуля Малання лічыла  
католікаў недавяркамі,  
а польскую мову беларускаю,  
але пакалечанай. 
На куццю Перуна залагоджвала скваркамі, 
а на Вялічка перад іконай кленчыла. 
Бабуліна маці — 
бабулькаю я называў яе 
і з гасцінцамі пераймаў за пуняю,— 
яшчэ ўспамінала вунію 
далёкай тае 
пары, 
калі 
на нашай зямлі 
па-беларуску Бога славілі святары. 
 
4 
РАБОЧЫ 
 
Перш чым працаваць цесляром 
у м. Вушача, мусіў спачатку 
пакінуць Кавалеўшчыну 
і двойчы ставіць дом, 
дзе па дастатку пяклі букатку. 
А ўвесь Вушацкі раен 

межаваў з тагачаснай Польшчай, 
і ў нас газета выходзіла 
«Прымежны калгаснік». 
І калі ў Глыбокім чокаліся, 
чуўся ў Вушачы пошчак, 
дзе кожны жыхар быў пільны, 
асабліва рэліктавы дробны ўласнік. 
І ў Кавалеўшчыне 
за шклянкаю самагонкі збіраліся ўтрох 
і, павесялеўшы, казалі: 
— Давай пасадзім Стахвана... 
І тут жа пісалі, што брыку сена 
ці цэлы стог 
прадаў ён у Польшчу, 
і рана-рана, 
калі ўжо за мяжу збіралася ноч,  
чулі, як з дзядзькам замежным  
ён гутарыў ціха, 
а ўдзень не ўзнімаў на вяскоўцаў воч... 
Гэта пасведчыць сама Петушыха. 
Хоць Петушыху язычніцай звалі 
за доўгі язык. 
Яшчэ дадавалі, 
што ў Стахвана ў падвале 
знік польскі шпег. 
А Кавалеўшчынай жарт за Петушыхай бег,  
ад яго ні ў пельку, ні за бэльку,  
бо малыя вачапоры як наліха  
ўсе дуракавалі: 
«Мама, мне пашый такую ж камізэльку,  
як у нашай Петушыхі —  
з рукавамі». 

Шчырэла тройка  
(пазней я даведаўся, 
што аўтар гэтае птушкі-тройкі 
мянушкаю шэры Кардынал 
ці проста — Шурык). 
Выдавалі ў хаце і вокны, і перабойкі, 
пад допытамі 
пачынаў гаварыць камянямі падмурак. 
 
У Котлас, 
у лес зімовы, сыры 
высаджалі з «быдлятнікаў» кавалеўцаў. 
Не вярнуўся ніхто — ні малы, ні стары. 
А падазронасці воз, 
на якім ехаў перапуджаны лес, 
не падскокваў на брукаванцы ўлегцы. 
 
І мама, тады зусім маладая,  
не выганяючы страх з вачэй,  
сказала бацьку майму:  
— Пакуль нас бяда выглядае,  
дай, Божа, ногі, адсюль хутчэй  
з'едзем... 
 
І пераехалі без тугі 
на новыя, прышчэпаўскія хутары, 
што афіцыйна гучалі: 
вёска Гарадок ІІ (другі) 
Востраў-Сарочынскага сельсавета. 
 
Зямля — неабжыты рай, 

карчуй карчы, камяні выдзірай 
і потым ары. 
Жыві сабе пасяленцам 
з Новага Запавету. 
Востраў — 
прагал у моры лясоў 
называецца з даўніх часоў. 
У «Хроніцы Быхаўца» 
упамінаюцца астравы... 
 
Ды з лебяды, 
з асакі — разучай травы 
сябе называе мясціна: 
Верасовачка. 
Узгорак, балацявіна. 
Што валуны не самі тут перасоўваліся,  
доўга помніла бацькава спіна.  
Раскладвалі вогнішча на валуне,  
награвалі, а потым на часткі скіпалі.  
Валун, што вякамі горк у палыне,  
аддаваць не хацела зямля скупая.  
За пазухай у Верасовачкі яшчэ  
ляжыць валун з адкрыжаным бокам.  
Шмат вады сцячэ, шмат начэй уцячэ,  
а ён так і будзе ў неба глядзець  
скамянелым прарокам. 
 
Звялі на самоў хвост 
у Кавалеўшчыне племя мужчынскае, 
языкамі скасілі, што косамі, 
паклалі самую сілу, самы кром, улост. 
Было браць пачын з каго 

(Маякоўскі некалі раіў з Дзяржынскага). 
На торг паспелі з козамі. 
З Верасовачкі мне запомнілася, 
як вухкалі пугачы ўначы, 
як зімой на гілёў плялі пляніцы, 
як жнеі жалі ў латоцы, жаласна пеючы, 
і яшчэ — з малаком чарніцы... 
 
5 
БЕСПАРТЫЙНЫ 
 
Абавязковае пытанне глуха 
графа задавала 
ад вясковае развалюхі 
да таежнага лесапавалу. 
Мама пасля ўспамінала няраз, 
што бацька стараўся быць далей 
ад партыі, а значыцца, ад улады. 
Не пасадзілі — і будзь рады. 
Як след не ўзялі з ГПУ аўчаркі, 
хмялей 
без чаркі. 
А вы, парцейцы, пацейце,  
дрыжыце за крэсла,  
пільнуйцеся, каб з куросадні  
вас не пастрэсла. 
 
6 
АДУКАЦЫЯ: 3 КЛ. 
 
Звычайна яшчэ ўдакладнялася жартам: 
тры класы з калідорам. 



 207 

Такім, як бацька, ў навуцы ўпартым 
можна было і ўсю дзесяцігодку 
агораць не з горам 
напалам. 
Бацька сам 
хацеў быць грамацеем, 
але станеш дзе ім, 
калі за маці трэба дагляд 
(Грышчысе было пяцьдзесят, 
калі ў яе знайшоўся Іванька — 
падскробак, апошняя ўцеха 
і нянька). 
Бацька ў сям'і быў семым дзіцём,  
упаў, як град на галаву; 
папярхнуўшыся вясковым жыццём, 
як асцём, 
хто ў Ленінград, 
хто ў Маскву 
падаліся ўсе сёстры, браты.  
Пажадалі брату Іваньку,  
бы з казкі герою,  
у дарожным настроі:  
— Вялік расці,  
дзевак басці! 
Маці глядзець будзеш ты.  
Уцяклі ад калектывізацыі  
і Салаўкоў 
на голас фабрычных гудкоў 
і з часам 
у тлуме, ў дыме 
сталі рабочым класам, 
які кулакамі цвярдымі 

у светлае заўтра падганяў кулакоў. 
 
Бацька ў вушацкіх крамнікаў  
браў пад запіс ў доўг  
усё, што цяпер завём дэфіцытам,  
і не адзін бы тады воўк у лесе здох, 
каб яго крамнікі ашукалі са спрытам.  
Іван меў усё  
ад каня да дугі.  
З дзвюх сталіц прыязджалі  
і плацілі даўгі. 
Вушача хварсіла мураванкамі.  
І любіў паказваць бацька,  
як цвяліліся крамніцы  
нязлосна з сялянкамі: 
— Хадзі сюды да мяне, сяроўка! 
— Ай, часу не маю, мая ж ты сяброўка... 
 
Калі ажаніўся, не пытаючы згоды,  
рабіць давялося не цераз пень-калоду —  
упрогся ў навуку туга,  
спасцігшы спрадвечны аратайскі закон.  
Не для слоўка прыгожага ён  
са сшыткам мог параўнаць загон,  
з пяром — нос кірпатага плуга. 
 
7 
ЯКІМ Р. В. К. І КАЛІ ПРЫЗВАНЫ Ў ЧЫРВОНУЮ 
АРМІЮ: 
 
Не забралі, не замялі  
часінаю хмарнаю,  

белабілетнікам стаў  
не па сваёй віне,  
і ў адказе — кароткае  

не. 
 
8 
УДЗЕЛ НА ФРАНТАХ: 
 
Тут бацька пасля запытання  
паставіў двухкроп'е  
і зноў кароткае  
не. 
Са стагоў успамінаў 
па кузлачку нагроб я 
мурагу, што мякка казыча ў сне. 
Райваенкамат (называлі і енкаматам, 
Бо знаёма ўстанова і з енкам і матам) 
перад самай вайною 
сабраў на манеўры мужчын, 
каб да небяспекі магчымай спіною 
не стаяў ні адзін. 
Мы дзівіліся з дарослых дзядзькоў, 
як з драўлянымі вінтоўкамі і гранатамі 
яны, ад недарэчнай радасці 
не стрымліваючы мацюкоў, 
перамогу ўяўную сваталі. 
Адзетае так-сяк, так-сяк абутае 
мазгоў неправетраных плодзіва, 
падперазанае акраўкамі, путамі 
называлася войскам 
і страх бадай што наводзіла 
на беспрытульных сабак. 

Пакуль мы ў песнях 
самаўпэўнена пеніліся, 
ды бровы сурова хмурылі, 
ды надзімаліся грозна рапенямі — 
Еўропай топала войска фюрэра. 
 
9 
АДКУЛЬ, КАЛІ, З ЯКОЕ ПАСАДЫ  
ПРЫБ. У ПАР. АТРАД 
 
Бацька словы паскарачаў,  
каб смясціць у адзін радок,  
адказаў: 
з вёскі добраахвотна.  
А вёска якая, Кавалеўшчына  
ці Гарадок? 
У мяне на душы слотна.  
Добраахвотна ішлі ў калгас,  
добраахвотна ехалі ў Котлас.  
У кожным пытанні ёсць лаз,  
ёсць подлаз 
(і праверка на подласць), 
мы дасюль па інерцыі жывем напаказ, 
з далані на даланю 
перадзімаючы ісціну і пацяруху. 
На ўсе пытанні адказ 
дасць некалі час 
пра добраахвотнасць нашую ўсю 
і партызанскага руху. 

10 
ЦІ БЫЎ У ПАЛОНЕ: 
 
Пытанне гэтае асабіста 
цікавіла і партыйнага і армейскага 
асабіста, 
з іх кожны вынюхваў усё 
ад недазволеных слоў і сноў 
да высноў, 
ці духам савецкім 
пахне ў ваякі пот, 
каб элемент варожы з ходу 
пусціць у расход, 
атрымаўшы маўклівую згоду 
бацькі народаў. 
 
Партызаншчына — 
таксама добраахвотны палон, 
за якім з-за лініі фронту сачылі, 
і шнур бікфордаў 
са страху класавага сучылі, 
каб дамоў не пускаў анікога ён, 
каб толькі пускаў 
цягнікі варожыя пад адхон. 
За партызанамі пільна глядзелі 
з так званай вялікай зямлі — 
на давер не адбіралі надзеі, 
ды ўлік на пасля вялі. 

11 
ЗАЙМАЕМАЯ ПАСАДА  
І РАЁН ДЗЕЯН. АТРАДА: 
 

З 8/Х-42 г.  па 8 ліпеня 1944 года баец бр. 

Мельнікава атр. ім. Катоўскага. Дзейнічаў. 

Ушацкі р-н Віцебскай вобл 

 
Калі зрэдку, бывала, прыходзіў дамоў,  
нічога не расказваў пра дзеянні баявыя.  
І ад цікаўнасці да дарослых размоў  
балелі ў мяне і вушы і шыя.  
Парою ў запале з-за каптура  
хацелася закрычаць ура! 
Як спаць мясцерылася цішыня 
і дзверы былі на завале, 
бацька расказваў мне пра свайго каня, 
якога Мальчыкам звалі. 
Як цяпер разумею, 
бацька быў нейкі час ездавым, 
падвозіў сілкаванне бою на перадавую, 
трымаў у парадку 
каня і збрую. 
І віўся над ім 
асабіст-херувім. 
 
На крухмал у нас гаварылі іл,  
мама на свята прыходу таты  
варыла на малацэ ілоўку.  
І лозунг вядомы: фронту — тыл  
усе запасы стрыг пад нулёўку. 

Я запомніў на ўсё маленства 
пра грознасць брыгады Смаленскай. 
Смаленцы на немца наводзілі страх, 
ад гневу святога 
узляталі масты, як ад толу. 
І дзе яны праходзілі па тылах, 
там рабілася гола — 
хоць пакаці шаром. 
Смаленцы з'яўляліся, 
як з яснага неба гром 
грымучы. 
Заставаліся ў хаце падушкі — 
выпускалі пух, 
як з акупантаў дух, 
і навалачкі ішлі на анучы. 
І смаленцы ў Вушачу прыйшлі — 
у сталіцу партызанскай зоны. 
Тут ужо не ўстанаўлялі свае законы, 
гэта ж не на нічыйнай, 
безабароннай зямлі. 
І зносілі ім хто валёнкі, 
хто нейкі кажух, 
хто даматканіну, хто крамніну. 
У заключэнне ў РДК перад местачкоўцамі 
выступіў агітатар-зух 
і падзякаваў ушацкім усім 
за добраахвотную такую даніну.  
Пад канец, калі прамова пагасла, 
з апошніх самых радоў  
у некалькі нясмелых ратоў  
задалося пытанне,  
просячы адказаць без маны:  

— Пасля вайны  
ці будуць калгасы? 
І камісарысты агітатар недвухсэнсоўна  
сказаў, як адсек: 
— Будуць калгасы ў нас, безумоўна, 
а як 
без іх?!  
І ўвесь сход абмяк,  
заціх. 
Хоць ты назад кожны свае забірай,  
што ахвяравалі смаленцам-суседзям.  
Ад роспачы тут не адзін  
зароў бы мядзведзем.  
Дужа ўжо не хацелася  
вяртацца ў калгасны рай. 
 
Са смаленцаў, дарэчы,  
быў Міхаіл Ягораў,  
што ўзнёс над рэйхстагам сцяг.  
А ў 1961 годзе буфетчыцы капрызны нораў  
усе мае намаганні звёў на прах.  
У віцебскай гасцініцы, ў «Дзвіне»  
(шкада, што ўсе гэта магнітафон  
не наматаў на сінтэтычны вус!)  
паўлітра «Пярцоўкі» не хапіла мне,  
каб Ягораў прызнаў,  
што ён хоць напалову ды беларус.  
Буфет буфетчыца зачыніла на абед,  
адно беларусам застаўся  
ў Ягорава дзед... 
 
У сене — каб цёпла і цёмна —  

я памідоры бацьку спяліў  
і фарбаваў на Вялічка яйкі  
шалупкамі ад цыбулі.  
А бацька тытунь без жалю смаліў,  
і клопат быў ва ўсіх —  
у мамы, у мяне, у бабулі. 
Садзілі тытунь, гадавалі, сушылі,  
а потым бацькавы пальцы крышылі  
ліст і карэньчыкі.  
Востры нож 
стукаў па дэнцу дзюбкай, 
а жарт дарослы ўсміхаўся на ноч, 
шчэрыўся незачыненай грубкай: 
Тытунёк-самсон, 
маладым на любасць, 
а старым — на сон.  
Пасля вайны 
яшчэ маленькай ялінка была,  
што стаяла на ростаньках,  
калі на расстанне 
бацька даў мне з вінтоўкі стрэліць, 
хоць быў я крыху вышэй ад ствала. 
Гаркота мая ніяк не растане. 
Я слаба ўпер у плячо прыклад, 
і мяне на зямлю пакаціла 
цёмнаю парахавою сілаю. 
Які ж быў у бацькі 
спалохана-злосны пагляд! 
І ён мяне — ў апошні раз — вылаяў. 
Не саўладаў я з сілай грымучаю. 
Мы рассталіся, бацька засмучаны 
і ягоны сын, якога 

крыўда на сябе самога мучае. 
 
З гадамі кожны пачне разумець,  
што жыццё — тая самая клець,  
дзе ўсяго навалена кучаю.  
Ды кожны свае мяхі дастае  
з мукою, з мукаю.  
А доля 
галоднаю перадойкаю ў поле  
самотна мукае. 
 
12 
РАНЕННІ І КАНТУЗІІ: 
 

няма 
Вывела бацькава рука сама, 
хоць душу ягоную бесперапынна ранілі 
крыўды і клопаты раннія,  
і знявагаю цесляра кантузіла  
начальства даваеннае таўстапузае.  
Пасля няма ўпэўнена кропка стаіць —  
няма чаго даўнія крыўды таіць! 
 
13 
УЗНАГАРОДЫ: 
 

няма 
Іх радавым давалі не часта,  
слава — такая кума,  
што круціцца каля начальства,  
павагі больш у яе паглядзе  
да таго, хто пры званні  

(загвоздка тут не ў прызванні),  
хто пры пасадзе.  
Кропку тут не паставіў  
не таму, што не хапіла  
чарніла, 
а таму што, няйначай, 
задумаўся на імгненне, 
адкаціўшы абразаў каменне, 
і пласт саломы стомы 
ўхапіўшы на вілы ўсмешкі, 
хацеў успомніць без спешкі, 
як гаспадароў заможнікаў 
да прэміявання пуцёўкамі на Салаўкі 
чулыя кіраўнікі-бацькі 
узнагароджвалі не бліскучым значком, 
не граматою папяроваю, 
а вепручком, 
кароваю. 
 
Узнагарода  
ад імя народа  
ўручаецца ўсім здаўна.  
А нагода? 
Лёгкая на паміне яна. 
Бацька без узнагарод, 
а сын законнанароджаны, 
ад імя народа ўзнагароджаны, 
агароджаны, 
як гарод  
ад патраў. 
Давалі ордэн — не тэрмін! —  
браў. 

14 
СЯМЕЙНАЕ СТАНОВІШЧА: 
 

Барадулін Грыгор  

Віцебскай вобл. м. Вушача 

 
Добра, што гэты пункт у анкеце 
мама так і не ўбачыла, 
бо крыўда магла ашпарыць гарачая 
з прычыны тае, 
што ў анкеце, 
нібыта на белым свеце, 
няма яе. 
 
Успамінала мама бацькаў расказ, 
як Мельнікава брыгада Лепля займала. 
Мельнікаўцы па гарнізоне ўдарылі ў час, 
а суседняя брыгада адстала, 
пакуль самагонцы скручвала горла, 
і ўсіх назад 
нямецкая дакладнасць адпёрла. 
Хапіла і партызанам, 
і іхняй адзінай гармаце. 
Бацька казаў, што пабачыў пекла, 
а ў яго выпытвала маці, 
ці памяць яму не адсекла, 
ці помніў ён жонку і сына, 
а ён адказваў, што была і такая хвіліна, 
аж не помніў сябе, 
і мама была ў журбе. 
Бацька ў анкеце помніў мяне 
і ў прыдачу 

за мной запісаў Вушачу.  
Любога чуласць такая кране... 
 
8 ліпеня   1944 года 

 
Адной і той жа рукой  
пастаўлена дата 
і ўнізе ўласнаручны роспіс.  
А мне ў каго запытацца,  
тата, 
каб не расцячыся слязамі ўроскіс,— 
кім заблытаны, 
людзьмі, забыццём, 
дзень твайго расстання з жыццём. 
Я ж пятага мая 
чарку жалобы ўздымаю, 
не чокаючыся, стаўлю на стол, 
і зноў мне пахне разгневаны тол. 
...Ад такога ўспаміну 
крывадушнік бы ашалеў, 
ды я прыгадваю, 
як зайздросна глядзеў я ў захапленні  
на кішэні 
ў портках і на рамень, 
як мы з табой, зайшоўшы за хлеў, 
спаборнічалі смялей, 
хто з нас далей 
пашле свой струмень... 
А на апошняй старонцы 
апошнім пунктам 
мне цяпер у кожным сугуччы 
чуецца стронцый 

(атам — не конь партызанскі Мальчык,  
яго не спутаеш і жалезным путам),  
як жменя прысака — 
 
15 
БАЯВАЯ ХАРАКТАРЫСТЫКА: 
 

тав. Барадулін Іван удзельнічаў у многіх баях па 

разгрому нямец. гарнізонаў. На сваім асабістым 

рахунку мае забітых немцаў 17 чал. падарваў 1 

аўта-машыну, 4 подводы з жывой сілай, 

чыгуначнага палатна ўзарвана 13 рэек 

маральнапалітычна ўстойлівы Аддадзены справе 

партыі Леніна-Сталіна 

 
Зарэзаць пеўня, забіць вепрука  
не падымалася ў бацькі рука, 
і суседа заўсёды прасілі. 
Толькі б не бачыць разяўленую дзюбу, 
не трымаць ашчэраны лыч бы, 
хоць бацька быў, вядома, пры сіле. 
А тут — канкрэтныя лічбы. 
 
Чаму ж ні ордэна, ні медаля 
не знайшлося для радавога 
Івана Барадуліна? 
Не адкажа зямля. 
Не помніць ад радасці перамога 
нікога. 
 
А ён жа заўсёды  
любіў падводы,  

млела душа ад асалоды  
ў шпаркай яздзе  
да вайны... 
 
Да вайны шыліся з палатна штаны,  
кашулі. 
Скачучы «Лявоніху», ў гуле 
жонку падколваў без зла: 

Лявоніха мая жонка была,  

Нямытую рубашонку дала... 

Піцаваў за капейкі — 
ішлі нягуста рублі — 
прыбіваў, працуючы ў райкамунгасе, 
рэйкі, 
каб шчытныя хаты былі.  
Усё на вайне давялося —  
забіваць, узрываць. 
Думаю, разабраўшыся ў бацькавым лёсе, 
Бог паспеў яму дараваць. 
Што тычыць маральнай стойкасці, 
дык бацька быў з той касці, 
якая белай была ад працы, 
ні нудзе, ні бядзе 
бацька не звык скарацца 
нідзе. 
Не за гарамі, не за марамі,  
а тут — на гонях, на лядах  
пярун і лівень вучылі маралі  
быць цвярдым ў сваіх паглядах, 
дбаць пра сям'ю, араць, касіць,  
сарочку насіць  
і новую ў Бога прасіць.  

У бацькі, да чытання ахвочага,  
уся палітычнасць ішла  
з «Віцебскага рабочага»,  
газету выставіўшы да святла,  
ахвотна пад нос сабе бэкаў і мэкаў,  
а значыцца, у палітыцы нешта кумекаў.  
І ў мяне, малога, 
ў якога ад літараў разбягаліся вочы,  
пытаўся: 
«Што тут напісана,  
кабыла лысая?» —  
Ды я адказваў:  
«Віцебскі рабочы».  
І ўсміхаўся бацька рахмана:  
абы сын не хварэў на пана!  
Газетамі хата была абклеена  
аднастайна, 
справе партыі Леніна-Сталіна  
былі аддадзены нават сцены,  
бо й яны мелі вушы.  
Бабуля Малання  
і мама маліліся за нашыя душы  
і ўвечары і ўранні.  
Дзякуй Богу, хоць сёння  
за даўнасцю гадоў здалена  
графа пра аддадзенасць  
партыі Леніна-Сталіна! 

16 
КАМІСАР АТРАДА  
КАМБРЫГ 
 

14 чэрвеня 1944 г. 

Зразумела, што камісар самы аддадзены  
справе партыі Леніна-Сталіна  
і адпаведна да камандзіра прыстаўлены,  
і роспіс ягоны 
ў выглядзе закручастай перападзіны 
не расчытаць, 
бо пяро са сталінскай сталі. 
А загадка ў святым наіве 
просіць задумацца ў здзіве: 
прыехалі камісары 
усё поле папісалі. 
Не толькі поле, 
кажэрку лапленую на плячах 
як маёмасць апісвалі 
з нахабнаю пысаю, 
з бляскам сталі ў вачах. 
 
Затое разборлівы роспіс камбрыгавы, 
па почырку можна лічыць, 
што чалавек неблагі. 
У Мельнікава тады яшчэ 
рука не ўздрыгвала. 
Камбрыг пасля вайны дбаў пра пірагі, 
якімі яго нядоўга карміла ўлада. 
Млыном загадваў, ды атрымаў паніжэнне 
і з кукішам у кішэні 
застаўся і жыў, казалі, з акладу. 
Нязграбнымі пальцамі аратая-воя 

лічбы і літары выведзены, 
апошняя ледзь відна, 
нібыта пяро забыцця сівое 
у чарніліцы скону да дна 
чарніла чарноту даставала, 
бо знікаў у нябыт 
бацькаў апошні год, 
г — літара цьмяна ўсплывала з правалу, 
ідучы таксама на звод. 
Госпадзе, 
твая пачатковая літара 
апошняя накрэсленая бацькавай рукой. 
Госпадзе, 
пот крывавы з ілба ягонага вытры,  
прымі душу раба твайго, супакой! 
Маленькае г нагадвае кручок,  
бацька быў рыбаком адменным.  
Госпадзі, 
выскубі яму на падушку  
з воблака кузлачок,  
Госпадзі, 
набі ягоны сяннік сенам, 
накошаным ягонай касой,  
супакой! 
 
Паплечнікі ўспаміналі слаба,  
што бацька ўпаў каля возера,  
ягоную нязнойдзеную сынам магілу,  
схаваную ад мітусні людской,  
Госпадзі, 
абарані ад злога позірка, 
заслані ад сляпой далані бульдозера, 
Госпадзе, 

не дай загінуць душы — дай сілу,  
супакой! 

 
Мама ў паддзёўку бацькаву 
зашывала святы лісток 
з замовай ад кулі, ад пікі, 
ды лісток засланіць партызана не змог. 
Белы свет — стог, 
стог вялікі. 
І, як іголку, 
чалавека ў ім не знайсці. 
На золку ў сваім жыцці 
мы спадзяемся не разгубіцца 
ні ўвысі, ні доле. 
Кожны з нас — апошняя спіца 
ў сонечным коле, 
над зялёным, пажоўклым, згалёным гаем адмільгаем 
— 
і марым зноў паўтарыцца... 
 
Пацямнела анкета  
штыкецінай са штыкету  
бацькавага бытавання зямнога,  
а вечны мой смутак шэпча:  
малі, 
каб даў яму ісціны посах 
(з вінтоўкай ён пахадзіў па зямлі), 
каб не заблудзіўся бацька твой 
на нябёсах, 
Бога малі... 
Малю Бога! 
 
1992 

БУСЛОВА НАРАЧОНКА 
Паэма кону 

 
Крылы не развінуў ў палёце,  
Адляцелі ў вырай чароды. 
Ён зазімаваў на балоце.  
Перамерзлі цёплыя броды. 
 
Выйшаў парабак да жывёлы.  
Босы бусел ходзіць па снезе.  
Белы — як зіма. Невясёлы.  
Нават сны не сніць аб начлезе. 
 
Ногі, зябнучы, падымае,  
То адну нагу, то другую.  
Ні парады, ні рады не мае,  
Як зіму перажыць даўгую. 
 
Глянуў парабак на пакуты  
І сказаў, як роднаму брату: 
— Не калей раздзеты, разуты.  
Буслік! Буслік! Хадзем у хату. 
 
Гаспадыня ткала красенцы  
І сказала: 
— У хаце пакіньце. 
Ён ад холаду ўвесь трасецца.  
Ды ў яго ж чалавечыя кіпці... 
 
Пачала ў невядомым страху  
Узірацца ў кіпці наўскоса.  
Маладзіцы бусел з размаху  

Дзюб — і выдзеўб палову носа. 
 
— Бусле! Што ж ты зрабіў ліхое!  
Я калекаю засталася. 
Бусел кажа: 
— Ляці са мною.  
Выгаю ўсе па хуткім часе. 
 
— Як ляцець мне, бяскрылай? —  
Пытае. 
— Апрану цябе,— кажа,— ў крылы. 
Выйшлі ў двор,  
І хвіліна тая  
Таямніцаю ўсе акрыла.  
Узняліся ды паляцелі. 
 
І зрабілася цёмна ў хаце.  
Дзеці дробныя асірацелі,  
Засталіся яны без маці. 
 
Маладзіца ў гасподзе новай  
Новыя навяла парадкі.  
Стала жонкай яна бусловай.  
Нарадзіліся бусляняткі. 
 
Ды зрабілася сумна гэтак.  
Просіць мужа: 
— У край паляцім мы, 
Дзе пакінула першых дзетак.  
Прыпаду хоць крылом да радзімы. 
 
З буслянятамі прыляцела, 

Села на сваім азяродзе. 
Галаву закідвае смела 
І клякоча, 
І ў ціхай згодзе 
Памагаюць ёй бусляняткі 
Клекатаць: 
— Кле, кле, кле! — на палеткі  
Льецца клёкат. 
 
— Бы ў нашае маткі  
Голас,— 
Кажуць першыя дзеткі.— 
Дай жа ў клетку зловім бусліху,— 
Дзеці раяцца. 
З азярода 
Не ўцякае бусліха. 
Паціху 
Захінаюць сетку.  
 
З гарода 
Дзеці ў хату ўнеслі бусліху, 
А на йгрушыне бусляняткі.  
Пачакаўшы на моры крыху, 
Прыляцеў бацька бусел,  
Бы ў ладкі, 
Плешча крыламі ды клякоча.  
У акно як ударыць дзюбай —  
Шыба дзынкнула па-сірочы.  
Бусляняткі — да маткі любай. 
 
І паселі на стол бусляняткі. 
— Кле, кле, кле,—  

Цыбаюць на палаці.  
Дзеці першыя, як ападкі,  
Плачуць: 
— Кажуць, ты нашая маці? 
 
— Кле, кле, кле,  
Дзеткі, я ваша мамка, 
Ды вярнуць мне няўзмогу страту: 
 
Зашчапіла кутая клямка  
Дзверы ў зачараваную хату. 
 
Бусляняткам быў край нямілы.  
Пер'е ў маці ўчарніла гора. 
 
...Дзеці вывелі птушак за крылы.  
Паляцелі яны за мора... 
 
1993 

ТРЫКІРЫЙ 
 
 
АДГАЛОССЕ 
 
Трыкірый — 
Тры свечкі святла 
Айца й Сына й Духа Святога. 
Тры полымі вера звяла 
У полымя сэрца Бога. 
Трысвечча. 
Трохкутнік. 
Трысцё. 
Трысцен. 
Трыадзінства. 
Трыпутнік. 
Спрадвечча. 
Прадонне. 
Жыццё. 
І раскрыжаваны пакутнік. 
 
 
СЛЕДАМ ЭКЛЕЗІЯСТА 
 
* 
Усё — пачатак тла і лоўля дзьмушак,  
І млоснасць духу — ўсё лухта лухты.  
Спадаюць дні, як ягады ў гарнушак,  
І мы — як з дрэва існасці лісты. 
 
Ёсць марны дол — карэе ў ім карэнне,  
Ёсць неба мары — ў ім шумяць вярхі.  

І кожны долю сам сваю сустрэне,  
І знойдуць самі кожнага грахі. 
 
Мука пакут прасеецца праз сітца  
Ад халадоў знямоглай глухаты.  
І ў вырай будзе зноў душа прасіцца.  
Усё — лухта лухты. І ўсё з лухты. 
 
* 
Узыходзіць сонца, каб зайсці,  
І заходзіць узысці нанова.  
Што было, паўторыцца ў жыцці,  
Бо жыццё — няспыннасці аснова. 
 
І нікуды сонцу не ўцячы,  
Не даверыць клопат свой нікому.  
Прыцемкі — паслугачы начы —  
Гоняць стому з пасвішчаў дадому. 
 
Крэсівам святла па прамяні  
Веры б'е ад цемры абаронца.  
Мільгацяць у колах прамяні.  
Узыходзіць і заходзіць сонца. 
 
* 
Вецер да поўдня ідзе  
І пераходзіць да поўначы,  
Студзячы ўсмешку вадзе,  
Грудзі абсягавы поўнячы. 
 
Хмары, як ветразі, пне,  
Голас вяртаючы пошчаку.  

У незабітай труне  
Вусны казыча нябожчыку. 
 
Б'ецца над поплавам сноў  
Белаю весткаю чаіца.  
І на кругі свае зноў  
Вецер з пакорай вяртаецца. 
 
* 
Пра былое памяці няма,  
Як і пра наступнае не будзе.  
Снегам замяце свой след зіма,  
Голас свой вясна схавае ў гудзе. 
 
Клёк свой ашчаджае нездарма  
Памяць, не падлеглая аблудзе, 
Памяць кажа пра сябе сама,  
Покуль не заблытаецца ў хлудзе. 
 
Забыццё пасунецца саўма  
Па сусветнай перамерзлай грудзе.  
Кожны век, пазбыўшыся ярма,  
Пра намеры добрыя забудзе. 
 
* 
Бачаннем не насыціцца вока,  
Слуханнем не напоўніцца вуха.  
Весялосць спее белааблока,  
Чарнахмара збіраецца скруха. 
 
Вока ценіцца цемрай зайздроснай,  
Вуха глушыцца чуткай і плёткай.  

Сонца ў радасці маткаю хроснай,  
Цемра ў смутка багатаю цёткай. 
 
Бачыць хочацца за даляглядам,  
Чуць жадаецца за цішынёю.  
Гэта вочы чые з зарападам  
З неба сыплюцца сіняй маною? 
 
* 
Болей мудрасці — болей смутку  
Памнажаюць веды тугу.  
Круціць час туману самакрутку,  
Завітаўшы на луг на бягу. 
 
Луг пазнання, багаццем дужы,  
Багавейна цвіў і цвіце.  
Матылькамі шчырыя душы  
Ловіць сэнс на глухой вярсце. 
 
Смак адчуць прыправы гаркавай  
Кожны хоча, дзе толькі льга.  
На зацятым лузе атавай  
Узыходзіць мудра туга. 
 
* 
Адпускай свой хлеб па ўдзячных водах,  
Каб яго знайшлі па сплыве дзён.  
Памятай бяды галодны подых.  
Цешся, покуль жорны круціць млён. 
 
Млён не любіць гнуцца, бо трывалы.  
Сківіцы цяжкія ў камянёў.  

Між таком і полем інтэрвалы,  
Як прывалы ў памяці агнёў. 
 
Сніцца рунь праросламу зярнятку.  
На таку свой лоб не кволіць цэп.  
Сноп засватаў ніву. І спачатку  
Пачынае шлях нязводны хлеб. 
 
* 
Хто вецер назірае,  
Таму не йсці з сяўнёю.  
Ягонай даланёю  
Не тхне ралля сырая. 
 
Ён думкай засявае  
Магчымую прастору,  
Дзе правяла разору  
Прапаўшчына сівая. 
 
Ён чуе звон вясёлы  
Высокага калосся.  
І толькі адгалоссе  
Зрэдчас кранае долы. 
 
* 
Таму не жаць, хто сочыць за аблокамі.  
Таго не ведаюць аблокі самі,  
Ці ападуць дажджыстымі абломкамі,  
Ці праплывуць рагатымі ласямі. 
 
Бо летуценнік прывіднымі мерамі  
Свой ураджай нязжаты вымярае. 

Так і нябёсы важаць дзень асверамі,  
А важыва яму да небакраю. 
 
І жаўранак жадання над аблогамі  
Дрыжыць, як на галінцы ліст зялёны.  
Ды жнец упарта сочыць за аблокамі,  
Бо без яго ўраджай сажнуць ягоны. 
 
* 
Род праходзіць, і прыходзіць род, 
А зямля трываліцца навекі. 
Чуе на рацэ жыцця чарот, 
Як кладзецца снег журбы на вейкі. 
 
У зямлі на цвёрдай далані  
Рэчышчы — працягам ліній лёсу.  
Як гаркотай дол ні палыні,  
Па глыбінях смягнуць вусны плёсу. 
 
Каб пайсці ў зямлю, прыйшлі з зямлі  
Ды пачулі зябкі голас зорак.  
Золак не праспаць зарок далі,  
Хай падушкай мулкаю — пагорак. 
 
* 
Вокам спакойным пасі прыгажосць,  
Доўга мірыся з абразаю.  
Шчыра прымай весялосць, ягамосць,—  
Срэбра за ўсе адказвае. 
 
Срэбра пазычыла свету зямля,  
Каб белацелае звычліва,  

Браўшы пачатак свой ад мазаля,  
Гнула, змушала, ўзвялічвала. 
 
Срэбра пільнуе і сон твой, і скон,  
І недакончанай фразаю  
Глушыць, і скрушыць, і радуе звон —  
Срэбра за ўсе адказвае. 
 
* 
Усё адбылося з праху,  
І вернецца ў прах усё.  
Усе падуладнае страху —  
І меч, і серп, і кассё. 
 
Нязменнае толькі тое,  
Што Бог для сябе стварыў.  
І суджана сухастою  
Карэннямі чуць абрыў. 
 
Сваю не абыдзеш плаху, 
Як вечна б ты жыць ні праг. 
Усё адбылося з праху. 
Дык значыць — нятленны прах. 
 
* 
Усе цякуць у мора рэкі,  
А мора не перапаўняецца.  
Стараюцца грахі й агрэхі,  
А ўпартасць не перапыняецца. 
 
Цякуць, каб паўтарыць маленства  
І зноў памкнуцца ў свет рачулкамі,  

З шаленства ўпасці ў паслушэнства,  
Змірыцца з рэчышчамі мулкімі. 
 
І помняць рэкі пра вытокі,  
Цякуць сабе адной сябрынаю.  
Ды не стрымаюць гнеў высокі  
І навальніцамі абрынуцца. 
 
* 
«Вось гэта новае!» — пачуеш крык  
Дапытніка ў даверлівым настроі.  
А новаму згубіўся нават лік,  
Яно — даўно забытае старое. 
 
Сурочанае вокам забыццё 
Трымае свет сваёй уладай цьмянай.  
І ўсё забытае, як адкрыццё,  
Вяртаецца авечкаю рахманай. 
 
Бягуць вятры з вятрамі на размін,  
І цешыць цішу гамана зямная.  
І чалавек — забыты напамін,  
Які жыццю пра смерць напамінае. 
 
* 
Каменю ніколі не разбіцца.  
Вечныя адны дума й турма.  
І крывому роўным не зрабіцца,  
І лічыць дарма, чаго няма. 
 
Крывадушнасць да пары трывае.  
І раўніну выгарбіць курган.  

Страціць хітрасць ісціна крывая.  
І крумкач накрумкае ўраган. 
 
На няма няма й суда людскога.  
Памяць тое, што было, пасе.  
Гэта ў ёсць з няма вядзе дарога,  
Па якой знікаем, зрэшты, ўсе. 
 
* 
На вуліцу замкнуцца дзверы,  
Бяссонныя заціхнуць жорны,  
І спевамі замоўкнуць дшчэры,  
Асядзе пыл, ачахне зорны. 
 
І чалавек прывыкне рана  
Уставаць ад пеўневага крыку,  
І будзе поле неўзарана  
Вясною ўспамінаць матыку. 
 
Дух угняце, прыгорбіць плечы  
Жуда — дагодлівая кляча.  
І толькі голас чалавечы,  
Пачуўшы пеўнеў крык, заплача. 
 
* 
Папярхнецца грымотамі спёка,  
Аблачына заплача суха.  
Не насыціцца бачаннем вока,  
Не напоўніцца слуханнем вуха. 
 
Цэлы век палюеш, рыбачыш,  
Толькі лядам робіцца пушча.  

У рацэ спадзяванняў бачыш,  
Як акручвае вір хітрушча. 
 
Лепшы лёс сам сабе вяшчуеш,  
Глухнеш у нерасчутым гудзе,  
Слухаеш сябе — і чуеш  
Толькі водгук таго, што будзе. 
 
* 
Смерць бярэ мудраца й недарэку,  
І нікога не вылучае,  
І нікому чужога веку,  
Як ліхвярка, не пазычае. 
 
Не адрозніць зямля таксама,  
Бедны розумам ці багаты.  
Пазяхае спрасоння яма —  
І хапае вечнае хаты. 
 
Ды ў магілу не хочацца крозам —  
Не па іх прасцяк-недашкрэба.  
І наноў выбірае розум,  
З кім яму пакутаваць трэба. 
 
* 
І стане нястрашны страх,  
І пашы прыбудзе статку,  
І прахам зробіцца прах,  
Бо прахам ён быў спачатку. 
 
Абух разаб'ецца ў пух,  
Валун зарунее мохам,  

Не будзе самотнець дух,  
Часова дадзены Богам. 
 
Прысняцца зярняты кулю,  
І перадыхне знямога.  
І вернецца прах у зямлю,  
І вернецца дух да Бога. 
 
* 
У радасці ненажэрца,  
Юнак, покуль шал не сціх,  
Хадзі па шляхах твайго сэрца,  
Па бачанні воч тваіх. 
 
Вадзіцьме цябе адвага  
У грахі да чужой ляхі,  
І ўрэшце пакажа развага  
На праведныя шляхі. 
 
Адчуеш на раздарожжы,  
Бо будзеш яшчэ пулят,  
І старасці зірк варожы,  
І сталасці ціхі пагляд. 
 
* 
Жанчына на тое й сніцца,  
Каб разгаўляліся сны.  
І сэрца яе — 
пляніца, 
І рукі яе — 
кайданы. 

Не хоча трапляць сініца  
З-за дробнага зерня ў пятлю.  
Прынадай вабіць пляніца,  
З нябёсаў бярэ на зямлю. 
 
Жанчына — мярэжа густая,  
Што ведае водмелі й дны.  
Каб іх жадаць перасталі,  
Не куліся б кайданы. 
 
* 
Людзей да тлуму ў гэтым жыцці:  
Спалі хоць усю лучыну,—  
Мужчыну з тысячы можна знайсці,  
Але не знайсці жанчыну. 
 
Развееш хмары, прагоніш змрок,  
Саб'еш на дарогу сцяжыну,  
Прыслепіш зрок і прытоміш крок,  
Шукаючы тую жанчыну, 
 
Якой душу даверыць бы мог,  
Якой бы паверыў да скону.  
Касе й той прыесца мурог,  
Палын нагоніць аскому. 
 
* 
Бог не скажа пра свой намер,  
Чалавек свае думкі тоіць.  
Што было, тое ёсць і цяпер,  
І што будзе, было ўсё тое. 

І вада лед перажыве, 
Неба — хмару, будзённасць — мару. 
Закарціць у рыжай траве, 
Як каню, пакачацца пажару. 
 
Даланю навярэдзіць кассё.  
І лаўца дагоніць здабыча.  
І наноў паўторыцца ўсё.  
І мінулае Бог пакліча. 
 
* 
Не прасі заставацца ўдачу,  
Не малі затрымацца хвалю.  
Сэрца мудрых — у доме плачу,  
Неразумных — у доме балю. 
 
Чалавек нараджаецца з плачу,  
Хісткі дол з плачом пакідае.  
Цешыцца маладосць: я трачу!  
Старасць цішыцца: я — скупая... 
 
Узляціць малітва высока.  
Абначуе спагада ў храме.  
Боль зямны знікне ў помірг вока,  
Плач нябесны ўпадзе дажджамі. 
 
* 
Як Бог да цябе не аслеп  
І лёгка анёл твой лётае,  
Еш свой з весялосцю хлеб,  
Пі ў радасці сэрца віно твае. 

Ды помні: ёсць хлеб тугі, 
І ты прышануй асабліва яго.  
Ударыць віно ў берагі  
Карца твайго пахаплівага. 
 
Твая задрыжыць віна  
На небе халоднай іскрынкаю.  
І прагнуцьмеш кроплі віна,  
Яшчэ дрыжучы над скарынкаю. 
 
* 
Настрой з весялосцю жані,  
Пакуль твая доўжыцца рата.  
І помні пра цёмныя дні.  
Іх будзе ў цябе багата. 
 
Маршчынамі на ілбе  
Накрэсліцца памяць слабая.  
І доля забудзе цябе —  
І некага ўпадабае. 
 
Счарнеюць колеры ўсе,  
Насунецца ціша з узвышшаў.  
Бо цемра раўніва пасе  
Усіх, хто з цемрадзі выйшаў. 
 
* 
І пераважыць сілу знямога,  
З пакутай шаля — з уцехай шалю.  
У мнагамудрасці смутку многа:  
Чым болей ведаў, тым болей жалю. 

Страх чуе ў цемрадзі кожны закутак,  
І смеласць — кожны звіў над прадоннем. 
І галаву падстаўляе смутак  
Сонным улонням, ціхім далоням. 
 
Звон у званіцы ў вольным палоне,  
І вецер здасца яму прарокам.  
Не ведаць заўтра, 
што будзе сёння,  
Каб не сурочыць свой лёс няўрокам. 
 
* 
Напіцца небу з рукі даць.  
Твае не ведаюць дні  
Пара камяні раскідваць,  
Пара збіраць камяні. 
 
Правінамі маладымі  
Усцелюць шлях камяні.  
Твой камень ніхто не падыме  
Ні ў злосці, 
ні ў дабрыні. 
 
Магчыма, нябачны Дарадца  
Падзеліцца зорнай журбой.  
Адыходзячы, будзеш старацца  
Сабраць камяні за сабой. 

СЛЕДАМ ПРЫПАВЕСЦЯЎ  САЛАМОНАВЫХ 
 
* 
Страх Гасподні — мудрасці пачатак.  
Вешчы страх ва ўсім жывым жыве,  
Ад смалы хмялеючы па шатах,  
Ад спякоты млеючы ў траве. 
 
Як пастух пільнуе, каб у шкоду  
Думкі нашыя не забрылі,  
Сеючы нябесную лагоду  
На ўзаранай ім жа араллі. 
 
У малітве зводзячы далоні,  
Супакой шукаючы ў вірах,  
Зазірнуць дазволіўшы ў прадонне,  
І ў апошні шлях праводзіць страх. 
 
* 
Сябе не шукай у хлуддзі, 
На іншых не звальвай віну ўсю. 
Дарогаю добрых ідзі 
І сцежак праведнікаў пільнуйся. 
 
Дарога добрых вядзе  
У пакутнікі, ў пілігрымы,  
Святую ў бядзе, ў жудзе,  
Яе не ўсцілаюць кілімы. 
 
І сцежкі праведнікаў здаўна  
Не збіты на жвір ступакамі.  
Бо іх табе лес даў на  

Бяседу з небам, з вякамі. 
 
Прыемна гусці ў канюшыне чмялю,  
Касцу — зачынаць пракосы.  
Прамудрасцю Бог заснаваў зямлю  
І розумам сцвердзіў нябёсы. 
 
Прамудрасць муруе, разьбярыць, жне.  
За хмарамі розум блукае.  
І перапёлкаю ў збажыне  
Хаваецца вестка благая. 
 
Да ісціны голай хоча дайсці  
След нецярпення босы:  
Зямля трымае нябёсы, а ці  
Зямлю трымаюць нябёсы? 
 
* 
Праб'ецца трава з-пад лаўжоў глухіх,  
Не згубіцца ў патароччы.  
Не будзь мудрацом у вачах тваіх —  
Што скажуць чужыя вочы? 
 
Яны глядзяць на цябе калючэй,  
Куды б ні ўцякаў далёка,  
Ды бачыць глыбей ад усіх вачэй  
Адно ўсёбачнае вока. 
 
Ваду дапытнасці пі з вясла,  
Пыліся ў людскім абозе.  
І аддаляйся халодна ад зла,  
І шчыра Госпада бойся! 

* 
Хоць сплывае багацця дым, 
Як рука яго ні трымае, 
Сну вачам не давай тваім 
І вейкам тваім жа — драмання. 
 
Твой дачасна свет не імглі, 
Не прыспешвай твой сон сцюдзены. 
Наляжышся яшчэ ў зямлі, 
На зямлі дбай пра хлеб штодзённы. 
 
Тамака жаль цябе не кране,  
Не ўбрыкне золак белакапыты.  
І наўрад ці ў сцюдзёным сне  
Ты прыснішся сабе, забыты. 
 
* 
І была прамудрасць пры Гаспадары  
І тады ўжо, як Ён з сутоння  
Угрунтоўваў аблокі ўгары,  
Мацаваў крыніцы прадоння. 
 
У прамудрасці шмат было  
Цеплыні, мілосці, спагады.  
І Гаспадар не хмурыў чало,  
І яшчэ не прачнуліся звады. 
 
Свет святлом пачынаўся з тла  
І хмялеў ён яснагалова.  
І спачатку прамудрасць была —  
І яна прамовіла слова. 

* 
Сэрца ведае гора свае душы,  
І ў ягоную радасць не ўмяшацца чужому.  
Як гаёў ні тушы, як страх ні глушы,  
Адгукнецца душэўны нябеснаму грому. 
 
Толькі сэрцу й даверыцца можа душа,  
Разгавецца бядой, падзяліцца дакорам  
Тым, што яблыкам выпаў з далоні каша  
На зямлю, дзе начуе здарожаны сорам. 
 
Радасць туліць шчаку да рукі цішыні,  
Ад самой дабрыні атрымаўшы заруку.  
Сэрцу хочацца быць, 
як у крэўнай радні,  
У душы на паслугах да апошняга груку. 
 
* 
У вясну вадаспадам абрынуцца хоча раўчак.  
Прагне рунь вымлець у непарушшы.  
Чыстыя ўсе шляхі чалавека ў яго вачах,  
Але Госпад узважвае душы. 
 
А спакуса не спіць, 
і грузнее душа ад грахоў.  
Знічкі мрояў падаюць з перапуду.  
І шукае душа 
ад падступнай будзённасці схоў,  
Верачы дабравокаму цуду. 
 
На вагу заклапочаны Госпад душу пакладзе,  

Ад людское знявагі цяжкую.  
І які ей вырак спадзе на  
Страшным судзе,  
З ім душа на зямлі давякуе. 
 
* 
Страх ступае па сэрцы, 
як мядзведзь па ламу.  
Страшна абразе ўбачыць позірк пашаны.  
Ліхадзей шукае толькі зла, і таму  
Будзе жорсткі анёл да яго пасланы. 
 
Будзе жорсткі анёл праводзіць яго да труны,  
Каб не ашукаўся раптам анёл ласкавы.  
Дрэва цярпення абдзёртае да карыны,  
Ліст апошні асыпле на балючыя травы. 
 
Будзе жорсткі анёл перакідвацца груганом.  
Загусцее святло, і цемрыва парадзее.  
Бур'яном старым ды сырым палыном  
Зарастуць халады, як сляды ліхадзея. 
 
* 
Сонцу кланяецца каравай.  
Змрок не любіць самаадрачэння.  
Ісціну купі й не прадавай  
Розуму, прамудрасці й вучэння. 
 
Ды не кожны ісціну купіць  
Зможа, старгаваўшы ў дзень базарны,  
З рэдкага купца вясёла кпіць  
Будзе блазен, думкамі няхмарны. 

Лес гадоў спраўляюць асначы.  
Быстрыня міргае вокам ласым.  
Ісціну купляючы, сачы,  
Каб тавар не падмянілі часам. 
 
* 
Ластаўка ласкаю гнёзды ўе.  
Рэчка раіцца з берагамі.  
Хто шануе вусны свае,  
Той душу сваю зберагае. 
 
У шырока разяўлены рот,  
Як у комін вецер зімовы,  
Улятае ўсялякі зброд,  
Ад якога ўцякаюць словы. 
 
Рызыка нырае на дно  
Без развагі ды без вагання.  
Вусны можна будзіць адно  
На малітву і на каханне. 
 
* 
Не глядзі, як віно чырванее,  
Лепш адчуй, як ты сам счырванеў ад віна.  
Галаву тваю возьме пад паху завея,  
Белы хмель будзе сцежку шукаць давідна. 
 
Чырванее віно за ўтуманены розум,  
За расхрыстаны гнеў, за нахабісты крок.  
Бо павінна віно заставацца цвярозым,  
Каб смялейшае права было на папрок. 

Клёк ваюе задзірыста з хмелем зацятым,  
Ды ніколі не скончыцца гэта вайна.  
Хмель прымаецца буднем, шануецца святам.  
І віно ад віны, і віна ад віна. 
 
* 
Перавысіць не пніся высі,  
Прагна не перасыцься сытой.  
Заўтрашнім днём не хваліся,  
Бо не ведаеш, што народзіць той. 
 
Ён народзіць радасць ці гора,  
Твой магчымы, заўтрашні дзень.  
Лыжку мёду давала ўчора,  
Абяцала ж даць — берасцень. 
 
І кіруючы ў сон свой човен,  
Сённяшняму падзякуй дню,  
Каб сустрэў ты самотніцу сховін —  
Не апошнюю цішыню. 
 
* 
Пажадай працы ворага — спору,  
Хай пацешыць і злыдня плён.  
Хто пакоціць камень угору,  
Да таго ж і вернецца ён. 
 
Ціха подласць ідзе па новы  
Спадкаемкаю дабрыні.  
З неба валяцца на галовы  
Злыдняў іхнія ж камяні. 

Пры дзяльбе за ціхую долю  
Папрасі пашумець траву.  
Камень злосці хай стыне доле.  
Памятай пра сваю галаву! 
 
* 
Ідзі ў нябыт як не сваёй хадой, 
Не спознішся паспець туды ніколі. 
Зямля не насычаецца вадой, 
Агонь не кажа, хоць згары: — Даволі! 
 
Галодная і плодная зямля,  
Як каня, піць папросіць і ў залеву.  
Не дацягнуцца да яе валля  
Нябёсамі запыленаму гневу. 
 
Душа сваю не выдасць глыбіню.  
Абліччу не ўтаіць ласкавых рысак.  
Не надакучыць полымя агню.  
І, што любіў агонь, прамоўчыць прысак. 
 
* 
Хоць спадзе з абрысаў імгла,  
Ды спасцігнуць ніхто не ўмее  
І на небе дарогі арла,  
На скале высцяжыны змея. 
 
Вышынёю арол жыве,  
Вывівастасцю — змей пачатку.  
І цікаўнасць у рукаве,  
Як вавёрку, трымае адгадку. 

І даецца нам назусім  
Таямніца вечара й рання.  
Можа, й ёсць у гэтым усім  
Сэнс нязмушанага бытавання. 
 
* 
Каб след твой не перапаўзлі вужы  
І здані твой сон не сурочылі,  
Не перасоўвай даўняй мяжы  
І не хадзі на межы сірочыя. 
 
Мяжа туману. Світання мяжа.  
Мяжа дабра й трываласці.  
Ад быльняжынкі аж да гльіжа  
Апошняга прошласць трымалася. 
 
І з незагойных бацькоўскіх магіл  
Уздымецца ён, і ўшчынную  
Акрые палі сірочыя пыл  
Пакрыўджанаю аблачынаю. 
 
* 
Да багацця бяжыш, чалавеча,  
І не думаеш ты, нябога,  
Што цябе даганяе галеча,  
А яна не пакіне нічога. 
 
І ў яе зайздросныя вочы,  
І ў яе хапучыя рукі.  
Ёй таксама не спіцца ўночы,  
І прайшла яна ўсе навукі, 

Як дарыць лахманы на плечы,  
Абдзіраць па-скупечы на ліпку.  
Пачакай. Не ўцякай ад галечы —  
Паскачы пад ейную йскрыпку. 
 
* 
Рака жыцця не прывыкла паказваць броды.  
Яна несупынная ў паваротах сваіх.  
І помыслы ў сэрцы людскім — 
глыбокія воды,  
Ды чалавек разумны вычарэпвае іх. 
 
Чарэпаць поўным каўшом 
не стамляецца коўшаль  
І зоры начуюць у цёмных водах на дне.  
У водах адстойваецца марудных вякоў жаль,  
І туманом таемным на дапытлівасць тхне. 
 
Руплівасць не слухаецца пакорнай дагоды.  
І сонца спасцігу ўзыходзіць з-пад вей.  
Мялець не думаюць небародныя воды.  
Чарэпае чалавек глыбей. 
 
* 
Лыжка драмаць не павінна ў дармовым супе.  
Падабацца хадыку не мусіць слата.  
Разам з зернем таўчы таўкачом у ступе  
Дурня — не аддзеліцца ад яго лухта. 
 
Бо дурных — не аруць, не сеюць — 
нараджаюцца самі,  

Каб не сумна на свеце было мудрацам.  
Як ні задзіраюцца сані насамі —  
Не зрабіцца ніколі коламі палазам. 
 
А калі й лухта — гэта тая мякіна,  
Што дамешваюць часам у праснакі?  
Можа, усё ж памыляецца хітрая кпіна,  
Дзівакоў залічваючы ў прасцякі? 
 
* 
Нічога не забываецца ў злапомлівым свеце.  
Цэп на таку прысягае ўмалоту ілбом,  
Хто разбурае свой дом, 
таму накануецца вецер.  
І неразумны ў мудрага сэрца будзе рабом. 
 
Спагадца старцоў і вандроўнікаў, 
вецер-бяздомнік  
Не прызнае ні вокнаў глухіх, ні дзвярэй.  
Без дому свайго бяскрыла блукае паломнік,  
А ў выраі смутку вядзе ўжо самота рэй. 
 
І поўняцца збожжам розуму старанныя гумны,  
І думка не ходзіць пешкі — яна слыве.  
Пазірае са страхам на мудраца неразумны.  
У сэрцы вецер. Вецер у галаве. 
 
* 
У шчасці розныя, роўныя ўсе ў бядзе,  
Хоць кожны жыве на сваёй планетцы.  
Не радуйся, калі вораг твой упадзе,  
І сэрца не весялі, калі ён спатыкнецца. 

Бо нехта лічыць ворагам і цябе,  
І нейчая злосць за табой цікуе таксама. 
І нейчая зайздрасць стажок твае долі скубе.  
І не сціскае пашчу бяссонная яма. 
 
Век шчасця зямнога кароткі, як летні сон,  
Ды ён хоць аднойчы павінен сасніцца.  
Хто сябра, хто вораг — не разбірае скон,  
Усе перад ім аднолькава падаюць ніцма. 
 
* 
Не мяняй свой куток на прастору чужую,  
У прасторы чужой птушка гнёзды не ўе,  
Пі ваду са свайго вадазбору і тую,  
Што цячэ дамавіта са студні твае. 
 
І прагоніць вада і засмагу, і стому,  
І ў чужыне па краі бацькоўскім тугу.  
Кожны яблык сваю захавае аскому.  
Як нікому, падзякуй таму ланцугу, 
 
Што трымае цябе верадам невыводным,  
Прывязаўшы да родных мясцінаў душу.  
І напоіць вада тваю рызыку й одум.  
Перадасць таямніцу спарыш спарышу. 

СЛЕДАМ АПОСТАЛА ПАЎЛА 
 
* 
Не верце ні лёсткам, ні брэху,  
Шануйце душу ў праваце.  
І мёртвымі будзьце для грэху,  
Жывымі — для Бога, ў Хрысце. 
 
Нячыстыя думкі і цела  
Рыхтуюць цямніцу душы.  
Зняверцу распуста ўсыцела  
І горне, і шэпча: — Грашы! 
 
Завершыць труна прастакута  
Крывыя дарогі жыцця.  
Душа да пакуты прыкута,  
Заложніца веры — дзіця. 
 
* 
І сашчэпіць нячысцік зеўры, 
І ўтравее сцяжына зла. 
Дык адкіньма ўбок справы цемры, 
Апранемся ў зброю святла. 
 
Справы цемры — цёмныя справы,  
Хто бярэцца за іх — таму  
Напаткаецца лес каравы  
І маною ўцемніць думу. 
 
На святле крамянее голле,  
На святло спадзяецца тло.  
Як начлежнік цяпельца ў полі,  

Свет хавае ў вачах святло. 
 
* 
Азёры ніяк не развесці вінамі —  
Слабое віно любое.  
Нікому нічога не будзьце віннымі,  
Апроч узаемнай любові. 
 
Дзяліцеся ласкі нячэрствай скібкаю,  
Вы — госці ў гэтым застоллі. 
І ваша жыццё, як лучына скіпкая,  
Не ўгрэе нябеснай столі. 
 
Прыйшлі, каб пайсці са сваёй таемнасцю.  
Рухавы туман растане.  
Дык хоць саміх сябе ўзаемнасцю  
Сагрэйце на развітанне. 
 
* 
Потым прыходзіць туга-парадніца,  
Астывае запал гарачы.  
Радуйцеся з тымі, хто радуецца,  
І плачце з тымі, хто плача. 
 
Хмарнасцю і весялосць закрэсліцца,  
І куццёю зробіцца груца.  
Надзея — роспачы хрэсніца —  
Да блакіту будзе гарнуцца. 
 
Ветру дадзена поле выблукаць,  
Плугу сказана гнаць разоры.  
Небу плакаць — вачэй не выплакаць:  

І праз хмары смяюцца зоры. 
 
* 
Дораг цень свой кожнаму дрэву,  
Покуль ствол яго не струхнеў.  
Упірлівасцю на дзень гневу  
Сам сабе ты збіраеш гнеў. 
 
І абрынецца гнеў Гасподні  
Ля апошняй твае вярсты.  
Будзе страх, як убор ісподні,  
Палатнець на табе, як ты. 
 
Загарыцца лісток барвяны  
Недзе ля нахмураных хмар.  
І за гнеў, табой назбіраны,  
Атрымаеш, як сам ліхвяр. 
 
* 
Покуль пчол рупатлівых гуд не астыг,  
Паўнавока смяяцца сотам.  
Бог у непаслушэнстве замкнуў усіх,  
Каб усіх памілаваць потым. 
 
Паслушэнства ад подслуху неба йдзе.  
Напачатку трэба самому  
Пакіпець у бядзе, астыць у вадзе  
І з чужыны прыбіцца дадому. 
 
І на момант забыцца на вечны лёх,  
І на мох, над глухой плітою,  
І пачуць, як душу адмыкае Бог,  

Напаўняючы мілатою. 
 
* 
Хоць прысак у прыцемку не атух,  
Халаднавата вуголлям галодным.  
У незнаёмай мове моліцца дух,  
Але застаецца розум халодным. 
 
Халаднавата сэрцу ў мове чужой,  
Нібыта ў неасвечаным храме,  
Што поўніцца неабжытай імжой  
І неўсвядомленымі дарамі. 
 
Малітва на матчынай мове адна  
Госпаду, зорам і ніцым лозам —  
Усім зразумела будзе да дна,  
І ўсцешыць, і разварушыць розум. 
 
* 
Спрадвечнасць не вымяраюць гадамі.  
На небе трава забыцця не расце.  
Бо як паміраюць усе ў Адаме,  
Ажываюць гэтак усе ў Хрысце. 
 
За грэх, што пайшоў ад Адама й Евы,  
Нясе пакуту зямная плоць.  
І як мяняюць убор свой дрэвы,  
Мяняе паству сваю Гасподзь. 
 
І адпаведна кожнаму ў чару  
Рабу й анёлу — нальецца ўшчэрць  
На тым Судзе, што вызначыць кару.  

Апошні вораг знішчыцца — смерць. 
 
* 
Святло аж лілося ў Тварца з вачэй,  
Ён свет тварыў, маладзілася праца.  
Гарэлі іскрынкі святла зырчэй,  
Ляцелі, каб зоркамі ў небе стацца. 
 
І зоркі, як пчолы ў вуллі, загулі,  
Аж зазвінелі далёкія высі.  
І Бог загадаў ім свяціць зямлі,  
Сабраў у сузор'і, каб не разбрыліся. 
 
І светлага клопату ўсім стае, 
І часу — любой праявіцца праяве. 
У кожнага неба сузор'і свае, 
Бо зорка ад зоркі розніцца ў славе. 
 
* 
Кожны лесу дагадзіць стараецца,  
Хто душой, хто праўдай, хто маной, 
Ну а лёс штовечара, штораніцы  
Надзяляе кожнага віной. 
 
І віна ўвасобіцца, ўваблічыцца  
У людзей, у птушак, у звяроў.  
Кожнаму ягоны грэх залічыцца  
За ваду — вадой, крывей — за кроў. 
 
Даўца лесу за змірэнне ўлежнае  
Выстудзіць лянотніка ў вятрах.  
Аддавайце кожнаму належнае  

Адпаведна: мыта, гонар, страх. 
 
* 
І калі аб крэмень спатыкнецца крэсіва,  
Дык і вогнішча наесць валлё.  
Бо калі рашчына святая, дык і месіва,  
І калі корань свят, дык і галлё. 
 
У дзяжы душы хлеб надзённы замесіцца 
На дарогу будуць праснакі. 
Бо дарогу, як ад сонца да месяца, 
Ад святла да тхла б'юць хадакі. 
 
Без людзей жыццё — галлё бязлістае,  
Ліст не ўвесь суравеі змялі.  
І святому галлю цяжка выстаяць,  
Кораню не згубіцца ў зямлі. 
 
* 
Каму салодка і ў палыне,  
За кім кульгае нуда старая.  
Хто скупа сее, той скупа жне,  
Хто шчодра сее, шчодра збірае. 
 
Аддай усе, што ёсць у цябе, 
Раллі — суботы, гоням — нядзелі. 
Старайся раніцай у сяўбе, 
Хай рунню рупнасць умаладзее. 
 
Світанка певень свой цень здзяўбе,  
Зляціць маркота зязюляй шэрай.  
Паўторыць шчодрасць сама сябе,  

І шчыры колас нальецца верай. 
 
* 
Не ўзірайся на свет варожа  
На мяжы віднаты й імжы.  
Хай жа зло цябе не пераможа,  
Ты дабром яго перамажы. 
 
Яд сцішаюць ядзейшым ядам,  
Лом пускае трухлядзь на злом. 
І нутро ўледзяніць паглядам  
Зло, якое адолееш злом. 
 
Роспач кружыць, як тая каня,  
Што адводзіць страх ад гнязда.  
Не баіцца дабро знікання.  
Не мутнее ў крыніцы вада. 
 
* 
І адплыве ад берага спагады,  
Да берага душы прыстаўшы, човен.  
І будзе смутак на ўспамін багаты,  
Вярнуўшыся з нябесных перамовін. 
 
На дне чаўна заб'ецца рыба страху  
З вачыма, як у маладжавых зорак.  
І стане ранічна зямному гмаху,  
І недзе зоймецца лагодай золак. 
 
Луг памяне атаваю пакошу,  
Параскашуецца прадвесце ў спеве.  
Нясіце, як сваю, чужую ношу,  

Няхай не зойдзе сонца ў вашым гневе. 
 
* 
Адна ў небыццё і ў быццё дарога.  
Усе мы жывём пад прыглядам Божым.  
Бо мы не прынеслі на свет нічога  
І вынесці, значыць, нічога не можам. 
 
Не ўсыціць чэрава ненажэрца.  
Вачэй не засціць зайздросным совам.  
Не срэбра шчырае — шчырае слова  
Галоўны скарб наш у свеце часовым. 
 
А вынесці можам на развітанне 
За ўсё, што было да душы, да смаку, 
За доўгаспрыянне і спачуванне 
Мы вынесці можам жыццю падзяку. 
 
* 
Калоссе араллю скасоўвае,  
Маланка змоўклы кут высвечвае.  
Бо ўсё відочнае — часовае,  
А невідочнае ўсе — вечнае. 
 
У светлыні няма характару,  
І цемя ў цяжкай цемры кволае.  
І нельга вызначыць каратамі  
Каменне жорнаў крутаколае. 
 
І мройліва аднойчы ўроіцца, 
Што небам нам паслана ў спадчыну, 
Асвечана Святою Тройцаю, 

Бо ходзім верай, а не бачаннем. 
 
* 
Да дня бяжыць прывітаць дзяннік  
Пад самы ганак сцежка крывая.  
Трэба, каб земляроб-працавік  
Першы пакаштаваў караваю. 
 
Ён вешаў сявеньку — радню кулю  
На рог маладзіку-светласею  
І на заснежаную араллю  
Вадзіў басанож надзею. 
 
Надзеяй жыве земляроб, хлебараб,  
У рабстве надзённага хлеба.  
І Бога не просіць, з рабства каб  
На волю выпусціў. Сведкаю неба. 
 
* 
Валоў ацішаюць ярмом і пашамі.  
Касмата дажджы прарастаюць травою.  
Хадзіце роўна нагамі вашымі,  
Каб не спанталычылася крывое, 
 
А каб направілася пашанаю,  
Каб светла хацела цягнуцца ў вышыні. 
Паклаўшы пад бок аблачыну зляжаную,  
Сніць гром, што бяжыць па роўнай сцяжыне. 
 
Раўняюць гарбаты загон баронамі.  
Рабіна гронамі спёку трымае.  
З абсягамі рэха, як роўнае з роўнымі.  

Нядоўга смяецца дарога крывая. 
 
* 
У зацьменне свядомасці  
Сонца йдзе паступова.  
Бо куды невядома йсці —  
Разгубілася слова. 
 
Лжэпрарокі хімерныя,  
Сатана натуральны.  
Лжэпрарокам паверылі,  
Сатане патуралі. 
 
І ад праўды адвернуцца,  
Каб вярнуцца да казак.  
І душа-аднаверніца  
Споўніць свой абавязак. 
 
* 
Пакіне адчаю жаццё  
Іржавы іржэўнік ад сутак.  
Прылашчы цяплей жыццё,  
Каб смутак не множыў смутак. 
 
Блакіт падапруць стажкі,  
Дзе звянуць і зёлкі, й травы.  
У смутку хатуль цяжкі,  
У радасці мех дзіравы. 
 
Пустая стыне павець,  
Няцесна восені ў клеці.  
І нельга душу сагрэць  

У гэтым халодным свеце. 
 
* 
Самоту ўзаруць домыслу лемяшы.  
Хай рызыка вас выпрабоўвае.  
Надзею майце, як якар душы,  
Каб не захлынулі вас хвалі жыццёвыя. 
 
Вяжыце на руме трывання плыты,  
Каб з прорвы нявер'я выплысці.  
Карэц нябеснае мілаты  
Прыміце ў пакорлівай сціпласці. 
 
Пакуль ваш позірк не прывялі  
У цемнач сцяжыны рупныя,  
Жывеце, як першы раз на зямлі,  
Шануючы час, бо дні падступныя. 
 
* 
Не схаваць берагі асацэ.  
Глухне храм без малебна.  
Не можа вока сказаць руцэ:  
— Ты мне не патрэбна. 
 
Натое й вока, каб мераць даль,  
Рука — каб рукацца.  
Набягае калючай слязою жаль.  
Мазалём плоціць праца. 
 
Прызнае меліну глыбіня.  
Сцюжай грэбуе спёка.  
Ад парушыння, ад наслання  

Даланя засланяе вока. 
 
* 
Пражэрліваму ашчэру  
Свой голад не давярайце.  
Збіраючыся на вячэру,  
Адно аднаго чакайце. 
 
Свой голад не ашукае  
Галодная ваша вера,  
Адно гамана людская  
Расквокчацца, як цяцера. 
 
У хатцы, а не ў палацы  
Смялее жабрачая лера.  
І можа апошняй стацца  
Маўклівістая вячэра 
 
1992-199З 

РУЖАНЕЦ 
 
 
* 
Ойча наш, што ў нябёсах,  
Хай свяціцца імя Твае  
І ў зорах і ў лёсах.  
Хай прыйдзе Царства Твае,  
Як спатоля, 
Хай Твая ўсёўладарная 
Збудзецца воля, 
Як на небе, 
Гэтак і на зямлі. 
Хлеб наш надзённы пашлі, 
Жыццедар, сёння нам. 
І даруй нам нашы даўгі, 
Як і даруем мы даўжнікам. 
Адгарадзі ад нас 
Спакуслівыя лугі. 
І ў смутны час, 
І ў цёмныя дні 
Нас ад нячысціка аслані. 
Не зрушыцца Царства Твае. 
І рушаць рухава 
Ад Твайго цвярдога парога 
І сіла, і слава 
Твае мілаты і лагоды, 
Айца, і Сына, і Духа Святога 
Цяпер і заўседы, 
І на вячніны вячнін.  
Амін. 

* 
Багародзіца, Вечнадзева Марыя, 
Мы ўсе перад Табою малыя. 
Дабраслаўленая між усіх маладзіц, 
Не пярэч, каб 
Перад ценем ценю Твайго 
Мы ўпалі ніц. 
Дабраслаўлены плод Твайго ўлоння. 
Над ім мы ўзводзім 
Шатрамі свае далоні. 
Ты ўсяго жывога краса і пакраса 
У імя вечнаіснага Бога 
Нарадзіла душ нашых Спаса.  
Пад міласць Тваю прыбягаем.  
Злітуйся над нашым краем.  
Хай пасвяцца душы нашыя  
На нябесных пашах.  
Багародзіца Дзева,  
Не адкінь у цярпеннях  
Малітваў нашых.  
Дабраслаўленая, адзіна чыстая,  
Уратуй ад бедаў,  
Дай моцы нам выстаяць.  
Каб агонь жыцця нашага  
Не пагас, 
Багародзіца Прасвятая,  
Душою нашчая,  
Уратуй нас. 
 
* 
Веру ў адзінага Бога Айца, 
Усеўладара, шчодрадаўцу дабра, 

Тварца ненасытнай зямлі 
І неба спадчыннага, 
І ўсяго бачнага й нябачнага. 
Веру несупынна 
У адзінага Бога Ісуса Хрыста, 
Адзінароднага Божага Сына, 
У кожны кіў Ягонага кста. 
Сын Божы народжаны над усімі намі, 
Над усімі вякамі: 
Святло ад Святла, 
Праўдзівы Бог ад праўдзівага Бога, 
Каб цёмную сілу зла 
Сіла Богапаслужлівасці перамагла. 
Без Яго не было нічога. 
Ён, каб вызваліць нас з грахоў, 
З чыстага неба 
На дол затаптаны сышоў. 
І смела прыняў тленнае цела 
Ад Духа Святога й Дзевы Марыі 
І чалавекам стаўся, 
Каб пераняць пакуты людскія. 
Гэта за нас пры Понцкім Пілаце 
Аддаўся ў рукі зямное ўладзе 
І быў укрыжаваны, 
І канаў, і быў пахаваны. 
І на трэцці дзень уваскрос 
У згодзе з Пісаннем. 
І ўзышоў у неба Хрыстос 
Нябачным ззяннем. 
І сядзіць праваруч ад Айца. 
І прыйдзе зноў у славе нязмерклай 
Судзіць жывых і змерлых, 

І валадарству Ягонаму не будзе канца. 
Веру ў Духа Святога, 
Што сыходзіць ад самога Бога, 
Каму нароўні з Айцом і Сынам 
Пакланяемся, не лічачы рокаў. 
І славім належным чынам, 
І які вяшчаў праз прарокаў. 
Веру, а значыць жыву, 
У Кефальную й Апостальскую царкву. 
Веру, і тым жыву, 
Веру, і тым існую, 
У Богам дадзеную, 
А значыць святую 
Беларусь праўкрасную самую. 
Перад ёю, 
Як перад Мамаю, 
Хілю галаву. 
Верны паклону 
Да скону. 
Спавядаю адзіна кшчэнне  
Як ад грахоў збавенне.  
Ані на кога не ў крыўдзе  
Чакаю як лепшых часін  
Уваскрошання змерлых  
І жыцця тога веку,  
Што прыйдзе. Амін. 
 
* 
Госпадзе, не забудзься ўранні,  
Узгадай увечары,  
Памяні словамі туманоў  
Смяротна заснулых у спадзяванні  

Уваскрошання да жыцця вечнага  
Нашых братоў і бацькоў, 
І ўсіх, якія волю Айчыны 
Мечамі праведнымі прывячалі, 
Якія і ў злыя часіны 
Заставаліся крывічамі, 
За кім зачыніліся зямныя дзверы, 
Якія жыццё свае скончылі 
У пабожнасці й веры. 
Даруй ім волю й няволю віны, 
Якой правініліся перад Табою яны 
Словам, думкаю, справаю, 
Абвянчаныя з ганьбай і з славаю, 
Бо яны былі толькі людзьмі. 
Валадару, іх да сябе прымі. 
Дай ім і нам Тваю Гасподу 
І ўдзел у добрых дзеях Тваіх, 
І жыцця Твайго бясконцага 
І невыказнага насалоду, 
Бо Ты есць шчасце й жыццё, 
Уваскрошанне ды супакой 
Тваіх змерлых слугаў. 
Ты, Хрысце Божа наш, 
Слых самы бяссонны той, 
Які ўсе пачуў, паслухаў. 
І мы, адганяючы сквапную скруху, 
Славу ўзносім Табе 
І Айцу Твайму несканчатнаму, 
І жыццядатнаму Святому Духу 
З нагоды дагоды цяпер і заўсёды 
І на вечных вякоў зачын. Амін. 

* 
Усечуйны, пачуй 
Кайны наш лямант і плач. 
Тым, хто нас ненавідзіць і крыўдзіць, 
Чалавекалюбча, прабач. 
Тых, хто шчодрыць дабро, 
Узвяліч дары. 
Братам і крэўнікам нашым 
Правіны даруй 
І вечнае жыццё падары. 
Наведай нямоглых у чорныя дні. 
Ацалі іх і моцу вярні. 
Тых, хто ў моры, 
Не пакінь у горы. 
З тымі, хто ў падарожжах, 
Будзь і ў клопатах Божых. 
Тым, хто слугуе роднаму краю, 
Хто нашую мову мілуе, 
Пакажы сцяжынку да раю, 
Даруй і праграшынку малую. 
Тых, хто просіць нас 
Памаліцца шчыра за іх, 
Памілуй, бо маеш 
Вялікую літасць да ўсіх. 
Памяні, Госпадзе, 
Нашых бацькоў ды братоў, 
Што адышлі ў Твой край, 
Ад святла аблічча Твайго спагатоў 
Спакой ім, спачылым, дай. 
Памяні, Госпадзе, нашых братоў, 
Што й сёння 
У ўчарашняга дня ў палоне, 

Вызвалі ад кайданоў 
І душы іхныя, і далоні, 
Каб мелі галаву на плячах, 
А не неслі, як горб, за плячамі. 
Каб зоры займаліся ў смелых вачах, 
Каб пачуваліся вольнымі крывічамі. 
Памяні, Госпадзе, 
Усіх дабраплодных і дабрачынных 
У Тваіх святынях адчыненых, 
Выслухай просьбы іхныя аб збавенні 
Імем Тваім асвечаныя 
І дай ім жыццё вечнае. 
Памяні, Госпадзе, нас, 
Рабоў Тваіх грэшных, рахманых 
Тут, на задуманай Табою зямлі, 
І святлом Твае мудрасці прасвятлі 
Розум наш, што ўвечарэў у заганах. 
І скіруй на сцежкі святарныя 
Запаветаў Тваіх 
Малітвамі Прачыстае Багародзіцы 
Нашае Валадарыні 
І Прыснадзевы Марыі і ўсіх святых. 
Будзем ісці да цябе 
І ў радасці і ў журбе 
З песнямі і з плачом, 
Покуль будзе сябе называць  
Крывічом 
Паслухмянец Твой хоць адзін. Амін. 
 
* 
Устаўшы з пасцелі, як з дамавіны, 
Дзякую Табе, Госпадзе Трыадзіны, 

Што Ты, даўца дабрыні й церплівосці, 
На мяне, лянотнага й грэшнага, 
Не ўтаіў ні гневу, ні злосці 
І за мае беззаконствы 
Мяне не прывёў да згубнасці, 
А падняў па Сваёй людалюбнасці 
Мяне, што ў беспамяці спачываў, 
Каб я малітваю ранішняй 
Уладзе Тваёй слаў славу слаў. 
Прасвятлі вочы духу майго ў чысціні, 
Вусны мае адчыні 
Кожнаму Богаўслаўнаму гуку. 
Дай пазнаць мне Тваю навуку, 
Дай славіць у песнях 
Твае ўсесвятое імя, ды не глуха, 
Айца, і Сына, і Святога Духа, 
Пакуль цякуць бяссонныя воды, 
Пакуль ідуць дажджы з аблачын, 
Цяпер і заўсёды, 
І на вечны няспын. Амін. 
 
* 
Святы анёле,  
Заступніку Боскае волі,  
Ахоўца мае зямное няволі,  
І ў цішы, і ў гамане  
Не адыходзь ад мяне,  
Адвядзі ад душы мае стому,  
Не дай духу злому  
Смяротным целам маім  
Завалодаць самохаць,  
Не дай мой клёк запалохаць.  

Дай моцы сіле маёй  
Зняможанай а слабой,  
Боль незаслужаны патушы, 
Застацца самім сабой 
Дазволь мне, ахоўца мае душы. 
На шлях збаўлення мяне скіруй, 
Калі дзе паддаўся мане, даруй. 
Як чым зграшыў мінулай начы, 
Гэтага дня заступіся, 
Дапамажы спакусу перамагчы. 
Каб груган зайздрослівасці 
У душы мае гняздо не савіў. 
Каб Госпада я не ўгнявіў. 
Каб верны быў я 
Крывіцкай святой старане, 
Мове матчынай — 
Як найраднейшай балючай радні. 
Анёле, маліся да Госпада, 
Каб зрабіў мяне 
Слугою Свае дабрыні. 
Каб палымнеў, а не палынеў 
Твой напамін. Амін. 
 
1996 

ПСАЛМЫ ДАВІДАВЫ 
 
 
* 

Я выйшаў насустрач чужынцу,  

і ён пракляў мяне ідаламі сваімі. 
Псалм 150:6 

 
Чужыя ідалы халодныя —  
Аж сцюжаю душу скрабе.  
Чужыя ідалы галодныя —  
Усё ядуць як не ў сябе. 
 
Чужыя ідалы ядвабныя,  
Дзе ў вабнасці стаіўся яд.  
Чужыя ідалы, як вапнаю,  
Пабеляць здрадай шэры сад. 
 
На гонях родных 
Рунь рунейшая. 
Свой страх тужэй ратугу ўе. 
Хай у радне, 
Таму й раднейшыя 
Бываюць ідалы свае... 
 
* 

Усюды ходзяць бязбожныя, калі нікчэмнасць 

з сыноў чалавечых узвысілася. 

Псалм 11:9 

На ўсё стае бязбожных,  
Бо яны 
Жывуць, каб толькі 

Жыць валадарамі, 
І д'яблавымі цешыцца дарамі, 
Пакуль у пугу вераць табуны. 
 
На ўсё стае бязбожных,  
Бо яны 
Стараюцца сябе зрабіць багамі.  
І ў Божым храме  
Хам крычыць у хаме,  
Павагу й зайздрасць  
Мае да маны. 
 
На ўсё стае бязбожных,  
Бо без іх 
Відаць, было б і небу сумнавата.  
І ціхі кат за брата лічыць ката.  
І вечны грэх 
На ўсе глядзіць, як мніх. 
 
На ўсё стае бязбожных,  
Бо праз іх 
Нікчэмнасць узвышаецца пыхліва.  
І пустазеліцца людская ніва,  
А не ўцячы ёй  
Ад сярпоў тупых. 
 
* 

Вусны ўзносяць да неба,— а іхны  

язык па зямлі валачэцца. 

Псалм 72:9 

У вуснаў ёсць дамова з языком.  
Пра гэта змоўчыць цішыня нямая.  

Язык трымацца мусіць пад замком,  
А неспасціжны ключ душа трымае. 
 
Бо вусны — вусце думкі,  
Што сама 
На выйсце просіць у душы дазволу.  
На думку кратаў і замкоў няма.  
Бянтэжыць думка ерась і крамолу. 
 
Душа — гняздоўе 
Прыцемку й святла, 
Хто ўзважыць, 
Што ў душы пераважае. 
Няраз палону тлен перажыла 
Душа. 
Яна й твая табе чужая. 
 
Часовыя 
Не ведаем, калі 
Душа пакіне нас, 
Як думка высі. 
Але язык не вінен па зямлі, 
Як пуга пастухова, валачыся... 
 
* 

Бо не ад усходу і не ад захаду  

і не ад пустыні ўзвышэнне... 

Псалм 74:7 

Не ўзвышэнне сябе самога,  
А ўзвышэнне з самога сябе.  
Непадсільная перамога  
У няскончанай барацьбе. 

Не ў дагоду 
Сцежка з усходу, 
А ў халодную ноч вядзе. 
Захад захады робіць, 
Выгоду 
Выглядае сабе кагадзе. 
 
І спякотны вецер з пустыні  
Не асушыць слёзы з вачэй.  
Дол нагрэецца ды астыне.  
Разбаліцца боль балючэй. 
 
Над забытасцю, над імшою,  
Над прадоннем цёмнай маны,  
Над спустыненаю душою  
Мусіць голас узвысіць  
Нямы. 
 
Мелкія ў суцяшэння кішэні,  
Хто не клаў у іх, той дастае.  
Узвышаймася.  
Бо на ўзвышэнне  
Вышыні ў нябёсаў стае! 
 
* 

Я зрабіўся як сыч у руінах... 

Псалм 101:7 

Руйнуе нявечнае час —  
Усё, што з граніту ці з гліны.  
Руйнуе сівыя руіны,  
Трымае, нібы напаказ. 

І людзі, 
І птушкі, й звяры 
Жывыя руіны руінаў.  
Пакінуў іх Бог для ўспамінаў  
Пра страчаны рай да пары. 
 
Высока сябе несучы,  
Сплываюць вякі ды аблокі.  
І страх, 
Быццам сыч вірлавокі,  
Турбуе руіны начы. 
 
* 

Сонца ведае свой захад. 

Псалм 10З:19 

Дні на зямлі твае, 
Як дзень адзін. 
Калі ён скончыцца, 
Ніхто не скажа. 
Ты знікнеш — 
Не заўважыцца прапажа. 
Рацэ няўцям, 
Як шмат растала льдзін. 
 
Твой цень апошні 
Цемра ахіне. 
І ўжо не зразумееш, 
Дзе ты, хто ты, 
І ад цябе ў маўклівай старане 
Адступяцца надзённыя турботы. 

Пакуль твой цень, 
Старайся ўсе паспець, 
Бо дарабляць не вернешся, 
Магчыма. 
Пакуль заход 
Яшчэ не хоча цьмець, 
Кон пазірае добрымі вачыма. 
 
І сонца — 
Служка боскай мілаты  
Стараецца шчырэй  
Разліць лагоду,  
Яно свой захад ведае,  
А ты 
Не ведаеш ні захаду, ні ўсходу. 
 
* 

Каб пачуць стогны вязняў... 

Псалм 101:21 

Вязні — як вузялкі 
На вяроўцы пакуты. 
Не парвецца ў ратужнай вяроўкі 
Цярпенне. 
Будуць небам 
Нявінныя стогны пачуты. 
Душы праведных 
Знойдуць сцяжыну збавення. 
 
Шыю катаву,  
Як маладая каханка,  
Абаўе непаслабна  
Вяроўка старая.  

Стануць цені ахвяраў  
Ля вечнага ганка.  
Хто нявінных гняце,  
Тога Бог пакарае. 
 
Стогны вязняў  
Да сэрца прымае цямніца.  
Ды ў няволі каменнай  
Каменная воля.  
Стогну вязняў  
І здрада, і ўлада баіцца.  
У нетутэйшага дрэва  
Згінаецца голле. 
 
* 

Ці на неба ўзыду — Ты там;  

ці сыду ў апраметную і там Ты. 

Псалм 1З8:8 

Ты са мною 
І ў радасці і ў бядзе, 
І ў сумятні віратлівай, 
І ў цярплівай маркоце. 
Твае павадырства 
Па свеце вядзе. 
Ты крылле, як ластаўцы, 
Даеш душы на адлёце. 
 
Ты са мной, 
Каб не быў я ў самоце нідзе.  
Ласка Твая маладая  
Ад знянацкай надзеі.  
Кара Твая відушчая ведае, 

Дзе 
Жыве дабрыня, 
Дзе ліха лішаць ліхадзеі. 
 
Я да скону ў палоне Тваім, І пасля 
Папрашуся застацца 
У вечным палоне душою. 
Я з Табою, 
Пакуль мяне носіць зямля.  
І калі перастану быць,  
Застануся з Табою. 
 
* 

Праўда пойдзе перад ім, і на да-рогу 

паставіць свае ступакі. 

Псалм 84:14 

Праўда ўперадзе 
Не павадыркаю ходзіць. 
На дарогу стаўляе свае ступакі, 
Па якой перад ёю ступалі вякі. 
Праўда тое, што неба схавала, 
Знаходзіць. 
 
Хоць з наўпростай дарогі  
Смяецца крывая,  
Праўда ходзіць  
Наўпростай дарогай здаўна.  
Як і мы, 
Праўда ходзіць пад Богам, 
Яна, 
Як і мы за яе, 
За нясхібнасць трывае. 

Праўда йдзе па зямлі,  
Дзе сумеціцца смецце,  
Дзе за ёй неадступна  
Цікуе мана. 
Не прывыкла сябе  
Вінаваціць віна.  
Верыць ноч, 
Што яе апраўдае дасвецце. 
 
* 

Хто з плачу нясе насенне, вернец-ца з 
радасцю, несучы снапы свае. 

Псалм 125:6 

Зерне плачу рунее,  
Каб спела 
Зазвінець смелаю збажыной. 
Толькі тое, 
Што доўга зімела, 
Не нацешыцца доўга вясной. 
 
І на памяці поля снапамі  
Засмяецца ўраджай,  
Як багач. 
Покуль густа снягі не напалі,  
След вятроў даганяціме плач. 
 
І савецьме дакука савою,  
Што аблётала гнёзды не ўсе.  
Маладзіцаю перад сабою  
Радасць 
Лёгка снапы панясе. 

* 
Узнаві нас, Божа ратунку нашага, 

і спыні абурэнне Тваё намі. 

Псалм 84:5 

Усынаві наноў  
Блудных Тваіх сыноў,  
Узнаві нас, спыні  
Сваё абурэнне намі  
І вярні тыя дні  
Нам і нашай зямлі,  
Калі 
Мы сабою былі.  
Мы зараслі  
Лясамі хлусні. 
Пачуй нас і пакарчуй  
Пакоры нашае пні.  
Схілі спагады аблокі  
І нашы крокі Да прорвы спыні. 
 
Аслані 
Даланёй дабрыні,  
Абарані  
Нашыя карані, Ахіні 
Плашчом вышыні. 
 
Хай спрахне наш страх,  
Хай затоне ў вірах  
Палон і праклён чужы.  
Зняверлівых  
Ад нас адмяжуй.  
Памяркоўнасць нашую  
На крыжы  

Укрыжуй! 
 
* 

Нахілі, Госпадзе, вуха Твае,  

і пачуй мяне... 

Псалм 85:1 

Дзякую, Усявышні, Табе 
За кожную лішнюю хвілю, 
За кожную зморшчыну на ілбе, 
За сілу й за бяссілле, 
За дзірван і за араллю, 
За пустку й за пушчу, 
За тую зямлю, 
Дзе люблю й не люблю, 
І дзе я вочы заплюшчу. 
Дзякую за цемру  
За маміны вочы,  
За ўсё, што было,  
І што не было,  
Дзякую, Ойча... 
 
* 

Ты паставіў зямлю на цвёрдых асновах...  

Безданню, як вопраткаю, накрыў Ты яе... 

Псалм 103:5-6 

Зімой завірухі ідуць у попрадкі, 
Матаюць ніткі дажджу 
Навальніцы, 
Каб толькі ты 
Не была без вопраткі, 
Каб не згарэць табе 
І не застудзіцца. 

Якімі ткачамі бездань сатканая, 
Пашыта краўцамі якімі? 
Ахінала цябе ахінае з пашанаю, 
Покуль трывогу час не пакіне. 
 
Цябе — 
Пылінку няіснасці кволую  
З далані свае не здзьмухне  
Магута. 
Бясконцасць цябе спавівала 
Голую. 
Вырасцеш — 
Будзеш калісьці пачута. 
 
* 

Ісціна ўзнікне з зямлі,  

і праўда прыхіліцца з неба... 

Псалм 84:12 

Не на тушчай —  
На нашчай зямлі  
Так, як асака разучая,  
Ісціна — 
Парабчанка разутая  
Галаруч нясе вугалі.  
Зоркамі вугалі былі  
Ды зрабіліся зоркі  
Знічкамі.  
Буры 
Дрэва жыцця не знішчылі.  
Задрамаў туман у быллі. 
З вугалёў выдзімаць святло  
Гэта ўмецтва Зямное й нябеснае.  

У міжзор'і 
Праўда ў журбе снуе, 
Хмарачы небасхілу чало. 
 
Праўда да зямлі прыпадзе,  
Бо на хмары не абаперціся,  
Ісціне і пра смерці ўсе  
І пра жыцці распавядзе. 
 
* 

На горах воды стаяць. 

Псалм 103:6 

Зацякаюць ногі ў вады.  
Знадакучыць стаяць на стромах,  
І тады, 
Ашукаўшы брады, 
Расцячэцца па сцежках знаёмых. 
 
І паверыць вада вадзе,  
Выбегшы 
З-пад крыса аблокаў,  
І сябе павядзе,  
Дападзе 
Да таемных сваіх вытокаў.  
 
Там, 
Дзе небава стома стаіць,  
Вечны позірк паставіў воды.  
Горам 
Смутак свой не стаіць,  
Горам 
Гоіцца боль лагоды. 

* 
Няхай прынясуць горы мір людзям  

і пагоркі праўду... 

Псалм 71:3 

Горы ўгарбелі, мір несучы,  
Праўдзе пагоркі падставілі спіну.  
Людзі чакаюць лепшай пары. 
Гоняць плыты прамянёў асначы,  
Ім ні супыну няма,  
Ні спачыну, 
У асначы падаліся вятры. 
 
Несці нялёгка 
Праўду і мір. 
Горамі вырасці мараць 
Пагоркі. 
Як жа пагоркам 
З маленства ўцячы? 
Аж закіпае ад зайздрасці вір, 
Робіцца ветах ад рэўнасці 
Горкі. 
Людзі й не думаюць дапамагчы. 
 
* 

Хай у далоні пляскаюць рэкі... 

Псалм 97:8 

На даланях у рэкаў  
Няма віны, 
Рэкі нічога нікому не вінны. 
На даланях у рэкаў чаўны, 
На даланях у чаўноў 
Дамавіны. 

Дамавіны ў далонях 
Няволяць час, 
У рэкаў з далоняў 
Сплываюць аблокі. 
З далоняў поймаў, 
Адбыўшы папас, 
Узлятае смутак глыбокі. 
 
І калі ганец прынясе  
Дасвеццю радасныя навіны,  
У далоні пляскаць усе  
Будуць 
Не таму, што павінны. 
 
* 

Няўжо не ўрымсцяцца беззаконнкі,  

якія народ мой ядуць, быццам хлеб? 

Псалм 13:4 

Прыхадні разяваюць галодны рот, 
Раскашуецца распуста й песта. 
Як жытні хлеб, 
Усе ядуць мой народ, 
А ў дзяжы падыходзіць 
Вясёлае цеста. 
 
І з цеста пячэцца трывалы хлеб,  
Якому на абрусах вельмавацца.  
Снапы малоціць чужацкі цэп.  
Хлеб спажывае халодная праца. 
 
Ды чужакоў аднойчы змяце  
Вецер цярпення маўклівы,  

Бо дужы.  
І ўзыдзе 
Наш каравай на куце, 
Асвеціць нашыя сасмяглыя душы. 
 
* 

Бо ў смерці няма пра Цябе памятання:  

у магіле хто Цябе славіць будзе? 

Псалм 6:6 

Слаўлю Цябе  
І жыву я Табой,  
Госпад, 
А смерці гэта няміла.  
Толькі не можа  
Вечны спакой  
Даць мне сырая магіла. 
 
Твой неспакой 
Не пакіне мяне, 
Ён у душы не загіне. 
Твой неспакой 
Цішыню прыхіне, 
Жыціме ў мёртвай даліне. 
І дамавіны глухая турма  
Страхам душу не стрымае.  
Будзе душа мая  
Славіць сама  
Госпада  
Нават нямая. 

* 
Высахла ад маркоты вока мае, 

 пастарэла яно праз маіх ворагаў. 

Псалм 6:8' 

Бачыць далей маладое вока,  
Вока старое глядзіць глыбей.  
Ранняя вестка, як тая сарока,  
З лесу хутчэй ляціць да дзвярэй. 
 
Позняя вестка, як тая варона,  
Глуха чарнее на голым суку.  
Поўніцца вока старое бяссонна  
Смуткам, 
Як поўня на скразняку. 
 
Высахнуць цяжка воку,  
Як мору, 
Толькі калі высыхае яно,  
Здасца прадонным  
Галоднаму гору, 
Ціхаму небу пакажацца дно. 
 
* 

Вычарпалася ў скрусе жыццё маё  

і леты мае ў стагнотах... 

Псалм 30:11 

Прыгоршчамі маладзіка й веташка  
І даланёю поўні  
Вычэрпвае дні мае скрухі рука,  
Дапаўшы да апошняе схоўні. 
 
Вычэрпвае,  

Як з чаўна ваду,  
Вычэрпвае й дно выскрабае.  
Я следам за ценямі дзён іду.  
Вярнуць іх надзея слабая. 
Спяшаюцца цені, 
Знікаюць яны, 
Не ведаючы ляноты. 
І застаюцца са мною адны 
Скруха мая ды стагноты. 
 
* 

Дзень дню перадае слова,  

і ноч ночы адкрывае веды. 

Псалм 18:3 

Ноч з галавы, 
А дзень жыве з вачэй, 
Ноч грэшна бавіць час, 
А дзень пацешна. 
Ноч думае, 
А дзень сабе хутчэй 
Стараецца ўсё выгаварыць 
Спешна. 
 
Дзень перадаць  
Наступніку свайму  
Спяшае недамоўленае слова,  
Сэнс грэецца ля зорак  
І таму 
На долы абніжаецца часова. 
 
Як ні шапчы, 
Як крычма ні крычы, 

Сэнс рэдка адгукаецца на словы. 
І веды ноч перадае начы, 
А ў ведаў зірк 
Прыхмарана суровы. 
 
Як не сляпы, 
Той зірк убачыш ты, 
Калі й сляпы, 
Адчуеш зірк душою. 
Відушчым зробішся ад віднаты, 
І станецца сваім табе чужое. 
 
* 

Ненавіджу шаноўцаў марных ідалаў... 

Псалм 30:7 

Шаноўцы марных ідалаў,  
Яны 
Шануюць больш сябе 
Ды свой дастатак. 
І гневу халастыя перуны 
Абрынуць любяць 
На астатні статак. 
На тых, 
Што не паспелі дапаўзці,  
Каб з ідалавых жалабоў  
Напіцца. 
У масць лыч да лыча,  
Поўсць да паўсці.  
Хвалу ўздаюць  
Лявіца ды правіца.  
Растануць ідалы,  
Як тая мга, 

І зменяць хваласпеў на момант  
Плачы. 
І ўжо да новых ідалаў чарга  
Цягнуцца будзе,  
Быццам хвост сабачы. 
 
* 

Не схавай ад мяне аблічча Твайго... 

Псалм 26-9 

Бачу вочы Твае,  
Хоць Цябе я не бачыў ніколі,  
Чую голас Твой вышні,  
Хоць ніколі не чуў я Цябе.  
Гэтак вязень сляпы  
Бачыць вочы забытае волі,  
Гэтак чуецца голас знядзелены  
Немай мальбе. 
 
А Табою малюся,  
А Табою смялею й баюся,  
А Табою дазволены жыць  
Паміраю й жыву, 
А Табой паддаюся  
А не паддаюся спакусе,  
А са страхам і верай  
На плаху Тваю  
Я кладу галаву. 
 
Чуць ды бачыць Цябе —  
І зашмат, і замала.  
Гэта ласка нябесная —  
Слухаць Тваю цішыню.  

Ты задумаў мяне  
Мудра а дасканала.  
Я пахібіў Твой плён  
І сябе я за гэта віню. 
 
* 

Калі я пайду далінай смяротнага ценю... 

Псалм 22:4 

Са мной паміраціме  
Цень мой жывы.  
І цень мой 
Нябожчыкам стане таксама.  
Зачыніцца глуха нябесная брама,  
Не ўбачу ў даліне  
Ні хмар, ні травы. 
 
Паселіцца вечная ноч уваччу. 
Сваё адхвалююся, 
Адлетуценю. 
У змрочнай даліне 
Смяротнага ценю 
Я з ценем сваім развітацца хачу. 
 
Бо цень быў 
Напарнікам мне і віжом, 
Сачыў, віжаваў, 
Дзе б ні жыў пры святле я. 
У зябкай даліне 
І цень мой скалее, 
Не выпырхне ні вераб'ём, 
Ні стрыжом. 
На сцежцы стаптанай 

І на ярыне 
Кунежна слядам 
І нястрымна трымценню. 
І покуль жывы, давяраюся ценю, 
Бо ценіцца цень 
І дрыжыць за мяне. 
 
* 

Яліны —.пад жытло буслам... 

Псалм 103:17 

Яліны —  
Зялёныя скініі, 
Прыстанак прысталых крокаў.  
Нябёсы на стрэхі ім скінулі  
Буслоў, 
Як акраўкі аблокаў. 
 
Сціха адхінаюцца клёкатам  
І цішаю клямчацца дзверы.  
Зямным і нябёсным клопатам  
Буслы 
У ялін у даверы. 
 
І позірку ўроіцца смелае:  
Прыняўшы дасвецця палоны,  
Стаіць, 
Ад чакання здранцвелая,  
Яліна — 
Як бусел зялёны... 

* 
З улоння дзянніцы падобнае  

да расы Тваё нараджэнне. 

Псалм 109:З 

І за расу, і за слязу нічога  
Чысцейшага няма,  
Раса сама 
Нагорнецца на вока Пана Бога,  
Не разбурыўшы воблік абраза. 
 
І на зямлі далёкая ад бруду 
Раса зайздросціць 
Зерню на сяўбе. 
Падлеглая паўторанаму цуду 
Расінка 
Сонца носіць у сабе. 
 
Раса й краса 
З нічога не ўзнікае. 
Лес крочыць пеша. 
Воз сябе вязе. 
І радасць, 
Як рачулка гаваркая,  
Смяецца і ў расінцы,  
І ў слязе. 
 
Вераадступніка чакае згуба. 
Самапрысуд, 
Як брытва ў два лязы. 
Пяшчоціцца ў расінцы 
Сонцу люба, 
І ўтульна роспачы 

На дне слязы. 
 
* 

Пастаў над імі бязбожнага, і д'ябал хай 

стане праваруч яго. 

Псалм 108:6 

Над тымі, 
Што назваліся людзямі, 
І рохкаюць галодна ля карыта, 
Пастаў бязбожнага, 
Няхай яны 
Плывуць ракою забыцця ладдзямі,  
Няхай спяшаюцца парнакапыта  
Падставіць хілы хіб пад бізуны. 
 
І праваруч ад самаўладца хама  
Самога д'ябла ў чорным ахінале  
Пастаў, 
Няхай пасведчыць чарадзе  
І светласць хама,  
І сваю таксама. 
Каб дзякуй і за кратамі казалі 
Бязбожніку, 
Што ў шчасце іх вядзе. 
 
А тое шчасце —  
Мешанка густая  
І рэдкая, 
А тое шчасце ў спрыце, 
У звадах за харчы перамагчы. 
Абы не хутка ўбачыць 
Дно ў карыце. 

А дасць мароз, 
Як адарваць лычы? 
 
* 

Пройдзе над ім вецер, і няма яго, і мейсца 

ягонае ўжо не пазнае яго. 

Псалм 102:16 

Век чалавечы —  
Як снег на галінцы,  
Дзень чалавечы —  
Як помах крыла.  
Толькі за зёлкай  
Паспеў нахіліцца,  
Выпрастаць спіну  
Труна памагла. 
 
Кожнаму хочацца  
Ліха аб'ехаць,  
Лес залагодзіць  
Чым нельга і льга.  
Раніца хмар наахапчыць  
На вехаць. 
Пачырванее за вечар смуга. 
 
Дол прыхарошыцца  
Травамі гожа.  
Сподзеў і страх —  
Чалавеку свае.  
Вецер дыхне — і няма,  
І яго ўжо 
Мейсца ягонае не пазнае. 

* 
А тыя, што нас паланілі, песняў ад нас 
патрабавалі, а нашыя прыгнятальнікі — 

весялосці... 

Псалм 136:3 

Заваёўнікам трэба песняў  
Ад нас, 
Прыгнятальнікам — весялосці. 
Толькі песня, яна — 
Не вясельны кутас, 
Каб дрыжэць у застольнае млосці. 
 
Песня вольная  
Вольную мае душу,  
Не пяецца ў няволі ніколі.  
Прастагнаць заваёўнікам  
Можа імшу, 
Зачасаць на магіле ім колле. 
 
Весялосць захлынецца ад смеху,  
Калі 
Прыгнятальнік навек захлынецца.  
І ўздыхнецца з палёгкаю  
Роднай зямлі —  
Аж ад радасці дол скаланецца. 
 
* 

Як бацька даруе сынам, так даруе Гасподзь 

тым, хто баіцца Яго. 

Псалм 102:13 

Светлая боязь душу ахінае.  
Строме зайздросціць адхон.  

Падае ніцма  
Радасць зямная.  
Марнасцю робіцца плён. 
 
Страх 
Перад імем Тваім неназваным 
Існай дарогай вядзе. 
Грэх, 
Што хацеў бы назваціся панам,  
Чэзне, як дым на вадзе. 
А ці ў палацы,  
А ці ў палатцы  
Кайна хілю галаву.  
Госпад! 
Дозволь мне Цябе баяцца.  
Покуль баюся — жыву. 
 
* 

Не сплю і сяджу,  

як адзінокая птушка на даху. 

Псалм 101:8 

Адзінокая птушка на даху —  
Дах вартуе  
Ці дах яе 
І трымае й бароніць  
Ад страху.  
Птушка прыцемкаў  
Сумна пяе. 
 
Адзінокая птушка на даху —  
Ад падумкі той аднае,  
Што крылу не стае размаху,  

У пляніцу сябе аддае. 
 
Адзінокая птушка на даху —  
Забываецца песні свае.  
За халодную апранаху  
Вечару свой цень прадае. 
 
* 

Уздыманне рук маіх — як ахвяра вячэрняя. 

Псалм 140:2 

Вячэрнюю ахвяру прыношу — 
Уздымаю рукі мае, 
Яны 
Трымаюць яшчэ сырую пакошу  
З лугоў раскайнасці і віны. 
 
Вячэрнюю прыношу ахвяру —  
Узношу рукі мае, 
Яны 
Трымаюць, як ношу,  
Цёмную хмару  
Неўсвядомленае маны.  
Не плоцячы вечнаму смутку  
Мыты, 
Прашу спагады ў наступнага дня.  
Малюся, 
Самім сабою забыты.  
А можа, ўспомніць мяне  
Вышыня? 

* 
І просяць хлеба з руінаў сваіх... 

Псалм 108:10 

Жабраваць па сваіх руінах —  
Тое, 
Што сябраваць з дварамі.  
У забыўлівых прыпамінах  
Кленчыць неіснуючай браме. 
 
Жабраваць па сваіх руінах —  
Тое, 
Што сябраваць з вірамі.  
Па абразах ісці й па кпінах  
І гавець у разбураным храме. 
 
Вандраваць па сваіх руінах —  
Тое, 
Што сябраваць з вятрамі,  
Што нясуць на далёкіх спінах  
Прах дзяржаваў  
З рабамі й царамі... 
 
* 

Дні чалавечыя як трава... 

Псалм 102:15 

А веку таго —  
Ад касы да касы, 
Таму так спяшаецца раскашавацца.  
Надзея ў руні на каласы,  
Надзея ў рэха на галасы. 
Траве застаецца адно —  
Хвалявацца. 

Травой зарастуць  
І разлогі й лугі. 
Адскочыць атава  
Спаткацца з касою.  
Як восень, пажоўкне  
Трава ад тугі.  
Успыхнуць зялёнааблочна  
Стагі. 
Загарыцца расе  
Паўтарыцца красою. 
 
* 

Хай памножацца смуткі ў тых,  

што цякуць да Бога чужога... 

Псалм 15:4 

Пілнаваціся кожны мусіць  
Роднага Бога,  
Пілнаваціся кожны мусіць  
Роднай зямлі.  
Не цяплее душа  
Ля цяпельца чужога,  
Каласіцца туга  
На чужой араллі. 
 
Толькі ў роднага Бога 
І шчырасць, і ласка. 
Родны Бог — родны бацька, 
Бог чужы — як айчым. 
Дома суха і ў багне, 
На чужыне й на ўзгор'і гразка. 
Некалькі ў ваднаго 

Не бывае айчын. 
 
* 

Каб не заснуў я сном смерці... 

Псалм 12:4 

А сон жыцця  
Кароткі, як жыццё,  
Сон у жыцця  
Трывожны, клапатлівы. 
І чалавек — капрызнае дзіця —  
У кароткім сне  
Спакойны ды шчаслівы. 
 
У смерці сон 
Даўжэйшы за яе, 
Сон беспрабудны, 
Цёмны, страхавіты. 
Ніколі ён назад не аддае 
Хто зябкай павітухаю спавіты. 
 
І кватарант жыцця, 
Пакуль жыве, 
Ён ад жыцця 
У сон жывы ўцякае, 
Каб спадабацца 
Смерці-удаве. 
І спіць жыццё. 
А іншы сон чакае. 

* 
Дабрашчасны, хто возьме і заб'е 

немаўлятак тваіх аб камень! 

Псалм 136:10 

Хай сабе ён і ворагаў — 
Чэрап дзіцячы, 
Ён — маленькае неба, 
Дзе небасхіл няпэўны 
Трымаецца на радасным плачы, 
Чэрап будучага пастуха 
Ці царэўны. 
 
Хай жа камень праклёну  
Мяккай падушкай стане  
З летуценнага пер'я  
Залётнае аблачыны.  
Хай аб наканаванні  
Дзіця папярэдзяць здані,  
Хай здымуць камень з сэрца  
У змрочнай прычыны! 
 
* 

Народ, якога я не ведаў, служыць мне... 

Псалм 17:44 

Там, 
Дзе панішчаны гаспадары, 
Пасуцца выслужнікі табунамі. 
Ім лёгка чужых 
Называць панамі, 
Аднолькава ім 
Ці ў хляве, ці ў двары. 

Ім роднага бацьку  
Заменіць айчым,  
Якога палюбяць  
За скібку хлеба.  
Па звычцы 
Яшчэ патурбуе патрэба  
Назвацца народам.  
Але якім? 
 
* 

Чалавек падобны дыханню... 

Псалм 14З:4 

Бог уздыхнуў 
Над стварэннем слабым. 
Бог уздыхнуў 
І ўдыхнуў дыханне. 
Дым, як туман, 
І туман, як дым, 
Папераблыталіся ў тое ранне. 
Першая недзе звінела аброць. 
Конь неаб'езджаны 
Цешыўся з волі. 
І, чалавека пакінуўшы доле, 
Сумна 
Падаўся ў неба Гасподзь... 
 
1997-1998 

ПАЭМА-ПАДАРОЖНІЦА 
 

Цішыня — 

Маркотная астрожніца 

Хоча ў гаману ды ў мітусню. 

«Толькі дома я сябе прысню»,— 

Шэпча мне паэма-падарожніца. 

 
З ГРЭКАЎ У ВАРАГІ 
 
ФІНКА 
 
Гоначнай плыве машынай  
Малагабарытачка.  
Кліпсы з лёзаў.  
І на шыі 
З суперсталі брытвачка.  
 
Выстай 
Тут перад агністай 
Рудкай ці бландзінкаю! 
І пытальнік разагне 
Ў клічнік перад фінкаю. 
 
Ува мне 
Ці не 
Ўва мне, 
Чую, нешта дзынкае.  
Нешта дужа тахкае.  
Блага стала з галавой,  
Стаў асфальт муравой  
Мяккаю. 

Хлопец крыламі лапоча, 
Быццам певень, 
Ные. 
А яна й глядзець не хоча,  
Выдаюць цікаўнасць  
Вочы 
Сексуальна заклапоча- 

н 
ы 
я. 

Ёй каб што, калі загінеш,  
Сумны старт — самотны фініш.  
Позіркам, як брытвачкай, 
Жахнула: 
— Are you a Finish 3 -- 
Гэткай з Тэмзы брытачкай. 
 
Чую, нешта задрыжэла,  
З галавою паблажэла,  
Зарыжэла  
Уваччу. 
Хочацца і колецца!  
Боязі — ніколечкі!  
Смешны, адказаць хачу: 
— Я сусед,  
З-пад Полацка... 
 
Ланцужок залаты, 
З суперсталі брытвачка. 
Як не фін — 

                                                
3 Вы не фін? анг. 

Не гні фінты! 
Што там марна блытацца! 
 
Думкамі адно гарнуся,  
Закрычаць хачу: 
— Га-ну-ся! 
Я ж не пан той, сэр ці... 
Сам сабе сказаць баюся,  
Як жа я дамоў вярнуся  
З фінкаю  
У сэрцы?! 
 
ЗАБЫТЫ СНЯДАНАК 
 
Ад лысін светла, як ад праталін,—  
Уласную можна забыцца дома!  
У рэстаране гатэля «Партален»  
Усё ядома! 
 
Сурвэткі інеюць, як толькі з марозу.  
Рахунак вылечыць ад склерозу!  
Заказвай сабе на любую суму  
Усмешак, суму... 
 
Раптоўна гурба з белай спіною  
Сагрэла вясновую халадзіну:  
Дыміцца бульба перада мною,  
Як з успаміну! 
 
Так бульбінка кожная абабрана,  
Здаецца, не кроілі клубні на ежу —  
На карце абводзілі контур старанна  



 314 

Дзяржаўных межаў. 
 
Дыхнула пара дрыўмі сырымі:  
Зноў бульбу чысціць  
Мой нож таропкі, 
Спадаюць нервова карункамі ў дыме  
У кош цяробкі. 
 
На досвітку мама пайшла на працу —  
І з комінаў дым ахінае Вушачу.  
Не хочуць дровы ў мяне разгарацца  —  
Ад дыму плачу. 
 
Нам з мамай — бульба,  
Цяробкі — Лысоні.  
Да нас здалёку ідзе сняданак.  
Мне распагодзіў «Партален» сёння  
Забыты ранак. 
 
За дзівам дзіва — адкуль самабранка  
На баравіне выспела лета?  
Тлумачу, каб знала  
Суседка-армянка:  
Брусніцы гэта! 
 
Да бульбы брусніцы?  
Адменны сняданак!  
Зязюльчын мох,  
Ад брусніц сузорся! 
 
...Хіба ад нясмеласці меў я румянак  
Ды быў пры форсе.  

У нас далёка да сырадою.  
Парохквае хлеў суседскі нявінна.  
І трапіў тады, як на ліха тое,—  
На свежаніну. 
 
Худнелі скваркі на лютай патэльні,  
У туку гарачым бульба рудзела.  
Суседзі якраз за сталом пацелі  
Асалавела. 
 
Мяне цягнулі за стол,  
Насядалі: 
«Скароміна ваша клымае з кульбай!»  
Пярэчыў: 
—  Не поснае ў нас сняданне —  
Брусніцы з бульбай!.. 
 
АДНОСНА ПАРНАГРАФІІ Ў ШВЕЦЫІ 
 
Дэталі і падрабязнасці —  
Дробязі, 
Бо людзі ў прынцыпе — ўсе 
Бязбожнікі. 
Калі забываецца, 
Як што робіцца,— 
Напомняць 
Наглядныя дапаможнікі.  
 
1977 

VIA LACTEA 
 
НАСТРОЙ 
 
Днём маладым ішоў немалады гаванец, 
гітару нёс, 
не, ён не нёс яе,— 
прытрымліваў гітару, 
ледзь дакранаўся да яе, 
трымаў на ветры, 
вёў далікатна подручкі, 
нібы абранніцу каханую 
ў апошні год кахання, 
калі, нарэшце, зразумее чалавек, 
што ён кахае 
і неўзабаве ўсе павінен страціць. 
 
З гітараю ішоў гаванец.  
Дакладней, 
гітара дазваляла з ей ісці, 
суправаджаць яе, аберагаць 
ад слоў абразлівых 
і ад вачэй нахабных, 
яе апошні раз паслухаць 
дазваляла. 
 
Ішла дарога ў вечар. 
 
Я ўспомніў жаўтароцікаў,  
што на ашыйніках  
каляных, каляровых  
гітару цягнуць, 

перасмыкнуўшы горла ганарліўцы.  
Ішоў з гітараю гаванец.  
Гітара адчувала, хто, 
дыханне затаіўшы,  
пры ёй ідзе. 
І гукі ласкі, смутку і адчаю 
гітары выкруглілі рот 
і пераселі ў перасохлым горле. 
 
Гаванец, 
я табе зайздрошчу  
да сённяшняга дня. 
 
КРАЯВІД 
З ГАВАНСКАЙ ПАЛЬМАЙ 
 

Юрыю Грэйдзінгу 

 
Глыні 
Дыхання цёплай глыбіні,  
Спытайся, 
Выпешчаны халадамі,  
Каго 
Вякамі пальма выглядае  
З-пад стомленай  
Зялёнай далані. 
 
Цані 
Далёкіх караблёў агні.  
Даўно забрала  
Далячынь без краю,  
Каго вякамі  

Пальма выглядае  
З-пад стомленай  
Зялёнай далані. 
 
Зірні, 
А можа, ўбачыш тыя дні,  
Калі вяртала  
Скруха маладая,  
Каго вякамі  
Пальма выглядае  
З-пад стомленай  
Зялёнай далані... 
 
* 
Патрэбна мяняць нябёс цыферблаты,  
Пераводзіць стрэлкі начэй,  
Каб, гонячы праз акіян хутчэй  
Па дарозе да матчынай хаты,  
Сум — 
Незгаворлівы паганяты —  
Выкрасаў замілаванне з вачэй  
Надазёрным спакоем  
Вёсачкі Ціханяты... 
 
1980 
 
ВОСЕНЬ НА ВІТАШЫ 
 
* 
І вецер верасня абраў лагодны тон  
Для дзён, 
Што з цёплынею засталіся.  

Хадою маладой сагрэтая Сафія  
З плячэй зрывае  
Свой асенні палітон  — 
Аж падаюць 
Каштанаў гузікі глухія 
На неастылую аздобу жаўталісця... 
 
КРЫПТА 
 
...Рука замлела за пяць вякоў —  
Баішся, што зараз выпусціць скрутак.  
Стаміліся вочы пялегаваць смутак,  
Стапталі ногі столькі пяскоў —  
Распаўся прахам святы абутак. 
 
...На вуліцы недзе стаяць вазы,  
Апосталы ў кірмашовай турбоце.  
Відаць, здабывалі свой хлеб у поце  
І, ўзнесеныя на абразы,  
Нязвыкла чуюцца ў пазалоце. 
 
...Чакае пакутніц галодны роў. 
За два стагоддзі да апраметнай, 
Што потым назвалі другой сусветнай, 
Трывогу чуе людская кроў. 
Ён потым жудою свянціў, Асвенцім. 
 
...Бялеецца на сцяне тэлефон —  
Будзі Ўсявышняга просьбай людскою,  
Каб на душу і на дол спакою  
Не шкадаваў хоць на момант ён,  
Калі раптоўна выйдзе з пакою... 

БАЯНСКАЯ ЦАРКВА 
 

Георгію Вылчаву 

 
Да гэтых сцен гарачы лоб любы  
Прыкласці след —  
Астудзяць у імгненне.  
Хоць храм 
Узводзіць рукі для мальбы,  
Але ў далоні ўелася каменне. 
Бароніць чысціня сябе здаўна.  
Трымае неба краска палявая.  
Нібы вядро з калодзежа,  
Са дна, 
З сярэднявечча думка  
Усплывае. 
Глядзяць з-пад німбаў,  
Як з-пад башлыкоў 
На пашы ў дождж спрадвечныя сяляне. 
Святымі іх назвалі для вякоў. 
Яна святая —  праца — мазалямі. 
Вячэры тайнай высветлены змрок. 
На сціплы стол 
Сышліся стравы з дому. 
Як для малітвы, 
Пальцы склаў часнок, 
І рэпа ў кулаках сціскае стому... 
 
1980 

ТАПАЛЁВАЯ ГОТЫКА 
 
НАПАМІН УСПАМІНУ 
 
Машэкі, 
Рогвалды, 
Паліфемы, 
Суседзі, крэўнікі, землякі,—  
Мае разгубленыя паэмы,  
Мае нязнойдзеныя радкі 
 
Зямлёю сталі,ідуць травою,  
Аддаўшы соснам сваю тугу.  
Пакуль трывогу паю крывёю,  
Я перад імі буду ў даўгу. 
 
Адны пазычылі смагу слова,  
Другія сказалі, як зваць траву,  
Даверылі мову,  
Нібы дуброву, 
Дзе ў родным шуме душой жыву. 
БЕЗ СПЕШКІ 
Чэх да чэшкі 
Чэша пешкі, 
Бо цягнік, і праўда,— 
Vlak, 
Валачэ марудна так, 
Што сама знаходзіць чэшка 
Чэха, як аколыш цэшка. 
 
Быццам ластаўка з падстрэшка,  
Выглядае чэха чэшка.  

І да Ноя  
У каўчэг 
Не спяшаўся б надта 
Чэх! 
 
ПРАЖСКІ АДВЯЧОРАК 
 
Пакуль сабака лапу задзірае,  
Чакае спачувальна гаспадар.  
З вакна, як з нішы статуя,  
Старая  
Узнікне, 
З надвячоркам зліўшы твар. 
 
Паверыш, на вячэру матацыклы 
Са смакам рэжа Прага — 
Дацямна 
Не ціхне віск. 
І розніць нюх прывыклы 
Бензінны пах ад піва і віна. 
 
Каб рана ўстаць,  
Кладзецца Прага рана,  
Сцяжэла мружачы павекі крам,  
Каўнер смугі наставіўшы каляна,  
Паспешна захінае крыссе брам. 
 
І толькі ноч паненкаю-сялянкай  
Ідзе, 
Рукой трымаючы падол. 
І ўявіць вуліца сябе палянкай, 
Як груша глуха грукнецца на дол... 

* 
Спас на двары. 
Не чыніць бяды запас. 
У саду крамяны грэх 
З душы здымаюць манашкі. 
З-пад высвечаных далоняў 
Яблыкам бачна якраз, 
Як да іх набліжаюцца 
Чорныя апранашкі. 
 
Ці гэта Евы 
У шатах жалобных, таму 
Што яблыкі выспелі, 
А недзе забавіліся Адамы? 
Галінку заломвае вецер, 
Як сват вясёлы куму. 
Пахне віном з вінарні, 
А восенню з блізкае крамы. 
 
Сад абгароджаны  
Засяроджана слухае даўніну,  
Лысагаловы яблыкамі  
І лісцем падвялым ціхі.  
А мне знаёмая прыказка  
Коле пад рабрыну:  
Пайшоў бы ў мніхі,  
Дык думкі ліхі... 
 
* 
Зноў Прага з пальцамі дажджу.  
Я чэшку высачыў, бы знічку,  

Што над сабой нясе бажнічку  
І ліўневую паранджу. 
 
Як пылам, 
Хмарамі прапах, 
Сівым дзядоўнікам на ўзмежку 
Стаю, 
Бо чэшку, як усмешку,  
Не затрымаеш на губах... 
 
1982 
 
 
ЦЕНЬ КАТУЛА 
 
НА ВЫШЫНІ ЎЗНЕСЕНАСЦІ 
 
Калі ты ўрэшце не адчуеш ног,  
Прыслухайся, як вырастаюць крылы —  
Раптоўна імі радасць адарыла,  
Каб хоць на нейкі міг узняцца мог 
 
Над тленам, над нікчэмнай марнатой  
На вышыню Міланскага сабора,  
Дзе прыгажосць — адзіная апора  
Узнёсенасці, ў рызыцы — святой. 
 
Святыя, жабракі і дзівакі,  
Пачвары, купідоны і мадонны  
Трымаюць моўчкі небасхіл прадонны,  
І толькі Бога бачаць праз вякі — 

Яны адны ў падхмарнай вышыні  
Замольваюць грахі зямныя нашы.  
І зоры, ідучы з нябеснай пашы,  
Саромеюцца іхняй чысціні. 
 
PIETA RONDANINI 
DI MICHELANGELO BUONARROTI 
 
Іх зноў нітуе боль і смутак.  
Рукі зламанае крыло,  
Што ад пакут не адвяло,  
Апала, як цяжэзны скрутак,  
Дзе кон наканаваў прысуд,  
Ды ацаліў душы закутак,  
Каб радасць уваскрэсіў цуд. 
 
Сляды разца — сляды тварэння.  
Нібы з цяжкога туману,  
Паверыўшы ў жыцця ману, 
Праступіць з мармуру здзіўленне.  
І тленам зробяцца цвікі.  
І адшліфуюць ад малення  
Усе шурпатасці вякі. 
 
А вочы слёз —  яны сухія.  
І абапёршыся аб крыж  
Балючай плоці, як спарыш,  
Матуля ўсіх пакут —  Марыя – 
Прарочыць чалавецтву сны,  
Вядзе на сцежкі мук старыя,  
З якіх вяртаюцца сыны. 

ЦЕНЬ КАТУЛА 
 

Усіх астравоў і паўвостраваў свету  

Жамчужынка, мой Сірміён4,—  хоць іх многа  

Трымае Нептун і ў азёрах, і ў морах,  

Як рады я шчасцю, што зноў цябе бачу... 

Святкуй, Сірміён: гаспадар твой вярнуўся!  

Зарагачыце ўсе, што ў доме ёсць, Смехі! 

Валерый Катул 

 
На водмел хваля ледзьве даплыве,  
Далашчваючы слова алеандры.  
Гарлачыкі ў зыбучай мураве  
Зашыліся ў зялёныя скафандры. 
 
Гадзіннікі на вежах па чарзе  
Неадначасна паўтараюць:  
— Гарда... 
Тут асмялелым ямбам балазе —  
Іх па-зямляцку абміне пагарда...  
Як ад рыбацкіх скураных затул,  
Ад сонных тоняў мусіць пахнуць цінай. 
 
Безабаронна роспачны Катул  
Выходзіць на спатканне да адзінай,  
Што застанецца вечнасцю пасля,  
А напачатку Клодыяй завецца.  
Мелодыяй зялёнага галля  
Вятрам нагорным круціць разгавецца. 
Туман выводзіць свой ініцыял,  
                                                
4 Сірміён — паўвостраў на Бенакскім возеры (цяпер возера Гарда), 
дзе знаходзіўся дом Катула. 

Вірамі веры крута завіроны. 
Рым пакараць ідзе правінцыял  
З пакуль што невядомае Вероны. 
 
Ён з Цэзарам памірыцца яшчэ  
Прызнаны, 
Потым на вякі забыты. 
Ды ад вякоў нікуды не ўцячэ, 
Капрызнай славе здаўшы ўсе іспыты. 
 
Як новай эры хворае дзіця,  
Сябе самога хоча ўчуць, упіра.  
Верона не дазволіць забыцця  
І пра сябе напомніць  
Праз Шэкспіра. 
 
З Катулам 
Першарадасць, і дакор,  
І смутку пажаданая прычына.  
Ягоны цень 
Плыве з бліжэйшых гор,  
Каб ацяніць Еўропу аблачынна. 
 

Возера Гарда 

198З 

У СУАЎТАРСТВЕ З ГУДЗОНАМ 
 
ПАДАБЕНСТВА 
 
На птушак і звяроў падобны ўсе мы, 
На добрых і злых, 
Бо як адзін 
Мы з аднае касмічнае сістэмы 
Сваіх сцяжын, 
Сваіх мясціе, 
Хацін. 
 
На голас, чалавеча, адгукніся, 
Яшчэ ўсміхніся 
Птушкам і лясам, 
Яны і ты даўно ў чырвонай кнізе, 
Якую ты завёў паспешна сам. 
 
Хто пракрычыць табе, 
Жаўна ці слонка, 
Калі змутнее чыстая бруя, 
Што ў кнізе пахаплівая старонка 
Запоўнена апошняя 
Твая? 
 
НОВА-ЁРКСКІЯ ПРЫЦЕМКІ 
 
Вуліца  — белая лэдзі — 
Робіцца хутка мулаткаю. 
На вітрыны загледзішся ледзьве 
І з негрыцянкай пулятаю 
Сустрэнешся позіркам. 

А ў небе сцізоркам 
Гарбатым, вялізным 
Над Брадвэем вісіць маладзік. 
А чаму б і не ўзысці зоркам. 
І зусім не сцізорык бліснуў, 
А гэта дзік 
Згубіў свой ікал, 
Бо ўгрызці хацеў небаскроб. 
Надвячорак, 
Да электрычнасці звыклы,  
Гарошынкі зорак у жменю згроб  
І засмяяўся гарэзліва —  
І вочы рэклам загарэліся.  
Здалёк 
Падала свой голас працяглы  
Ноч-негрыцянка. 
 
ДЗЕНЬ ДОБРЫ! 
 
Зірнуць хацеў бы на стагі я,  
Што пад дажджамі парудзелі.  
Дзень добры,  
Пані настальгія —  
Абранка смутку і надзеі. 
 
Ты — ўзрушлівая гаспадыня  
Яго няўлоўнасці настрою, 
Здалёк ідзеш у пыле, ў дыме,  
Каб вока выслезіць кастрою 
 
З таго дагодлівага лёну,  
Што помніць сцелішча на лузе,  

Дзе наплываў туман з адхону  
На светлае чало ілюзій. 
 
Цябе шануюць дні благія,  
Яны твае —  
Адчай і дзіва.  
Пакуль караеш,  
Настальгія, 
Датуль жыве ў душы радзіма. 
 
ЗЯЛЁНАЯ ТУГА 
 
Я сам пазелянеў,  
Нібы той звон заціхлы,  
Пачаў любіць свой сум  
І давяраць яму.  
Скажы, няхай твой гнеў  
Не дужа шчэрыць іклы.  
І крумкачыны крум  
За жаўранка прыму.  
Зялёная туга,  
Прадзі з зялёнай ціны  
Суровы ніткі ўток  
І палатна натчы.  
Салёная смуга,  
Прыйдзі наладзіць ксціны,  
Каб хоць адзін лісток  
Зляцеў з маёй начы. 

ЧАКАННЕ ЗІМЫ 
 

Вользе Панковай 

 
А надвор'е на зіму шляхетнае.  
Зрэзаную з фермерскай ляхі  
Мы капусту крышым на Манхэтане,  
Будзячы нажамі стол глухі. 
Храскаючы хрумсткай качарэжкаю, 
Мы гаворым, як зіма ідзе 
Недзе ў нас з Калядамі, з цярэжкаю 
Па таўстой слюдзе   — 
Былой вадзе. 
 
Солім белай соллю ў цесным слоіку,  
Топчам лыжкаю,  
Каб сок дала, 
І, шануючы старую логіку,  
Крышаніну тоім ад святла... 
 
1985 

ЛІНІЯ РАМЯСТВА 
 
КРУЖАЛА 
 

Быў я таптан, 

Быў я капан, 

Быў я на кружале, 

Быў і на базары. 

Як жыў быў, 

Сям'ю карміў, 

Як памёр — 

Выкінулі вон. 

Сабакі касцей не ядуць. 

Ушацкая загадка  

пра збан 

Зварушыць запавет 
Маладзічок быліны. 
Ляпіць нанова свет 
Прыемна 
З цёплай гліны. 
 
Яшчэ святла стае,  
Кружала не прыстала.  
І формы ўсе свае  
Свет набывае стала. 
 
Як Саваоф,  
Шэсць дзён 
Ганчар тварбой заняты.  
Сняць сакавіты сон  
Авечкі, казляняты. 
І жваку жвуць валы.  

І папугай без клеткі.  
І свет яшчэ малы  
І ўжо вялікі гэткі. 
 
Какосаў чарапы  
Прабіла смагі джала.  
Адчай яшчэ сляпы  
І ўвішнае кружала. 
 
Плыве ахвярны дым  
І ў Дэлі, і ў Мадрасе.  
І ўсё, нібы ў былым,  
І ўсё ў магчымым часе. 
 
1985 
 
НА ЎСКРАІНЕ ДЭЛІ 
 
Валацугі і жабракі  
Грэюцца, як на пяколку,  
На парэпанай цвердзі. 
Тут папрасіць з рукі.  
Тут зябка драмаць на золку.  
Тут блізка да смерці. 
 
Жабракамі на свет усе 
Мы прыйшлі, і яго мы 
Пакідаема жабракамі. 
Паднясе нам ці абнясе 
Нас, занядбаных, лес невядомы, 
Крыўдзімся, наракаем. 

Уцякач-небасхіл прылёг 
Грэцца ў свеце яшчэ неастылым, 
Напамін у ягоным паглядзе: 
Мы  —  ўсяго толькі прах тых ног, 
Што прайшлі тут і сталі пылам. 
Пыл падымецца, пыл асядзе. 
 
ПАД'ЯЗДЖАЮЧЫ ДА АГРЫ 
 
Моліцца небу арба 
Пальцамі растапыранымі. 
Козы, каровы, дзеці 
Разам усе як адна сям'я. 
І ўсе разам  —  нібыта 
З веташковага запавету 
Забляяла, замычэла, заплакала. 
Здаецца, людства яшчэ маладое, 
І не было ні патопу, 
Ні войнаў сусветных, 
Ні чарана Чарнобыля. 
І вера яшчэ маладая, 
Як гэта дзяўчынка, 
Што прасявае сняданне праз сіта, 
А ў сіта паспеў заляцець 
Верабей вясковы. 
Але, напэўна, седзячы ў сіце, 
Яму захацелася ў горад  — 
У сіці, 
Дзе ўжо чырыкаць будзе: 
— Чынч-чынч. 
А калі яго пыльнуць  
Па-гарадскому груба,  

Па-вясковаму пацікавіцца: 
— Чым-чым?  
Чым яго пыльнулі,  
Чым ён правініўся. 
 
Хлеб-соль табе, раніца  —  
Вясковая старанніца! 
 
РЫКШЫ 
 
Пяць тысяч босых рыкш  
Шаруюць дол Калькуты.  
Тут глухне крык і рык,  
Шалее рух абуты. 
 
Тут неба выбракоў- 
вае людскія лёсы.  
Не злічыш жабракоў,  
Свае ў калек пракосы. 
 
Тут, дзе ў пустой пасьбе  
Вальней святым каровам,  
След глянуць на сябе  
Нам, быццам бы здаровым. 
 
Мы — рыкшы, валачом  
Сябе ж саміх,  
Стадола 
Жыцця з яго плачом  
Паўторыцца стодола. 
 
Нам тут адчуць з рукі  

Нябёс высокіх здзекі,  
Бо ў лёсу жабракі,  
Мы, рыкшы і калекі. 
 
СВЯТАЯ КАРОВА 
 
Я чуў даўно пра святых кароў.  
І мне, нарэшце, святая сустрэлася.  
Ці, можа, не грэла старая кроў,  
На сонцы вострымі рэбрамі грэлася. 
 
Святая   — 
Духам святым жыве 
Без гаспадара, без догляду. 
Пастаўкі дзяржаве ёй не ў галаве, 
І вольна ходзіць такою дохляю. 
 
Парой пра яе ўспамінае Бог  
І нешта ёй пасылае ласае  —  
Траву маладую, амаль мурог,  
Каб зласавала падласая. 
 
Ідзе па праспекце, як па расе, 
Не хвалююць яе святлафоры пагаслыя... 
 
І ў нас каровы лічы што ўсе  
Святыя, 
А іх называюць калгаснымі. 

СПРАДВЕКУ 
 
Напэўна, няма ў тым драмы, 
Здзіўляцца няма чаму. 
Хто ў крамы ідзе, 
Хто ў храмы, 
І моляцца хто каму. 
Адзін  —  іконе, 
Другі —   Мамоне, 
Хто Хрысту, 
Хто Будзе. 
Так было, так будзе. 
Так есць і сёння. 

 
ПРЫСМЕРКІ 
 
Дзень адгалёкаў, адхадзіў, адтупаў,  
Адхлехатаў у мене і ў мане.  
Пільнуючыся сцежачак і ўступаў,  
Ступаюць ступы5, і на шыі ступаў  
Званочкі звоняць мякка ў тумане.  
(А так, у засені паўдзён праспаўшы,  
Вярталіся дамоў каровы з пашы.  
Лысоню пераняць заданне мне!..) 
 
Ідуць сабе ўгару  
За ступай ступа. 
Званочкі ўрочлівыя звоняць скупа,  
Абы не заблукаліся ўначы,  
Да Бога ў Гімалаі ідучы. 
 
1988 

                                                
5 Ступа (санскр.) -- храм 

ХОРАША! 
 
* 
Хораша пад вушацкую завіруху 
грэцца ўтрапеным Парыжам. 
Апячы далоні і вусны каштанамі 
з гарачай жмені жароўні. 
Ядзэнне гэтае нагадвае 
пастухоўскі ласунак 
з вогнішча ўвосень, 
калі да чарнаты падгарыць бульбіна 
і даўкай белай мякоці 
не стае шэрых дажджынак солі. 
 
Апячы ўпотайкі пажадныя думкі,  
нібыта не бачачы сексакарыятыд,  
што голалыгія і голарукія  
падпіраюць вуглы дамоў і пад'езды,  
а на адпаведным мейсцы  
з чырвонага замяняльніка скуры  
гараць лісцінкі фігавыя,  
як карты званковай масці,  
з выклікам пытаючыся,  
чый козыр старэйшы. 
 
Апячы душу сустрэчай  
з маладымі сваімі гадамі,  
п'ючы з цяпер да канца парыжанкай  
гарбату на бульвары Сен-Жэрмен  
у кавярні, 
якую любіў Віктар Някрасаў  
і дзе ён казаў пра сваё захапленне  

асобаю Васіля Быкава. 
 
Апёкшыся радасцю,  
можна доўга дзьмухаць пасля  
на смутак паўсядзённасці,  
слухаючы ўвішную завіруху. 
 
ТРАДЫЦЫІ 
 
Мой самы любімы настаўнік, 
выкладчык беларускае мовы і літаратуры, 
Фадзей Францавіч Багдановіч 
утрапёна любіў свайго цёзку прозвішчам, 
Максіма Багдановіча 
лічыў ён паэтам над усімі паэтамі, 
хоць пад той час 
афіцыйна-праграмна лічылі не так. 
Настаўнік нас папракаў, 
што граматыку ведаем кепска, 
а вось Максім Багдановіч 
як не ўсе замежныя мовы ведаў, 
французскую, да прыкладу, 
як сваю беларускую. 
Дык вось, 
Фадзей (мы за вочы яго называлі 
Чарадзей) Францавіч 
пры выпадку і без такога 
не ўпускаў падкрэсліць, 
што мае адносіны непасрэдна 
да Францыі, бо ён жа Францавіч, 
і яшчэ абавязкова даводзіў 
вясёлае сцверджанне Лёсіка, 

што мова нашая такая ж, 
як і французская 
(пра гэтае ж яшчэ казаў 
і Мацей Бурачок), 
у якасці гарэзнага доваду 
Лесік прыводзіў: 

Алена лён   трэ,  

Іван   цяля   пасе...  
Фадзей Францавіч у дадатак  
незразумела тлумачыў, што выраз:  
«каб цябе пранцы» дужа пашыраны у  
паўсядзённай, бытавой лексіцы,  
мае таксама французскі корань...  
Сёння хаджу па вулках Парыжа,  
спрабую грасіраваць рэ,  
паўтараю сабе пакрысе:  

Алёна лён   трэ,  

Іван   цяля   пасе...  

А на самой справе 
лён Алена не трэ, бо лён  — 
ён прадмет старадаўняга экспарту, 
і старанна вывозіцца 
ў Еўропу, ў Японію 
і потым ідзе да нас гатовым прадуктам,  
і Алёна не ў лёне, а ў нейлоне, балоніі  
шукае, 
каб прачытаць на нашыўцы 100% cotton.  
Іван пры джынсовай красе  
цялят пасе, 
дубеючы на сцюдзёнай расе.  
Пасвіць няма каго індывідуальна,  
Іван з камсамольскай рашучасцю  

пазбаўлены ўсіх комплексаў, у тым ліку,  
у першую чаргу,—  
дробнаўласніцкага, аднаасобніцкага,  
бо за гэтыя перажыткі дзяды і бацькі  
цялят адпасвілі там,  
дзе Макар іх не пасвіў. 
Цяляткі цяпер масава, як на культурным, 
загадзя арганізаваным мерапрыемстве, 
адкормліваюцца на комплексах 
не мурагом зялёным, а кормам, 
адпаведным нормам, гармонным. 
А потым масава, як заплыў на Янцзы, 
набраўшы вагу і трацячы яе, 
вытрымаўшы чаргу, 
рухаюцца на бойню. 
Дый мову беларускую, 
па сцверджанні Лёсіка 
блізкую да французскай, 
як цялят са шкоды, 
выганяюць са школы, 
з высокіх дамоў, з устаноў 
зноў і зноў, 
выганяюць дамоў. 
А дом, дамоўе, хата дзе? 
Ні прытулкаў, ні дамоў прыстарэлых 
для моваў яшчэ не прадугледзелі 
у перспектыўных планах. 
 
І ні тут, у Парыжы,  
ні ў стольным Мінску  
нічога сказаць не магу  — 
цяляты язык ад'елі.  

Алёна лён трэ,  

Іван цяля пасе  

у граматыцы Лесіка... 
 
ФРАНЦУЗСКІ   СМЕХ 
 

Анры Дэлюі 

 
Усе, ад парфумы французскай  
Да французскіх уцех,  
Вядома бадай што любой бабулі,  
А што такое французскі смех,  
Не адкажаце, бо не чулі. 
 
Здаецца, з вар'яцкага дому збег  
Шалёны і прэцца па чыстым полі;  
Здаецца, падраўся з бомамі мех  
І гукі бомаў усіх на волі; 
 
Здаецца, з перазімелых стрэх  
Снег шухнуў і нерастуе доле;  
Здаецца, разбіўся келіх калег  
І свеціцца ў настроя ў прыполе; 
 
Парыў і надрыў, 
Разбег і спех, 
Спектакль, 
Дзе ўсе вясёлыя ролі. 
Вы не чулі, 
Як раскашуецца французскі смех,—  
Значыць, не чулі смеху ніколі! 

САЛЮТ ПАРЫЖУ 
 

Барысу Забораву 

 
Гуляка і філосаф закаханы,  
Транжыр і жмот, гультай і працаўнік,  
На экспарт звык збываць свае заганы,  
Ажно запыхкаўся вякоў цягнік. 
 
Глядзіць з нябёс анёл закалыханы  
На твой, напханы Сенаю сяннік.  
Грудзей красунь спякотныя барханы  
Турбуеш, каб нашчадны пал не знік. 
 
Чырвона-жоўты шалік — фара ў фару  
На Елісейскіх выпасах да твару  
Табе, пастух вачэй і душ, Парыж.  
Прыняць хацеў бы, як заслугу, кару. 
Тваю насмешку ўбачыць марна мару  
Я  —  ўшацкай араллі азяблы глыж. 
 
НОТР-ДАМ 
 
Нотр-Дам, 
Як нацельны крыж, 
На шыі ў цябе, 
Парыж, 
Жыве, памножаны  
Крыжыкамі, крыжамі,  
Пераліваючыся вітражамі  
З вусця мінуласці  
У вусціш наступнасці,  

Каб не размінулася  
Смутнасць з сутнасцю.  
Імша на свята Ўсіх Святых,  
Нібы ў катакомбах тых  
Хрысціянска-першасных.  
І ты, Парыж, молішся,  
У стыласць цвердзі  
Ілбом упёршыся... 
 
Ніцачолага і палеглага, 
Не прызнаючы адлегласці, 
Выпроствае 
І выцягвае ўвыш 
Нотр-Дам, 
Як нацельны крыж... 
 
АБАЦКІЯ  ВЕРАБ'І 
 
Трэба ехаць у Францыю, 
ў абацтва Раямон, 
што пад страхой самога Парыжа, 
каб уранні прачнуцца 
ад вераб'інага шчэбету, 
ад вэрхалу, ад гаманы бязладнай. 
Ён зразумелы без перакладу, 
на ўсіх кантынентах адзіны 
клопат вераб'іны 
пра крошку надзённую, 
пра расінку сцюдзёную. 
Слухаю вераб'ёў, услухаюся 
у кожны пашчэбет, 
прышчэбет, вышчэбет, 

каб улавіць вушацкае вымаўленне, 
каб забытае ўспомніць, прыгадаць, 
бо маіх вераб'ёў, маіх местачкоўцаў 
вывелі хімічныя прысмакі зямлі 
разам з мошкамі нібыта шкоднымі, 
разам з зёлкамі высакароднымі. 
А можа, а раптам мае местачковыя 
падаліся сюды ў эміграцыю. 
І сядзіць верабей нахохлены, 
як той яўрэй нахохмлены, 
і адно паўтарае: 
— Жыў, жыў.  
Во й думаю, 
што жыў ён пад страхою 
хаты маёй аглухлай 
без маміных 
пылі-пылі-пылі, 
села-села-села, 
кыці-кыці-кыці, 
аюсь у хлеў, аюсь у хлеў... 
І сорамна за цвялілку-пагрозу: 
— А я тому вераб'ю  
калом ногі пераб'ю, 
Ні кала ў мяне, ні двара.  
Хоць кол на галаве чашы,  
не разумею, каму мае вераб'і  
перашкаджалі, як некалі  
Кітаю, што акрамя пораху 
шмат яшчэ чаго выдумаў.  
І ў думках прашу  
у вераб'еў выбачэння:  
— А я тому вераб'ю  

туга ножку пераўю  
туманом ці бяростаю,  
калі вывіхнуў, хай выпроствае... 
 
Дзякуй, абацтва,  
што разбудзіла мяне вераб'ямі.  
Можа, яшчэ прычакаю пачуць,  
як абацкіх, 
сваіх вераб'ёў вушацкіх...  

ВАРАЖУ НА ВЯЛІКАЙ КІТАЙСКАЙ СЦЯНЕ 
 
ЖЫВЫ ФАНТАНЧЫК 
ЛЯ ХАРБІНСКАГА БАЗАРУ 
 
На вуліцы, дзе крамы, крамы, крамы, 
Малы жыхар вялікага Кітая, 
Не адчуваючы апекі мамы, 
Сам самапіску з штонікаў вымае. 
 
І накіроўвае струмок на рэбры  
Нагрэтага ўчарнелага рыштока,  
Нібы йерогліфы ў гарачым срэбры  
Ён адлівае, як сапраўдны дока. 
 
Яго абходзяць рыкшы і хадыкі.  
Здаецца, спёка дапякаць прымлела.  
Праз тлум, праз гвалт,  
Праз штурхатню, праз крыкі  
Цурчыць-цурчыць  
Жывы фантанчык смела. 
 
СМАКУЮ ВІНО, ЯКОЕ ЛЮБІЎ ДУ ФУ 
 

Гао Ману 

 

Я надгубіў віно, 
Якое піў Ду Фу, 
І закусіў развараным бамбукам, 
Але не ўбачыў дно 
І завяршаць страфу 
Даверыў вераснёўскім сумным гукам. 

Як цёплы сырадой, 
Адстоены, густы, 
Бялелася віно 
Ў кілішку кволым. 
І ўзняўся мой настрой 
Да горнае вярсты, 
Радок схіліўся перад вечным долам. 
 
Цягнулася сцяна 
У дзесяць тысяч лі, 
Што звалася Вялікаю сцяною. 
Цішэла гамана. 
І цеплыня зямлі 
Здавалася вядомаю маною. 
 
ЗАХАПЛЯЮСЯ ВЯЛІКАЙ ПАГАДАЙ ДЗІКІХ 
ГУСЕЙ 
 
Вялікая пагада дзікіх гусей.  
Ці гэта прымоўкла званіца?  
З тугі ўпалыней,  
Як гара, палысей,  
Вяртайся сюды павініцца 
 
За свой недавер да нябёс,  
За грахі. 
Пачуюць твой шэпт утрапёны.  
Сем ярусаў 
Аж да крылатай страхі, 
Злых духаў прагоняць драконы. 

Вялікая пагада дзікіх гусей.  
А дзе яны,  
Радасці гусі? 
Адчай пазірае часцей і ласей  
У вочы здарожанай скрусе. 
 
А скруха свае не мяняе шляхі  
І душы трымае ў палоне.  
І ўбачыць сляпы, і пачуе глухі,  
І небу ўзнясуцца далоні. 
 
Прачнецца на досвітку дождж-хмарасей  
І будзе званіцца званіцы.  
Вялікая пагада дзікіх гусей  
Дазволіць душы прыпыніцца. 
 
ВАРАЖУ 
НА ВЯЛІКАЙ КІТАЙСКАЙ СЦЯНЕ 
 
На Вялікай Кітайскай сцяне,  
Ад самога сябе далёкі,  
Ці забыла мяне, 
Ці не? 
Варажу —  
Абрываю аблокі... 
 
ГЛЕДЗЯЧЫ 
НА КІТАЙСКУЮ СЦЯНУ 
 
Цела свае каменнае змяя не кратае,  
Прапаўзаючы праз вякі ў спакоі.  
Так і рупіць хрыбеткі шурпатыя  

Пералічваць прымлелай рукою  
Доўга-доўга. 
 
ГРЭШНЫ, Я ШКАДУЮ ВЕРАБ'Я 
 
Я сумаваў па ўшацкіх вераб'ях,  
Я славіў вераб'ёў каля Парыжа.  
Ката-птушатніка, 
Што сочыць хіжа  
За шэрым, 
Праганяў, каб пырхнуў птах.  
Каб не змаўкаў ягоны чык-чырык. 
 
І гэта ж трэба ехаць вёрст за столькі 
Ажно ў Сіань, 
Каб бачыць у застоллі, 
Як смажаны нябесны працаўнік 
Саромеецца голага сябе... 
 
Я, ў думках пераксціўшыся, каштую  
І крылца крохкае  
І ножку тую, 
Што, чую, за душу мяне скрабе. 
 
Прымаю на душу нялёгкі грэх.  
Вярнуся я ў Вушачу іншы нейкі,  
І на мяне ўзірацца верабейкі  
Спалохана 
Пачнуць з-пад ціхіх стрэх. 
 
Аднойчы век мой запярэчыць: до! 
І вераб'ём душа пакіне цела. 

А нехта скажа: 
Птушка паляцела 
Шукаць свае няпэўнае гняздо... 
 
ЖАЎТАЛІСТ 
МАЙГО РАЗВІТАННЯ 
 
Парушыўшы крохкую цішыню,  
Вырваўшыся з нератоў галля,  
Жаўталіст прыклаў даланю,  
Мацае, 
Ці не астыла зямля... 
 
1990 

НЯМА ЗАМЕЖНАЕ ТРАВЫ 
 
Месту, каб стаць Парыжам, 
Спачатку патрэбна мясціна 
Такая, якая ў вяках 
Не знікае 
І ўсіх змушае 
Пераймаць, пакланяцца, 
Але з ахвотнай пашанай. 
Яшчэ неабходна цвёрдасць, 
Каб не паддацца 
Ні мілоснікам чулым, 
Ні зайздроснікам хіжым, 
І заставацца 
Парыжам, 
Парыжам... 
 
* 
Няма замежнае травы,  
Трава ў Вушачы і ў Парыжы  
Не дбае аб сваім прэстыжы,  
Ды ведае свае правы   — 
 
Не прызнаваць мяжы нідзе,  
Расці служанкай цемры з праху,  
Рунець без літасці, без страху  
На радасці ці на бядзе. 
 
Няма травы за той мяжой,  
Адкуль не вернешся ніколі,  
Не вымаліш спатолі ў долі  
На мове нематы чужой. 

У царстве ценяў, што ў трысці, 
Свой цень адрозніць сілу страціш. 
Не ўчуеш сам, 
А ўчуе заціш, 
Як будзе там трава расці, 
 
Дзе выпала й табе брысці,  
Каб ахінуцца муравою,  
Бо без зялёнага канвою  
Не абысціся ў забыцці... 
 
АДВЯЧОРАК, 
ЯКІ ЗАЎСЯГДЫ СА МНОЮ 
 
У Парыжы, ў Лацінскім квартале,  
Дагарала лацінка вітрын.  
У зацішку з кавалкаў вятрын  
Вецер прысмеркі ціха сшывалі. 
 
Жніўнай песняй у стомленай зале  
Мутнавокая Сена цякла,  
Быццам ёй не хапала дзякла,  
Што за дым і валокі давалі. 
 
Палі стрыманасці ў запале  
Рупіла спілаваць, расхістаць,  
Кожнай статуі нешта шаптаць  
У Парыжы, ў Лацінскім квартале. 

ПАРЫЖ КАНЦА КРАСАВІКА 
 

Ірыне Заборавай 

 
Парыж канца красавіка.  
Квартал не месціцца ў квартале.  
У заглушы асабняка  
Французскі салавей картавіць. 
 
У крыгаходнае рацэ 
Глухіх машын, 
Як нечаканка, 
Галодны позірк урачэ  — 
Ільдзінкай блісне парыжанка. 
 
Спрабуе змрок загаварыць,  
Гудок алярма дахі рэжа.  
І манпарнасаўская вежа  
Канцэртнай сукняю гарыць. 
 
У МАЙСТЭРНІ 
Ў БАРЫСА ЗАБОРАВА 
 
Слівіна з выбалелымі сукамі  
Адцвіла. Зацвітае каштан.  
Пранырлівы, як сам шатан,  
Верабей у мураве зялёнае  
Нешта шукае. 
 
Маэстра з чорнай яшчэ барадою  
Вераб'я па-гаспадарску пасе,  
Як пад Мінскам бычка-трацячка па расе  

Разам з бадліваю чарадою. 
 
Пыл вясковых дарог 
Успамінае мінчук карэнны. 
Ірына ў гарачую бульбу 
Кладзе па-ўшацку кроп. 
Мастака з Амерык, з Азій, з Еўроп 
У Беларусь скіроўваюць гены. 
 
Забыўся мой гатэль на Распаі.  
Як некалі ў мамы маёй, гасцюем, сябры.  
Дыміцца бульба ў парыжскім двары.  
Быкава адно не хапае. 
 
Барыс у марах не ў барах —  
У барах зялёных,  
Якія забрала чарнобыльская чума.  
Карцін у майстэрні амаль няма —  
Яны ў дарозе, яны ў салонах. 
 
Забораўскі конь не чуе сутрыму...  
Дзядзінцы крывіцкія праступаюць з імжы.  
Мастак у Парыжы,  
І з-за мяжы 
Слава вяртаецца на радзіму. 
 
* 

Піў бы я мёд і віно,  

Горка пахмелле мае. 

Пяяла ўшацкая бяседа. 

Як у п'янку, ўцягваешся ў Парыж  
Паступова, ахвотна, трывала.  

І пасля неатушанай смагай гарыш,  
І пахмелля ўспаміннага мала. 
 
Радасць раніцы словам парыўным  
Парыж 
Папярхнулася ад захаплення.  
З Бахусам чмур Амур  
П'юць вясёлы барыш,  
Сваякі ў недалёкім калене. 
 
І прызнацца сабе не асмелішся ты, 
Што з парыжскага алкаголю 
Ні ў мальбе, ні ў кляцьбе 
Да апошняй вярсты 
Болей выйсці не зможаш ніколі. 
 
АДЗЬЁ, ПАРЫЖ! 
 
Адзьё, Парыж! 
Бывай, Парыж. 
Наўрад яшчэ цябе пабачу. 
Табе ў вякі, 
А мне ў Вушачу. 
У кожнага свой шлях, 
Свой крыж. 
 
Яшчэ распаліць смутак мой  
Твая апошняя катрынка.  
Душы самотнае падтрымка  
Патрэбная душы самой. 
 
Успомняцца лычы глякоў  

І парыжанка, як з іконы,  
Што несла доўгія батоны,  
Нібы бярэмца смалякоў... 
 
P.S. 
ПАРЫЖСКАЕ ПАХМЕЛЛЕ 
 
Насцярожанасць настаўляе каўнер.  
Страх у турму ідзе без канвою.  
На стале бутэлька шампанскага,  
Як Апалінэр 
З забінтаванаю галавою... 
 
1992 
 
ВЫДЫХАЮЧЫ ПАРЫЖ 
 
МАЛАДЗІЧОК ВЕРШАЎ 
 
* 
Без лістоў, у ягадах рабіна, 
Як начны Парыж, 
Гарыць у снезе. 
Цыгана няма, а есць драбіна, 
Каб палезці ў неба, 
Аб начлезе 
Думаючы. 
Там і ў дождж шалёны 
Можна ўкрыцца зорнай бараною. 
Тут шаломы 
З яравой саломы 
Мог бы прызімак прымераць Ною.  

Далягляду хістка ад патопу,  
Што заліў Каляды з берагамі.  
Хоча — 
Аж тапырыцца рагамі —  
Бык завеі выкрасці Еўропу... 
 
ПАМІНАННЕ МІХАСЯ СТРАЛЬЦОВА 
 
Калісьці любілі мяне мерцвякі — 
Услед паўтараю за Апалінэрам. 
Іх цені яшчэ не зніцелі, які- 
я сніліся птушкамі досвітку шэрым- 
і, межы сумежыўшы ўсе, да ракі 
Ва ўрочышчы ценяў прыпалі з даверам. 
 
На мёртвай рацэ, дзе чаўнарыць Харон,  
Нікому хвалі яшчэ не ўсміхалі- 
ся, зоркі не спелі пулятымі грон- 
камі, дзе пажалі сярпамі жалю  
Вачніцы сон незямны, як загон,  
Звязаўшы снапы, пазямнелі амаль і- 
мі. 
 
Мглісты Міхась, як з сузор'я Стральца,  
Глядзеў на мяне з-пад нябёс Нотр-Дама.  
І я, як жывому, яму абяцаў  
адведаць забытыя сны нашы да ма- 
разоў, і паднесці напіцца з карца,  
З якога паіла крыніца, як мама... 

ВУШАЦКІ   СОН 
 
Я загадваў няраз, цот ці ліш  
Засталося мне ў долі ў прыполе.  
І прысніў я ў Вушачы Парыж.  
Заблудзіўся я ў ім, як у полі. 
 
І, як гэта заведзена ў сне, 
Я спазніўся, таму ж і не ўбачыў 
Нечага. 
І хацелася мне 
Перанесці, як хату, Вушачу ў 
Падсуседзі Парыжу, 
 
Каб вяз, 
Бацькаў вяз на палях Елісейскіх  
Зелянеўся на яблычны Спас,  
Як зямляк на азёрах усвейскіх. 
 
Каб у гіз,  
Разганяючы кроў,  
Паспытаўшы з гарода грыжанкі,  
На паўдзён заганялі кароў  
У шкляныя хлявы парыжанкі. 
 
І прачнуўся. 
Прыхмарваўся дзень, 
Як прытомлены думнік Радэна. 
І лавіла свой цень-круцень 
Над страхой у суседа антэна. 

ЗАПОМНІЛАСЯ 
 

Карласу Шэрману 

 
Гляджу на афішы, і забірае ахвота 
Забраць дадому, 
Каб прымацаваць на фіранцы 
Гэтае 
На фоне нацыянальнага сцяга 
Каляровае фота 
Найлепшае срачкі Францыі 
Тысяча дзевяцьсот дзевяноста першага года. 
 
ВЫХОДЗІЦЬ... 
 
Туга, як пад венікам мыш,  
Чакае тае хвіліны,  
Каб зноўку сасніўся Парыж  
Лятучы, як рой чмяліны. 
 
Каб вуліцу перайшла,  
Як рэчаньку, парыжанка,  
Пакуль набірае цяпла  
У хаце свая ляжанка. 
 
Хай пал прабяжыць наўздрыж,  
Нібы той цягнік з адхону... 
 
Выходзіць з мяне Парыж,  
Як градусы з самагону. 
 
199З 

СТАНЕ ВІФЛІЕМАМ СЭРЦА.. 
 
* 
Каля Гасподняй Дамавіны —  
Укленчыць і апасці ніц,  
Як ліст, 
Што адляцець павінны  
Пад блаславенне бліскавіц. 
 
Пліта халодная, як розум,  
Паразумеецца з душой.  
Спакой абдасць такім марозам,  
Што ў гэтым свеце ўспомніш той. 
 
Чый Бог адзін за ўсіх хварэе,  
Смяецца з нашых звадаў лёс.  
Бо ў старасці мы ўсе —  
Яўрэі, 
Як малады Ісус Хрыстос. 
 
* 
Ён ступаў па маладой зямлі, 
Выратоўца, босаю нагою. 
Дома доўга тлеюць вугалі, 
Домам пахне родны дым ізгою. 
 
Ён пакінуў босыя сляды 
На спякотных камянях і ў чыстых 
Душах. 
І дагэтуль цень худы  
К вечару расце.  
І пыл не выстыг. 

Каб людскому не згарэць галлю,  
З ласкі боскай  
Мусіць свет да скону  
Найсвятую ўсей зямлі  
Зямлю 
Уздымаць над прахам,  
Як ікону! 
 
СЦЯНА ПЛАЧУ 
 
Сцяна не адгароджвае.  
Яна 
Названа прышласцю 
Сцяною Плачу. 
Як покуць, 
Свету цэламу відна. 
Тут кожны думае: 
Свой сум растрачу 
І зробіцца нявіннаю віна. 
 
А за Сцяною ці чуваць Яму  
І наш нямотны плач,  
І наша гора. 
Трымаюць сцены хату і турму.  
Адзін Гасподзь —  
Надзейная апора  
Усяму, што ім задумана, ўсяму.  
Паразбурылі нашы храмы ўсе.  
І, мабыць, гэта перад развітаннем  
Слёз ціхіх хмары ветрам прынясе,  
І мы жывой Сцяною Плачу станем,  

Каб затупіцца даць аб нас касе. 
 
Стах страх. 
Маўчыць таемнасць, як сцяна.  
 
У небасхілу зацякла спіна... 
 
НАД ГАЛІЛЕЙСКІМ МОРАМ 
 
Затрапятаўся, быццам дабравесце,  
Над Галілейскім морам галубок.  
І ветру зажадалася прывесці  
З маруднай рыбай сеткі трапяткія.  
І ён бруёк блакітны павалок.  
І дол сухі 
Успомніў дотык кія. 
 
Лянотаю зялёнай пальма млее.  
Тут мусіў змаладзіцца свет стары.  
І стала хроснай маткай Галілея. 
І Капернаум чуе крок Хрыстовы.  
І не змаўкае Слова на Гары. 
 
Як наша каня,  
Просіць піць прастора. 
 
ЕРУСАЛІМ 

Міхаілу А.-Фарфелю 

 
Млечны Шлях, як радасны кілім,  
Любяць развінуць нябёсы поначы,  
Каб душа, йдучы ў Ерусалім,  

Не блудзіла ў цемры,  
Бога помнячы. 
 
Колеры світання й палыну,  
Колеры няспыннасці й нязменнасці  
Апранаюць міг у даўніну,  
Важаць час 
Празрыстымі бязменамі. 
 
Як на мулкіх зорах,  
Горад лёг 
На пагорках, дзе начуе раніца.  
Блізка лог, 
Дзе ўсіх збірацьме Бог  
Судным днём, 
Што ўсім апошнім станецца. 
 
А вядуць не ўсе дарогі ў Рым, 
У Ерусалім 
Ідуць нястомнікі. 
На магільніку, як дым, сівым, 
Скалянелі камяні-паломнікі. 
 
Тут да Бога блізка, як нідзе,  
Аж чуваць, 
Як Немінучасць дыхае.  
З Вока яснага сляза ўпадзе —  
Стане Віфліемам сэрца ціхае. 
 
* 
Страх свой не абтрасеш, як прах.  
Цяжка смерці зірнуць у вочы.  

На Галгофу далёкі шлях,  
Нечаканы,  
Як сон сірочы. 
 
У самім жа сабе згарыш, 
Сам наблізіш сваю катастрофу, 
Сам жа мусіш свой несці крыж, 
Узысці на сваю Галгофу. 
І праступяць у людзях, 
У тлях 
Цудадзейнасць, 
Вар'яцтва, 
Калецтва. 
 
Да Галгофы кароткі шлях —  
Даўжынёй на ўсё чалавецтва... 
 
* 
Прыгадваю гарыстыя Бычкі  
У горадзе, абраным Панам Богам.  
І кланяюся ранішнім дарогам,  
Што пабягуць дадому нацянькі,  
Дзе слова Быкава прапахла стогам,  
Дзе п'е паўдзён яшчэ ў ракі з рукі,  
Дзе цешацца разлогам скразнякі,  
Затокай вадзянік, мядзведзь мярлогам. 
 
Тут Еўфрасінні Полацкай чало 
Зайшло ў імглу, а з Полацка вяло 
Святло святое да Ерусаліма. 
Радзімы без апостала няма. 
Свой боль, свой сум, свой подых нездарма 

Апосталу даверыла Радзіма. 
 
ІЯРДАН 
 
Ад ценю дрэў зялёны Іярдан,  
Напоўнены нябеснаю лагодай,  
Цячэ ў душу Гасподняю гасподай,  
Пустэльнасці аперазаўшы стан. 
 
Густой вадой Хрысціцель Іаан  
Хрысціў Хрыста і леціў ахалодай  
Ад ценю дрэў зялены Іярдан,  
Напоўнены нябеснаю лагодай. 
 
Не пагасіўшы соль Хрыстовых ран,  
Імкнецца свет умыць і ўцерці згодай  
Ад ценю дрэў зялёны Іярдан  
Напоўнены нябеснаю лагодай. 
 
* 
Камяняр крута камень куе. 
У рашучым настроі зубіла, 
Быццам сіла, 
Што старасць згубіла, 
Зноў правы заявіла свае. 
Іскры прагнуць паветра глыток. 
Спёка 
Рот разяўляе шырока. 
Быццам выбіў ён словы прарока, 
Паважае сябе малаток. 
 
Апранае Ерусалім  

Камяняр 
Як закладнік знямогі. 
І ў канцы яго мулкай дарогі 
Замаўчыць 
Толькі камень над ім. 
 
 
 
СВЯТАРНАЕ СВЯТЛО 
 
ТРЫПУТНІК  
 
І 
Ерусалім — хаціна Саламона.  
Страха накрыта  
Сонечнай саломаю.  
Акропленае праведнасці лона 
Слязой, 
Як з мора Мёртвага,  
Саленаю. 
ІІ 
Ад ускоту аж да закоту 
Сонцу хапае сілы 
Трымаць спякоту 
І свой настрой прыўзняты, 
Як бы цыбатацене паўдзён ні рос. 
Ерусалімскія схілы, 
Як тыя непад'ярэмныя асляняты. 
І мроіцца ўяве нядрэмнае, 
Што на неаб'езджаным недзе 
У горад уедзе 
Ісус Хрыстос. 

ІІІ 
Раскрыжаваныя рукі,  
Нібы 
Разнятыя для палёту крылы.  
І голас архангельскае трубы  
З крыніцы смагі  
Нап'ецца сілы... 
 
І ўбачыш такое ў сабе самім,  
Што пабаішся пасвіць вачыма... 
 
Аднойчы ўвайшоўшы ў Ерусалім, 
Не зможаш 
Выйсці з Ерусаліма... 
 
МАНАСТЫР ЛАТРУН 
 
Тут сам сябе саромеецца крок. 
Халодных сцен халодная ахова. 
Пятнаццаць год маўчаць  
Далі зарок  
Манахі, 
Каб ачысцілася слова. 
 
З манахамі маўчаць  
Віна, бяда, 
Трывога ды гарластыя навіны.  
Гавораць моўчкі позіркі, хада.  
Кранае цішу ўсмех  
Ды ўсхліп нявінны. 
 
І толькі манастырскае віно  

Прыняць зарок не хоча  
Надта хмуры.  
Адно 
За ўсіх смялей шуміць яно,  
Вяшчуючы народзіны й хаўтуры... 
 
І ДАГЭТУЛЬ... 
 
Тут жыў рыбак Сімон. І камяні 
Як быццам і дагэтуль  
Пахнуць цінай.  
Было 
Чакалі сеткі глыбіні,  
Аблокамі навісшы над хацінай. 
 
І мора Галілейскае ўраджай 
Не выпускала з хвалістых засекаў, 
І рыбакі пачулі праз адчай: 
— Я вас зраблю лаўцамі чалавекаў... 
 
Назваў Сімона Пётрам Бог жывы,  
Каб збыўся каменем царквы Ягонай.  
І, гаспадар гарачай галавы,  
Апостал не спяшаўся  
Стаць іконай. 
 
Ён завагаўся, морам ідучы,  
І пеўнеў крык пачуў,  
Каб адрачыся. 
І ў вернасці да скону кленучыся,  
Ад брамы раю атрымаў ключы. 

ВЫХАД 
 

І праявіцца будзе час праяве, 
А цеста закісліць няма калі, 
І ўцёкам з рабства 
Сам Гасподзь спрыяе, 
І ў ценяў за плячыма хатулі. 
 

Дык на вадзе ўчыняй муку няволі,  
І цеста прэснае, як дні твае,  
Кладзі на плечы —  
Сонца агнявое 
Хай праснакі пячы не прыстае. 
 

І вёў Майсей... 
І пёк пясок, як прысак... 
Не скажуць ні дажджы, ні маразы:  
У праснакоў саленаваты прысмак  
Ад поту 
Ці ад радаснай слязы... 
 

* 
Чым Бог бліжэйшы да зямлі,  
Тым Ён нябеснейшы...  
І тут, відаць, 
Прывычна дзіва здзейсніўшы,  
Уборы, што з блакіту,  
Лёгка скіне  — і,  
Нябачны ўбачыцца  
Сляпым і жабракам.  
Як выдых, выйдзе  
З ветрасценнай скініі,  
За сынаў боль  
Даруючы цвікам... 
199З 

СЛОВА 
ПРА ПАХОД ІГАРАВЫ 
 
А ці не лепей, братове,  
пачаць у спрадвечным слове  
мужны спеў пра паход Ігара, 
Святаславава сына?  
І пачаць спеў гэты нашча  
па былях дня нашага,  
а не па надуме Баяна!  
Бо вешчы Баян, калі  
хацеў каго ўзнесці ў спеве,  
дык расцякаўся вавёркай па дрэве, 
шэрым ваўком па зямлі, 
шызым арлом пад аблокамі.  
Бо, казаў, памятаць собіла  
першых часін усобіцы.  
Тады выпускаў высока  
на чараду лябёдак дзесяць сокалаў, 
якую лябёдку даганялі, 
тая першая песню слала 
старому Яраславу, 
харобраму Мсціславу,  
што зарэзаў Радзедзю перад палкамі касожскімі.  
Раману слыннаму, 
Святаслававу сыну.  
Баян жа, братове, не дзесяць сокалаў  
выпускаў па чараду лябёдак высока,  
а свае ксты вешчыя 
клаў на струны жывыя, 
вечныя;  
яны ж самі ў далі  

славу князям ракаталі.  
Пачнём жа, братове, аповесць гэтую  
ад старога Уладзімера да нашага Ігара,  
што розум свой выверыў цвёрдасцю  
і вывастрыў мужнае сэрца гордасцю;  
і ратнага духу поўны,  
палкі харобрыя павёў 
на зямлю Палавецкую 
за зямлю Рускую.  
О Баяне, салавею старога часу!  
Якую б даў ты паходам акрасу,  
скачучы, салавею, па дрэве думкі высока, 
залятаючы думкаю пад аблокі,  
звіваючы абое сувоі славы нашага часу,  
блукаючы па сцяжыне Траяна 
цераз палі на горы.  
Так бы ва ўнука Велеса 
песня Ігару пелася:  
«Не бура занесла сокалаў 
цераз палі шырокія —  
чароды галак спуджана ўцякаюць 
да Дону вялікага».  
Ці так бы песню пачаў ты, 
вешчы Баяне, 
унуча Велесаў:  
«Коні ірзуць за Сулою,  
звініць слава ў Кіеве:  
трубяць трубы ў Новагорадзе,  
стаяць сцягі ў Пуціўлі!» 
Ігар чакае любага брата Ўсевалада.  
І сказаў яму буй тур Усевалад:  
«Адзін брат, адзін след,  

адзін светлы свет — 
ты, Ігару!  
Абодва мы — Святаслававічы!  
Сядлай, браце, 
сваіх борздкіх коней старанна,  
а мае дык гатовы, 
ля Курска раней асядланы.  
А куране мае — воіны бывалыя, 
пад трубамі спавіваныя, 
пад шаломамі ўзлюляныя, 
з канца дзіды ўскормленыя, 
шляхі ім вядомыя, 
яры ім знаёмыя, 
лукі ў іх напятыя, 
калчаны адчыненыя, 
шаблі навостраны чынна;  
ваўкамі шэрымі скачуць у полі самі,  
шукаючы шаны сабе, а князю — славы».  
Тады Ігар зірнуў  
на светлае сонца  
і ўбачыў усіх сваіх вояў, 
акрытых цемрай густою.  
І казаў тады Ігар 
да дружыны свае: 
«Братове і дружыне!  
Лепей пацятымі быць,  
чым паддацца палону;  
а ўссядзем, братове, 
на сваіх борздкіх коней  
ды пагляд данясём свой  
да сіняга Дону».  
Саступіў розум князеў жаданню, 

і засланіла знак накліканы 
ахвота дапасці да Дону вялікага.  
«Хачу,— кажа,— дзіду пераламіць 
на Палавецкім полі шалёным,  
з вамі, русічы, хачу сваю галаву злажыць 
альбо напіцца шаломам з Дону».  
Тады князь Ігар уступіў у залатое стрэмя  
і паехаў па чыстым полі.  
І заступіла шлях яму сонца сляпое;  
ноч разбудзіла птушак стогнамі навальніцы;  
свіст звярыны прачнуўся,  
дзіў паспеў прахапіцца —  
на вершаліне загадвае ўслухацца  
зямлі незнаёмай, як наракае, 
Волзе, 
Памор'ю, 
і Пасуллю, 
і Суражу, 
і Корсуню, 
і табе, ідале Тмутараканскі!  
І полаўцы дарогамі дзікімі 
пабеглі да Дону вялікага:  
крычаць калёсы ў поўначы недзе 
крыкам распуджаных лебедзяў.  
Воінаў Ігар вядзе да Дону. 
 
Пасуць ужо на дубах бяссонна 
птушкі бяду ягоную;  
ваўкі ў ярах страх навываюць,  
арлы клёкатам клічуць звяроў  
касцямі жывіцца; 
на шчыты чырвоныя брэшуць лісіцы. 

О Руская зямля! Ужо ты за пагоркам!  
Ноч гасне доўга. 
Святло разліла зараніца, 
імгла палі спавіла. 
Заснуў салаўіны шчокат, 
абудзіўся голас галак нямлявы. 
Русічы палі вялікія 
шчытамі чырвонымі перагарадзілі, 
шукаючы шаны сабе, 
а князю — славы. 
У пятніцу зрана 
патапталі яны палавецкія палкі паганыя  
і, па полі стрэламі рассыпанымі палавеючы,  
памкнулі красных дзевак палавецкіх, 
а з імі золата, 
і павалакі, 
і дарагія аксаміты. 
Акрываламі, 
і затуламі, 
і кажухамі  
яны ў ахвоту масцілі балоты  
і топістыя мясціны,  
гацілі палавецкімі ўборамі смела. 
Чырвоны сцяг, 
харугву белую, 
чырвоную грыўку, 
срэбную зброю — вою  
харобраму Святаслававічу! 
 
Дрэмле ў полі Алегава гняздо харобрае.  
Заляцела далёка! 

Не на крыўду было народжана 
ні сокалу, 
ні крэчату, 
ні табе, чорны воран, 
паганы полавец!  
Гзак бяжыць шэрым ваўком апрыклым,  
Канчак яму правіць след да Дону вялікага. 
 
* 
Другога дня вельмі рана 
вестку свету дае крывавы світанак: 
чорныя хмары з мора сунуцца соўма, 
хочуць акрыць чатыры сонцы, 
а ў іх б'юцца сінія маланкі. 
Быць грому вялікаму, быць ліху, 
ісці дажджу стрэламі з Дону вялікага! 
Тут дзідам пераламацца, 
тут шаблям павышчарбіцца ў запале 
аб шаломы палавецкія, 
на рацэ на Каяле, 
ля Дону вялікага! 
 
О Руская зямля! Ужо ты за пагоркам! 
 
Вятры, Стрыбогавы ўнукі старэнныя,  
веюць з мора стрэламі  
на харобрыя палкі Ігаравы.  
Зямля гудзе,  
рэкі мутна цякуць,  
пыл палі ахінае,  
сцягі гавораць:  

полаўцы ідуць ад Дону,  
і ад мора, 
І з усіх бакоў рускія палкі абступілі.  
Дзеці д'яблавы перагарадзілі палі галасамі,  
а харобрыя русічы — чырвонымі шчытамі. 
 
Яр туру Ўсеваладзе! 
Стаіш у віры бою, 
стрэламі пырскаеш ты на вояў, 
грыміш аб шаломы харалужнымі мечамі. 
Куды, тур, паскачаш, 
сваім залатым шаломам пасвечваючы,  
там ляжаць палавецкія галовы паганыя.  
Калёнымі шаблямі шаломы аварскія пашчапаныя  
ад цябе, яр туру Ўсеваладзе!  
Якая рана баліць, братове, 
таму, хто забыўся на шану і на багацце 
і ў Чарнігаве на стол залаты бацькаў,  
занядбаў сваёй жаданай краснай Глебаўны 
мілосць і ласку? 
 
* 
Былі вякі Траянавы, мінулі леты Яраслававы,  
былі паходы Алегавы, 
Алега Святаслававіча. 
Бо той Алег мечам каваў крамолу 
і стрэлы па зямлі сеяў. 
У залатое стрэмя ўступаў у горадзе Тмутаракані, 
звон гэты чуў сын Яраславаў 
вялікі Ўсевалад, а Ўладзімер 
закладваў вушы ў Чарнігаве кожнае ранне. 
Барыса ж Вячаслававіча на суд прывяла слава 

і на Каніну травы зялёнае акрывала паслала 
для вечнага начлегу 
харобраму маладому князю 
за крыўду Алега.  
Святаполк з той Каялы 
бацьку свайго прывёз у спакоі, 
люляючы між угорскімі інаходцамі, 
да Кіева да Сафіі святое.  
Тады пры Алегу Гарыслававічу  
засявалася ўсобіцамі і прарастала,  
занепадала спадчына Дажбогава ўнука,  
у княскіх крамолах караціўся век чалавечы.  
Тады па Рускай зямлі пераклікаліся рэдка ратаі,  
ды часта вораны граялі, 
трупы дзелячы між сабою,  
а галкі свае гаварылі звычна, 
хочучы паляцець на здабычу.  
Гэта было ў тыя раці і ў тыя паходы,  
а такой раці не чуваці!  
З ранняга рання да вечара,  
з вечара да світання  
ляцяць стрэлы калёныя,  
грымяць шаблі аб шаломы,  
трашчаць дзіды харалужныя 
у полі незнаёмым 
сярод зямлі Палавецкай.  
Чорная зямля пад капытамі засеяна была касцямі 
і паліта крывёю:  
яны ўзышлі на Рускай зямлі тугою. 
 
Што мне шуміць,  
што мне звініць — 



 379 

здалёку чуецца да світання?  
Ігар палкі заварочвае:  
бо любага брата Ўсевалада шкада яму.  
Біліся дзень, 
біліся другі: 
трэцяга дня апоўдні палі Ігаравы сцягі. 
Тут два браты разлучыліся на беразе быстрай 
Каялы; 
тут стала крывавага віна мала; 
тут пір дакончылі харобрыя русічы: 
сватоў напаілі набеглых, а самі палеглі 
за зямлю Рускую.  
Нікне трава ад жалю,  
а дрэва з тугою да зямлі схілілася.  
А ўжо ж, братове, невясёлая настала часіна,  
ужо сілу пустыня схавала.  
Устала крыўда ў войску Дажбогава ўнука,  
на зямлю Траянаву дзевай ступіла,  
усплёснула лебядзінымі крыламі 
на сінім моры ля Дону;  
спудзіла, ўсплёснуўшы, часіны сытыя.  
Усобіца войны князёў з паганымі супыніла,  
бо сказаў брат брату, не тоячыся: 
«Гэта мае, таксама мае і тое ўсе».  
І пачалі князі пра малое 
«гэта вялікае» мовіць,  
і каваць самім на сябе крамолу.  
А паганыя з усіх бакоў прыходзілі з перамогамі 
на зямлю Рускую. 
 
О, далёка сокал дапаў, птушак б'ючы,— да мора! 
А Ігарава харобрага палка ўваскрэсіць не можна! 

Па ім закрычала Карна, і Жля ў знямозе 
паскакала па Рускай зямлі, 
сеючы людзям гора з пякельнага рога, 
жанкі рускія ў горы заплакалі, прыгаворваючы: 
«Ужо нам сваіх любых ладаў 
ні ўяваю ўявіць, 
ні думаю здумаць, 
ні вачыма згледзець,  
а золата і срэбра і зусім не пакратаць».  
І застагнаў, братове, Кіеў тугою, 
а Чарнігаў напасцямі.  
Жальба па Рускай зямлі разлілася;  
смутак густа пацёк сярод зямлі Рускай.  
А князі на сябе самі крамолу кавалі,  
а паганыя самі, 
з перамогамі нарыскваючы на зямлю Рускую,  
з двара па белі даніну бралі. 
Бо тыя два харобрыя Святаслававічы, 
Ігар і Ўсевалад,  
ужо разбудзілі падступнасць звадамі,  
а яе прыспаў было бацька іхні, 
Святаслаў грозны вялікі Кіеўскі, 
грознасцю, каб заціхлі:  
прыбіў сваімі палкамі дужымі 
і мечамі харалужнымі,  
наступіў на зямлю Палавецкую,  
прытаптаў і яры, і пагоркі,  
узмуціў рэкі й азёры,  
высушыў балоты й патокі.  
А паганага Кабяка з лукі мора,  
ад жалезных вялікіх палкоў палавецкіх, 
як віхор, вырваў,—  

і паў Кабяк у горадзе Кіеве, 
ў грыдніцы Святаслававай.  
Тут немцы і венедзіцы,  
тут грэкі і маравы 
пяюць славу Святаславу, 
каюць князя Ігара,  
што набыці, а нямала патапіў на дне Каялы, 
ракі Палавецкай, 
рассыпаў золата рускае.  
Тут Ігар-князь перасеў з сядла залатога 
ў сядло нявольніцкае.  
І ад стогну засмуціліся ў гарадоў забаролы, 
а весялосць маркота забрала. 
 
* 
А Святаслаў мутны сон бачыў 
у Кіеве на горах.  
«У гэтую ноч звечара мяне апраналі,— гаворыць, 
чорным акрывалам 
на ложы цісавым;  
чарэпалі мне сіняе віно, 
змяшанае з горам; 
з пустых калчаноў паганцаў 
буйным жомчугам абсыпалі мяне 
і ласкаю суцяшалі.  
Ужо без князька дошкі 
ў маім залатаверхім цераме. 
Усю ноч звечара 
ля Плесеньска на балоні граялі вароны шэрыя  
і крылялі з-пад лесу да сіняга мора».  
І князю баяры сказаць схацелі:  
«Ужо твой розум запаланіла гора,  

бо гэта два сокалы зляцелі 
з прастолу бацькоўскага залатога  
здабыць Тмутараканя-горада  
альбо напіцца шаломам з Дону.  
Ужо сакалам паганых шаблі 
крылкі падсеклі без жалю,  
а саміх спуталі 
жалезнымі путамі».  
А цёмна было ў трэці дзень:  
два сонцы прыцьмелі,  
абодва барвяныя слупы пагаслі,  
і з імі два маладзікі ясныя  
цемраю завалакліся,  
і ў мора абнізіліся, 
і вялікую дзёрзкасць паганцам дазволілі. 
На рацэ на Каяле цемра над святлом сілу займела 
па Рускай зямлі распасцерліся полаўцы, 
быццам гайно гепардаў.  
Ужо на славу апала пагарда;  
ужо насела сіла на волю;  
ужо дзіў зямлю разбудзіў.  
А ўжо гоцкія красныя дзевы  
на беразе сіняга мора запелі,  
звонячы золатам рускім,  
часіну ўслаўляючы Бусаву,  
пялегваючы помсту за Шарукана.  
А ўжо нам, дружына, няма весялосці. 
 
Тады вялікі Святаслаў  
сказаў залатое слова, 
са слязамі змяшанае: 
«О сыноўча мае, Ігару і Ўсеваладзе!  

Рана вы пачалі зямлю Палавецкую 
мечамі цвяліць, 
а сабе славы шукаць.  
Ды не па чэсці адолець змаглі,  
не па чэсці кроў пралілі.  
Харобрыя вашыя сэрцы 
з цвярдога булата каваны 
і ў смеласці гартаваны.  
Што ж нарабілі вы з маёй срэбранай сівізною?  
А ўжо не бачу ўлады 
магутнага, 
ды багатага, 
ды мнагавоіннага  
брата майго Яраслава, 
з чарнігаўскімі асілкамі, 
з магутамі, 
і з татранамі, 
і з шальберамі, 
і з тапчакамі, 
і з равугамі, 
і з альберамі.  
Бо тыя без шчытоў, з нажом за халявай,  
палкі клікам перамагаюць,  
звонячы ў прадзедаўскую славу.  
Ды вы сказалі: «Памужэем самі:  
даўнюю славу сабе прысвоім,  
а наступную самі падзелім!»  
А ці не дзіва, братове, памаладзець старому?  
Калі сокал пер'е мяняе,  
высока птушак збівае:  
не дасць гляздо сваё ў крыўду.  
Ды зло найшло — князі мне не дапамагаюць:  

насталі часіны ганебныя. 
Пад шаблямі палавецкімі крычаць у Рымаве, 
а Ўладзімер пад ранамі.  
Туга і гора сыну Глебаву!»  
Вялікі княжа Ўсеваладзе! 
Ці ж і думкай табе здалеку прыляцець не змагчы 
бацькаў стол залаты паберагчы? 
Бо можаш ты вёсламі распырскаць Волгу, 
а Дон выліць шаломамі! 
Калі б быў ты тут, 
дык была б раба па нагаце, 
а раб па рэзані.  
Бо лацвей табе посуху страляці 
жывымі стрэламі  — 
адважнымі сынамі Глебавымі. 
 
Ты, буй Рурыча, і Давыдзе!  
Ці не вашых вояў слаўных 
залочаныя шаломы па крыві плавалі? 
Ці не ваша дружына харобрая 
рыкае, як туры, 
параненыя калёнымі шаблямі 
на полі незнаёмым?  
Дык уступіце ж, імасці, ў залатыя страмёны 
за крыўду дня нашага, 
за зямлю Рускую, 
за раны Ігара, 
буйнага Святаслававіча!  
Галіцкі Асмамысл Яраславе!  
Высока сядзіш як належыць 
на сваім з золата кутым прастоле,  
падпёр горы Угорскія доле 

сваімі палкамі жалезнымі,  
заступіўшы шлях каралю,  
зачыніўшы Дунаю вароты,  
цераз воблакі перакідваючы цяжары,  
суды радзячы да Дуная.  
Цякуць па землях грозьбы твае цяжкія,  
адчыняеш вароты Кіеву, 
страляеш з бацькоўскага залатога прастолу 
здалёку ў султанаў.  
Страляй жа, імасць, у Канчака,— 
кашчэя паганага, 
за зямлю Рускую, 
за раны Ігаравы, 
буйнага Святаслававіча! 
 
А ты, буй Рамане, і Мсціславе! 
Харобрая думка ўзносіць на подзвіг ваш розум. 
Ты крыляеш высока, ў адвазе грозны, 
сокалам раскашуешся на вятрах, 
хочучы птушку збіць у быстрым лбце. 
Бо ў вас жа панцыры жалезныя 
над шаломамі лацінскімі.  
Ад іх зямля задрыжэла, 
і краіны многія — 
Хінава, 
Літва, 
Яцвягі, 
Дзерамела,  
і полаўцы суліцы свае пасклалі, 
а галовы свае пасхілялі 
пад тыя харалужныя мечы знямела. 
А ўжо, княжа. 

Ігару сонца ўначэла ў святле, 
а дрэва не на дабро лісце скінула: 
па Росі і па Суле гарады падзялілі.  
А Ігараў харобры полк не ўваскрэсіць!  
Дон цябе, княжа, кліча  
і просіць князёў на падмогу.  
Ольгавічы, князі харобрыя, на раць паспелі... 
 
Інгвар, і Ўсевалад, 
і ўсе тры Мсціслававічы, 
сокалы шасцікрылыя гнязда не благога! 
Вам не кідала жэрабя перамога — 
самі параскрадалі ўладанні!  
Дзе ж вашыя залатыя шаломы 
і суліцы ляшскія 
і шчыты? 
Загарадзіце дзікаму полю вароты неаслабла  
сваімі вострымі стрэламі —  
за зямлю Рускую,  
за раны Ігаравы,  
буйнага Святаслававіча! 
 
* 
Ужо срэбрам цячы перастала 
Сула Пераяслаўлю і Дзвіна ўчарнела цячэ 
грозным тым палачанам 
пад клікам паганых.  
Толькі адзін Ізяслаў, сын Васількаў,  
сваімі мечамі вострымі быў у сіле 
пазваніць аб шаломы літоўскія.  
Прыбіў ён славу дзеда свайго Усяслава,  
а сам пад шчытамі чырвонымі 

на траве крывавай 
быў прыбіты літоўскімі мечамі 
і ўчуў голас вешчы: 
 «Дружыну тваю, княжа, 
птушкі крыламі ўбралі, 
а звяры кроў палізалі».  
Не было тут брата Брачыслава, 
ні другога — Ўсевалада.  
І адляцела яго душа жамчужная 
з харобрага цела 
праз залатое аплечча.  
Зажурыліся галасы,  
весялосць панікла,  
трубы трубяць гарадзенскія. 
 
Яраслававы ўсе ўнукі і Ўсяслававы! 
Абнізьце сцягі свае зрэджаныя, 
схавайце мечы свае вярэджаныя. 
Выпалі вы з дзедаўскай славы, як сокалы голыя. 
Бо вы сваімі крамоламі 
пачалі наводзіць паганых 
на зямлю Рускую, 
на Ўсяслававу нажыць.  
Вашыя ўсобіцы прывялі 
гвалт ад зямлі Палавецкай! 
 
На сёмым веку. Траяна 
кінуў жэрабя Усяслаў маўкліва 
на любую сваю абраную.  
Ды хітрасцю асядлаў коней рана  
і скочыў да горада Кіева  
і дакрануўся дзідаю 

да залатога прастола кіеўскага.  
Скочыў ад іх лютым зверам 
апоўначы з Белгорада,  
сінім воблакам ахінуўся.  
Паспытаў тры разы ён удачы,  
адчыніў вароты Ноўгарада,  
разбіў славу Яраславу,  
скокнуў ваўком хутка 
да Нямігі з Дудутак. 
 
На Нямізе галовы сцелюць снапамі,  
харалужнымі малоцяць цапамі,  
жыццё кладуць на таку злюцела,  
веюць душу ад цела.  
Нямігі крывавыя берагі 
не збожжам былі засеяны зноў — 
засеяны косцьмі рускіх сыноў.  
Усяслаў-князь людзям чыніў суды,  
радзіў князям гарады,  
а сам уночы ваўком рыскаў,  
з Кіева паспяваў да пеўняў да Тмутараканя, 
Хорсу вялікаму шлях перацінаў. 
Яму у Полацку пазвоняць ютрань рана 
ў званы ў святое Сафіі,  
а ён той звон чуе ў Кіеве.  
Хоць і вешчую меў душу ў дзёрзкім целе,  
ды часта ад бедаў цярпеў ён.  
Яму вешчы Баян 
прымаўку мудрую даўно склаў: 
«Ні хітраму, 
ні спрытнаму, 
ні чарадзею дасціпнаму 

суда боскага не мінуць». 
 
О, стагнаць Рускай зямлі,  
ўспамінаючы часіны мінулыя 
і першых князёў! 
 Таго старога Ўладзімера  
нельга было прыкуць да гораў Кіеўскіх:  
цяпер жа сталі сцягі Рурыкавы, 
а другія  —  Давыдавы,  
ды ў розныя бакі палошчуцца ў іх палотнішчы.  
І дзіды пяюць па-рознаму. 
 
* 
На Дунаі чуцен голас Яраслаўны,  
самотнай чайкаю кігіча рана:  
«Палячу,— кажа,— чайкаю па Дунаю,  
абмачу белшаўковы рукаў у Каяле,  
абатру князю крывавыя яго раны  
на целе яго крамяным». 
 
Яраслаўна рана плача 
ў Пуціўлі па забароле, прыгаворваючы:  
«О ветру, вятрыла!  
Чаму, валадару, вееш проці?  
Чаму імкнеш палавецкія стрэлы згубныя 
на сваіх лёгкіх крылах 
на воінаў майго любага?  
Ці ж табе пад аблокамі не стала прасторы, 
караблі люляючы на сінім моры?  
Чаму, валадару, весялосць маю 
па кавылю развеяў?»  
Яраслаўна рана плача 

ў Пуціўлі на забароле, прыгаворваючы:  
«О Днепра Славуцічу!  
Ты прабіў каменныя горы 
праз зямлю Палавецкую.  
Ты люляў на сабе насады Святаслававы 
да Кабяковага стану.  
Дык прылюляй, валадару, да мяне мой лёс,  
каб не слала я да яго слёз 
на мора рана». 
 
Яраслаўна рана плача 
ў Пуціўлі на забароле, прыгаворваючы:  
«Светлае і трысветлае сонца!  
Усім ты цёплае і яснае: 
чаму, валадару, паслала свае гарачыя промні 
на воінаў любага?  
У полі бязводным спёкай ім лукі сцягнула, 
бядою ім калчаны затнула?»  
Пырснула мора апаўночы,  
хмары ад смерчаў стогнуць.  
Ігару-князю Бог шлях кажа 
з зямлі Палавецкай 
у зямлю Рускую, 
да бацькавага залатога прастола.  
Пагаслі вечарніцы.  
Ігар спіць,  
Ігару рупіць,  
Ігар думкаю поле мерае 
ад вялікага Дону да малога Данца.  
Свіснуў Аўлур апаўночы на каня за ракою ледзь:  
князю загадаў разумець:  
князю Ігару не быць у палоне!  

Гукнула,  
грукнула зямля,  
зашумела трава,  
палавецкія вежы рухацца сталі.  
А Ігар-князь паскакаў 
у чарот гарнастаем, 
на ваду белым гогалем.  
На борздкага каня ўскочыў  
і саскочыў з яго ваўком шэрым.  
І пабег да лукі Данца,  
і паляцеў сокалам пад аблокамі,  
б'ючы гусей і лебедзяў 
на сняданне, 
і абед, 
і вячэру.  
Калі Ігар сокалам паляцеў,  
тады Аўлур ваўком пабег,  
трусячы сцюдзёную расу сабою,  
бо загналі сваіх борздкіх коней абое. 
 
Данец кажа: 
«Княжа Ігару! 
Не мала табе велічы, 
а Канчаку нелюбі, 
а Рускай зямлі весялосці». 
Ігар кажа: 
«О Донча! 
Не мала табе велічы, 
што князя люляў на хвалях, 
слаў яму траву зялёную  
на берагах срэбных,  
апранаў яго цёплымі туманамі 

пад засенню зялёнага дрэва;  
ты сцярог яго гогалем на вадзе, 
чайкамі на бруях, 
чэрнядзямі на вятрах».  
Не такая яна, кажа, рака Стугна:  
скупую брую маючы,  
паглынуўшы чужыя ручаі і патокі,  
шырэйшаю ў вусці стала  
і юнака князя Расціслава схавала  
на дне ля цёмнага берага.  
Плача Расціславава маці 
па маладым сыне.  
Ад жалобы кветкі абнылі  
і дрэва з тугою да зямлі схілілася. 
 
А не сарокі затраскаталі —  
следам Ігаравым Гзак з Канчаком едуць.  
Тады не граялі вораны,  
галкі знямелі,  
сарокі не траскаталі,  
толькі поўзалі змеі.  
Дзятлы стукам шлях да ракі кажуць,  
салаўі вясёлымі песнямі  
світанне вітаюць. 
Кажа Гзак Канчаку: 
«Калі сокал да гнязда ляціць, 
расстраляем саколіча 
стрэламі сваімі залочанымі».  
Кажа Канчак да Гзы:  
«Калі сокал да гнязда ляціць,  
дык сакалца апутаем 
краснаю дзеўкаю». 

І сказаў Гзак Канчаку:  
«Калі яго апутаем краснаю дзеўкаю,  
ні сакалятка ў нас,  
ні краснай дзеўкі не стане  
і пачнуць нас птушкі біць  
у Палавецкім стане». 
 
Сказалі Баян і Хадына, 
Святаслававы песнятворцы  
старых часін Яраслава,  
Алега — князя ўлюбёнцы: 
«Цяжка галаве без плячэй, 
важка целу без галавы» — 
Рускай зямлі без Ігара. 
 
* 
Сонца свеціцца на нябёсах —  
Ігар-князь у Рускай зямлі;  
дзеўкі пяюць на Дунаі —  
галасы ўюцца цераз мора да Кіева.  
Ігар едзе па Барычаву 
да святой багародзіцы Пірагошчай.  
Рады сёлы, гарады вясёлы.  
Пяяўшы славу князям старым,  
потым пяяць і маладым. 
 
Слава Ігару Святаслававічу, 
буй туру Ўсеваладу, 
Уладзіміру Ігаравічу!  
Будзьце ў здароўі, князі і дружына,  
баронячы хрысціян 

ад паганай чужыны!  
Князям слава і дружыне! 
Амін! 

ВЕРШЫ  

ПАЛЫНОВЫЯ САНЕТЫ 
 
* 
Усё жыццё, як дзень адзін, прайшло.  
Усё, што мучыла і хвалявала,  
Перагарэла, ўціхлася трывала.  
З цямніцы цені выйшлі на святло.  
Таіць свой позірк перастала зло.  
Змяя спакусы прыхавала джала,  
Старацца лёсу засталося мала,  
І паскупела ў шчодрасці кубло. 
 
Спагады палахлівыя галіны  
Дрыжаць і ахінаюць цішыню,  
Даўно паразумеліся правіны.  
Смялее страх, як цёмнае пытанне,  
Ды падстаўляе радасць даланю  
Пад лівень сонечны на развітанне. 
 
* 
Магіла — прагавітае вакно,  
З якога цемра з крыўдай пазірае.  
І раіць адпачыць зямля сырая,  
Дзе жаль намацвае ў прадонні дно.  
Каго прымаць, магіле ўсё адно.  
Яна — як сенцы ціхай хаты з краю,  
Дзе свой адчай надзея дакарае,  
Спавітая ў нябеснае радно. 
 
Пакуль дарэмна даганяеш дні,  
Самотная цябе чакае й цяміць, 
Што немагчыма абмінуць яе,  

Што сэнс жывы ў халоднай глыбіні,  
Што над грудком нямым сівее памяць,  
Што кожнаму свайго вакна стае. 
 
* 
Руіны — напаміны даўніны,  
З якой даўнеем яваю і снамі.  
Руіны нас былых заўсёды з намі  
Маўчаць, аглухлыя ад гаманы.  
Мы і ў гурме забытыя, адны  
Руінімся згарбела курганамі.  
Начэюць нашы мроі груганамі,  
Што прыляцелі з золкай стараны. 
 
У крылаў забыцця хапае прагі,  
У крылаў памяці слабее ўзмах.  
Сябе ахвотна паўтараюць сагі.  
Віною прысягае грэх нявінны.  
Старэюць, гледзячы на новы гмах,  
За вечнасць маладзейшыя руіны. 
 
* 
Не ад самоты пасівеў палын, 
Яго сівое полымя спаліла. 
Гаркоты неразведзеная сіла 
Настоіць сум завоблачных далін. 
Вяртае палыновы пах з чужын 
На сцежку, што сляды хадзіць вучыла, 
Дзе вербіна нагнулася пахіла, 
Каб цень паслаць знямозе на спачын. 
 
Сівеюць валуны і завірухі,  

Сівеюць Млечны і нявечны шлях.  
Сівыя крушні крушацца ад скрухі.  
Міжволі далячынь гарчыць пакорай.  
Абнашчаны ўсяго зямнога прах  
Галінкай палыноваю бадзёрай. 
 
* 
Вярнуць у незабытае сябе,  
Забыцца на трымценне, на пакуты. 
Пазнаць нанова кожны гук пачуты. 
І быць абдзеленым на той дзяльбе, 
Дзе доля дзеліць зерне на сяўбе. 
Глынуць саманадзеянай атруты, 
Так захмялець, каб траўнем здаўся люты, 
І недавер даверыць варажбе. 
 
Але вяртанне кпіць з сябе самога.  
Чаканне зачакалася дарма.  
Сустрэць блуканца выбегла дарога,  
Ды заблудзіла ў сне за небасхілам.  
І ты адчуеш, што цябе няма  
Там, дзе туман астыў салодкім пылам. 
 
* 
Як гэты свет, як і сябе, хутчэй  
Прыдумаў кожны сам свае каханне,  
Адчуўшы шэпту цёмнае дыханне,  
Бяссонніцу спакушаных вачэй.  
Страх замятаецца завеяй вей,  
Грахі замольвае замілаванне.  
Бяжыць, сябе не помнячы, спатканне,  
І нецярпенне цвеліць салавей, 

У пагасціны запрашаюць высі 
І кожны жарсць, як у далонях жар, 
Нясе, не баючыся апячыся, 
Сябе растрачваючы без астатку. 
Урэшце тужыць сцюжа, чахне сквар. 
І можна зноў ашуквацца. Спачатку. 
 
* 
І на зямлю, і ў сціхлую душу  
Прыходзяць халады гаспадарамі  
Пацешыцца халоднымі дарамі,  
Перахапіць дыханне скавышу.  
Плач завірухі ў цішыні ўвушшу  
Не моўкне роспачнымі вечарамі.  
Азябшы, рэха крадзецца дварамі  
Пакрыўдзіцца сабе, як спарышу, 
 
Цяплей спяшацца думкам на радзіму.  
Смялей на белы свет глядзець імгле. 
Падперці неба не цярпіцца дыму.  
І святы йдуць марознаю хадою.  
І трызніць лугам сена на стале.  
І пахне снег багатай Калядою. 
 
* 
Ікона ў хаце мела кут святы, 
Была заступніцай і гаспадыняй. 
Як выступаў зімой на сценах іней, 
Кунежыла дыханнем мілаты. 
Ад першай да апошняе вярсты 
Вяла душу далінай і пустыняй. 

Над дамавінай —  ненажэрнай скрыняй 
Нябачна зводзіла малітве ксты, 
 
І давялося адхіснуцца ценю.  
Імгненне, што дазволена было  
Убачыцца нясквапнаму натхненню,  
Адбілася, нібы на плашчаніцы.  
І глянула нястомнае святло,  
Каб летуценне выбіваць з пляніцы. 
 
* 
Сказаць мне слоў апошніх не змагла.  
Я не пачуў, што гаварылі вочы.  
А ў мамы позірк быў такі сірочы.  
І шыбы сталі з матавага шкла.  
І хату ўсю завалакла імгла.  
І толькі чуўся ў садзе гвалт сарочы.  
Прыйшлі, як і суседкі, тыя ночы,  
З якімі доўга гутарку вяла. 
 
Была хвароба прыжывалкай ціхай, 
А не было каму падаць вады. 
Быў вецер злы, агонь у печы з пыхай. 
Смялела немач, немата панела, 
Як некалі сустрэнемся, тады 
Перапытаю, што сказаць хацела. 
 
* 
Прыходзіла Вялічка на сяло 
З чырвоным яйкам, з белатварым сырам, 
І сцежку, паднядзеленую жвірам,  
Світанне лугам за руку вяло.  

Іграла сонца, ажывала тло,  
Свянцонка пахла злагадаю, змірам.  
І ўсім малечым вачанятам шчырым  
Прысмакаў досыць на стале было. 
 
Расло святло, надзея ўваскрасала.  
З душы ўцякалі недавер і змрок.  
І песняў валачобнікам хапала.  
І сніўся падарожжу сон далёкі.  
І адвячорак позніўся знарок.  
Ішлі па небе продкі, як аблокі. 
 
* 
Стаў весялейшы і святлейшы хлеў -- 
Лысоня ацялілася. Як свята,  
Падзею гэту святкавала хата.  
Малодзіва гарачы снег бялеў.  
Мароз і той змяніў на літасць гнеў. 
Спяшала хлеб у печ садзіць лапата. 
Бычок на свет глядзеў дзівакавата,  
Ці з радасці, ці з роспачы мычэў. 
 
І доўга ўсмешкі ўсцешныя не гаслі.  
Чакала кошка Найда малака.  
Вячэралі смачнейшым сенам яслі.  
Цыбуля плакала асірацела.  
Турботаў гаманкая талака  
З гаспадарамі разам маладзела. 
 
* 
Радня  —  працяг твайго зямнога дня. 
Маліся, каб не скора вечарэла,  

Каб адзіноту крэўнасцю сагрэла,  
Каб ля цябе не зябла дабрыня,  
Ваўком завые злосці ваўчаня,  
Зірне чужая зайздрасць анямела.  
Каб дрэва радаводнае шумела,  
Таіць карэнне мусіць глыбіня. 
Рыдлёўка далакопава ў знямозе  
Жвір сыпле раўнадушнай даланёй  
На сон, што йдзе па незямной дарозе.  
Трывожна кожнай верачы прыкмеце,  
Расстаўшыся з апошняю раднёй,  
Адчуеш, як сцюдзёна ў гэтым свеце. 
 
* 
Паэзія — хвароба ўсіх вякоў.  
Паэзія — служанка й каралева.  
Лірычных слёз рашучая залева  
Астудзіць стому босых ступакоў.  
Сцяжыны ўмуражэлыя радкоў  
Бягуць пад засень ранішняга дрэва,  
Дзе яблык падала Адаму Ева,  
Дзе спяць сляды Пегасавых падкоў. 
 
Што з вулічнай звязаўся, як вяльможа,  
Паэт сябе й паэзію кляне,  
Ды слабіну сваю не пераможа.  
Ад славы камянеюць вершаробы,  
Зірні наўкол — валун пры валуне.  
Жыццё ад смутку гіне без хваробы. 
 
 
* 

І зразумееш на чужых вятрах,  
Што толькі дома ты і быў адзіны.  
Цяпер, як гук забытае лаціны,  
Наводзіш на сябе самога страх.  
Жывеш ужо ні дома, ні ў гасцях,  
Узгадваючы родныя мясціны,  
Адкуль прыходзяць чорныя вясціны.  
Там засяляюць могілкі прасцяг. 
 
Пра ўсё, што мелася ў жыцці адбыцца,  
Лёс напісаў калісьці на пяску.  
Даўно пісьмёны змыла навальніца.  
Адзін туды зрабіўся шлях кароткі,  
Дзе на спачын прылёгшы неўзнаку,  
Цябе цярплівыя чакаюць продкі. 
 
* 
І ўсе былі табой і не табой.  
Адна ты разумела адмыслова,  
Што цяжка паўтарыцца слова ў слова  
І нельга цень свой засланіць сабой.  
Я чуў твой голас цёмнаю парой,  
Я сустракаў твой позірк выпадкова.  
І ў кожнай не табе абавязкова  
Шукаў не абяцаны мне спакой. 
 
Мне б толькі ў поўні выпытаць сакрэты.  
Мне б ведаць, што мой сон не існаваў,  
Не верыць, што чакаеш не мяне ты,  
Пакуль марудна ліставей гартаю.  
Цябе, што сам сабе наканаваў,  
Ужо, напэўна, так і не спаткаю. 

* 
Жыццё пылінку вечнасці сваёй  
Пазычыць пад настрой, але адразу  
Цярпець прымусіць крыўду і абразу,  
Вярнуць пазыку хочучы з ліхвой,  
Хвароба ходзіць лекаркай глухой,  
Пра што ні запытай, не дасць адказу.  
І ў злой залеве не знайшоўшы лазу,  
Стаяцьмеш пад дзюраваю страхой. 
 
Пакора працавітая, нямая  
Спяшаецца ў гасподу небыцця.  
У доўг зямля жывое ўсе трымае.  
Трасецца над адсоткамі мяняла.  
Нябожчыка хаваюць ад жыцця,  
Каб больш яно свой доўг не спаганяла. 
 
* 
Звінеў, як посуд, местачковы люд, 
Хто йшоў, хто бег, нібы ўхапіўшы жару. 
Мястэчка не бывае без базару, 
Дзе клопат счэша ўсім бакі, як склюд, 
І прадаваўся тут і цуд і ўпуд. 
Хапала воку рознага тавару. 
Вяртаўся адзінец дадому ўпару.  
І на фунты шчадрэў скупечы пуд. 
 
Як снег, рублі навенькія хрумсцелі. 
Нясмела пазяхалі медзякі. 
Як морква-каратэлька, карацелі 
Дні ў маладзіц, якія прадавалі 

Усмешкі лета з лёгкае рукі 
І цяжка безбацькоўцаў гадавалі. 
 
* 
Былі сярпы вясёлыя ў жніва.  
Як Млечны Шлях, іржысцілася ніва.  
І туманоў старых начное сніва  
Разгадвалася раніцай знава.  
Хацела быць зялёнаю трава.  
А быльнягова ўжо сівела грыва.  
І перапёлку слухала раўніва  
Жняя жыгучая, што крапіва. 
 
Усмак нагасцяваўшыся ў прылецці,  
Далёкае ад страт зямных і звад  
Глядзела неба, як жыруюць клеці. 
Сноп, жніўнай песняю падперазаны,  
І пузацеў, і вусацеў, як сват,  
Ад рупатлівай ласкі і пашаны. 
 
* 
На згадку палыновы свой санет,  
Унучка Дамінічка дарагая,  
Пішу табе. І ўсмешка дагарае,  
І карацее сцежка ў гэты свет.  
Пачаў баяцца сноў і ўсіх прыкмет,  
Пакуль цікуе самая благая.  
Хай дамавік твой страх аберагае,  
Каб воўк не наступіў табе на след. 
 
Мне маладзіць душу твой выгук: дзедзя! 
За шчырасцю старэць няма калі. 

Бо старасць пешкі йдзе, а клопат едзе. 
Цяжэе за спіной з гадамі клунак. 
Ды затрымацца трэба на зямлі, 
Калі паслала неба падарунак. 
 
* 
А мне й датэтуль кожнаю зімой  
Чуваць ахрыплы голас крыгалому.  
Бо ён не хоча даручыць нікому  
Вясціну, што настрой сагрэе мой.  
Трашчыць сарока п'янаю кумой.  
Праталінам таіць няўзмогу стому.  
Сцяжынка сохне з гора, збегшы з дому,  
Бяжыць і дзівіцца сабе самой. 
 
Як хмары, крыгі крышацца сцюдзёна,  
Як буталь, б'ецца крумкачовы крум.  
У пеўня чуб, нібыта ў маладзёна. 
Хутчэй разводдзю хочацца разліцца,  
Плячмі здранцвелымі варушыць рум.  
Рака зіму трывае, як капліца. 
 
* 
У прыцемкаў настрой паволі чах.  
Свой плач згубіла за лугамі каня.  
Бянтэжылася першае спатканне  
Ў гародаў местачковых на вачах.  
У стрыманым алешніку ў карчах  
Ныў салавей, што позніцца змярканне.  
Туман падаўся ў даўняе блуканне.  
І смела чырванеў юначы страх. 

Не ведалі, куды ім дзецца, рукі. 
І вусны сіверылі, як ралля. 
І сэрца прыглушыць не ўмела грукі. 
А ўсе здавалася, што цемры мала. 
Халоднае між голага галля 
На ростанях расстанне сумавала. 
 
* 
Сарачыны —  моўчкі сорак дзён 
Над аселішчам душа блукала, 
І гукала родных, і шукала, 
Ці застаўся дзе ад працы плён. 
Каня гэтак ліху наўздагон 
Над гняздом прастуджаным канала. 
Гэта ўсе на небе дасканала,  
На зямлі адметны толькі скон. 
 
Сорак птушак з выраю вясною  
Будзе прылятаць на Саракі.  
І душа з крылатай гаманою,  
Можа, вернецца на пагасціны.  
А пакуль што болей не з рукі  
Поўніць жалем даўнія мясціны. 
 
* 
І ад сябе паціху адстаю, 
Памалу смешным сам сабе раблюся. 
Ды ад скаромнай подумкі ў спакусе 
Яшчэ, як дол настылы, адтаю. 
Мне маладую не дагнаць рую. 
З самім сабой сагнацца не бяруся, 
І з зайздрасцю пулятай не ў хаўрусе 

Таймую неразборлівасць сваю. 
 
Я адстаю, як адстае гадзіннік. 
Мне цяжка быць самім сабой, былым. 
Мой новы страх дрыжыць, як той асіннік. 
Жарсць сватае маю світанак шэры. 
Я ўжо цяпер, як беспрытульны дым, 
Перад якім пазачынялі дзверы. 
 
* 
Мне сумна, як самотнаму ваўку.  
Распальваю камін. З агнём жартую.  
І незабытна ўспамінаю тую,  
Што не збылася на маім вяку.  
Дзівосы толькі сняцца дзіваку.  
Ён носіць торбу выгады пустую.  
І сам сябе ратунак не ўратуе.  
І трэба роўна йсці ў труну цвіку. 
 
Падміргвае, як змоўца, таямніча  
Агонь, пакліканы з былых вякоў.  
І кліча й кліча слічнае аблічча  
З тых дзён, што ўжо не вернуцца ніколі.  
У смутка не бывае двайнікоў.  
Самотніку не вырвацца з няволі. 
 
* 
Палае жарсцю стрыманай агмень.  
Маўчыць лянота, ўцёкшы ад знямогі.  
У шыбу б'ецца маладзік двухрогі,  
Ён хоча свой сагрэць халодны цень.  
Вітае цемру першую пламень,  

Яна прысела ля агню з дарогі.  
Ахвотна абабіўшы ўсе парогі,  
Субожыўся і замаўкае дзень. 
 
Спачыць каля бацькоўскага агменю  
Душа аднойчы хоча як нідзе,  
Удзячная свячэнню й прызначэнню.  
І хата — маладая маладзіца,  
За пазухай агмень схаваўшы, йдзе  
За небасхіл спакою пакланіцца. 
 
* 
А тут набытае пакінем тут.  
Там давядзецца ўсе пачаць нанова.  
А ці спатрэбіцца там нават слова,  
Каб абжываць незразумелы кут.  
Глухога бытавання марны хлуд  
Рос палынова, ціснуў валунова.  
А там, відаць, няўлоўная выснова  
Цяжэй гнясціме воблакам пакут. 
 
Таму туды раней за нас матулі  
Ідуць, каб зноў вучыць сваіх малых,  
Каб там на іх нядобра не зірнулі.  
Мы там прыдбаем звычкі незямныя,  
Набудзем іншы зрок ды іншы слых,  
Сябе забудзем, а душа заные. 
 
* 
Бацькоўскі стол у хаце гаспадар.  
Сям'ю гуртуе ды гасцей частуе.  
І, наліваючы сыту густую,  

Салодзіць хмель, як шчодры вінадар.  
Свой у святкоў і ў будняў каляндар,  
І стол спагадай гонар іх ратуе. 
Калі няўедна голад залютуе,  
Аплаткай поўня ляжа на алтар. 
 
Алтар стала, настольнікам засланы,  
У хаце, як у стомленай царкве,  
Прыручаны набожна да пашаны.  
Сядзіць тут, галаву падпёршы, доля,  
І столь, як неба, над сталом плыве,  
Пакуль галосіць і пяе застолле. 
 
* 
Зазелянелі даўнія лугі. 
Конь засмяяўся смехам непадкутым. 
Шлях развінуўся разарваным путам. 
І араллёй паснедалі плугі. 
Рака свае пазнала берагі. 
Дуб ацалелы высіцца магутам. 
Нядоўга йскрынцы рахавацца з трутам. 
Марнее даль ад смагі і смугі. 
 
Усё, што запавешчана вякамі,  
Чакае спадкаемцу, каб яму  
Зрабіліся чужынцы сваякамі  
І крэўнікі халодна ачужэлі.  
Сноп на таку не дзякуе вязьму.  
Зярнятку цёпла ў спадчыннай пасцелі. 
 
 
* 

У блізкім небе спавядаўся дым.  
Гады, як недасушаныя дровы,  
Гарэлі, каб мякчэў мароз суровы  
І грэўся лёс пры вогнішчы рудым.  
Мароз адно свой гонар цешыў тым,  
Што зводзіліся цэлыя дубровы,  
Каб чым было чарніць завеям бровы,  
Раіцца іскрам — пчолам залатым. 
 
Пусцеюць і дрывотні, і павеці,  
Гамонку лісця ўспамінаюць пні.  
Сцюдзена ў хаце дзён, і зябка ў свеце.  
І мулка ў берагах прысталай плыні,  
І ўсё душа чакае цеплыні.  
І прысак, як сумёт, паціху стыне. 
 
* 
І яблыкамі б'е паклоны сад.  
Сад у гадах і з радасцю ратая  
Скупой зямлі яе дары вяртае,  
Кунегай зорак поўнячы пагляд.  
Сад, як сям'я, дзе не бывае звад,  
І толькі згода, шчырасцю святая,  
Над душамі зялёнымі світае.  
І на куце спакой сядзіць, як сват. 
 
Сад, кшчоны скразнякамі й перунамі,  
У лес, дзе ўся паганская радня,  
Вяртаецца і снамі, і лістамі,  
Што ўсім чытае яблынька лясная.  
А ўночы вышыня, як птушаня,  
На далані у саду засынае. 

* 
Да роднага парога на паклон  
Ідуць усе дарогі і сцяжыны,  
Яны хутчэй спяшаюцца з чужыны,  
Як у спякоту статак на паўдзён.  
На ім добраславенне і заклён,  
На ім сякеры след і след птушыны,  
Цень ад даёнкі і ад дамавіны.  
Яго пераступае звон і сон. 
 
Не абмінае навіна благая —  
Нібы нясе ў прыгоршчах вугалі. 
Яму высокі ганак прысягае.  
Сябе шукае згубленае ўчора.  
І плечы разагнуць няма калі.  
Парог згарбеў ад радасці і гора. 
 
* 
Усе жыццё — туга па тым жыцці, 
Якое пачыналася з калыскі, 
Дзе космас быў, як курасаднік, блізкі, 
Дзе льга было адказ на ўсё знайсці. 
І на куце сядзелася куцці. 
І смачна елася крупеня з міскі. 
І цёплы дотык туманковай пыскі  
Ішоў услед за ценем па лісці. 
 
Смех недагнаных дзен гучыць далёка,  
Як шаргунок вясельны пад дугой.  
І першую слязу не помніць вока.  
Адгадцы хочацца здзівіць загадку.  

Жыццё з жыццём мяняецца тугой.  
Душа чакае ўсё пачаць спачатку. 
 
* 
Як цёплы дождж ідзе па ярыне,  
Тады здаецца, што хмурынкай стала  
І мае ў небе клопату нямала,  
Прыслужваючы маладой вясне.  
Калі імга лашчыны ахіне,  
Здаецца, стала раніцай і дбала  
Зноў завіхаецца, як і бывала,  
Пакуль Купалка дрэмле ў баразне. 
 
І не хапае голасу зязюлі, 
І не хапае коласу святла. 
І вушы слова добрага не чулі. 
Прыгаслі вочы, як і дні, таксама. 
І гэты свет у спадчыну дала 
І закацілася, як сонца, мама. 
 
1998 

ШЧЫМЛІВЫЯ РАМАНСЫ 
 
* 
Як страшна мне не ўбачыць тыя вочы,  
Ў якіх плывуць хмурынкі даўніх дзён.  
І сорам Ваш жаночы і дзявочы  
Разгубленасць маю бярэ ў палон. 
 
Сябе, як той агонь патухлы, грэю,  
Лаўлю з трывогай кожны сумны ўздых,  
Ці ў водмаладзь іду, а ці старэю,  
Што хочацца абдымкаў маладых. 
 
Мне Вашага паўслова дастаткова,  
Каб я згубіў развагу і спакой.  
І галава мая ў пятлю гатова,  
Развязаную Вашаю рукой. 
 
Свой лёс цяпер нялёгка перайначыць.  
Я хоць надзею кволую тулю.  
Дазвольце слухаць Вас, дазвольце бачыць,  
Дазвольце не спяшацца — у пятлю! 
 
* 
Прашу спагады ў Вашае рукі.  
Вяселле мы згуляем баравое.  
Заручаць нас у небе жаўрукі  
І шлюбны ложак нам засцеляць хвоі. 
 
Дагоніць рэха нашу цішыню.  
І чуткі не абразяць нашу згоду.  
І закалышуць хмары вышыню.  

Самота ўспомніць даўнюю лагоду. 
 
І цені пераблытаюць сябе.  
Сны стануць крозамі, а крозы снамі.  
Пачну наіўна верыць варажбе.  
Забудуся на ўсе на свеце з Вамі. 
 
Хачу напіцца з радаснай ракі,  
Удачу запрасіць хутчэй у госці.  
Прашу пакорна Вашае рукі,  
Каб не адбіўся я ад рук мілосці! 
 
* 
Я ёсць таму, што Вы былі са мной,  
Што ў думках Вас я называў сваёю.  
Я ціха сам дамовіўся з маной  
Спрыяць майму шалёнаму настрою. 
 
Ды я да праўды знелюбеў мане,  
Яна Вам змоўцу выдала з ахвотай.  
Без Вас мяне няма, няма мяне,  
Апаленага Вашаю пяшчотай. 
 
Вы распалілі вогнішча ўва мне.  
Яно гарыць, і я ў ім дагараю.  
Няўжо ў траецкім ці ў грамнічным сне  
Стаялі Вы на ганку небакраю? 
 
Смуга тугі ў душы не растае.  
І новы ганак чуе крокі рання.  
Я дагару, пагаснуць дні мае,  
Ды не пагасне вогнішча кахання. 

* 
Як маладзік, я сірацеў.  
Высока зорыліся Шалі.  
Я Вашым ценем быць хацеў,  
А Вы мяне не заўважалі. 
 
Шлях да світання карацеў,  
Аблокі спёку жабравалі,  
Я Вашым смуткам быць хацеў,  
А Вы са смехам сябравалі. 
 
Як адзінокі птах, ляцеў,  
Лічыў, як вёрсты, небасхілы.  
Быць Вашым вестуном хацеў,  
А Вы не блаславілі крылы. 
 
Мой цень забрала засень дрэў  
Лісцё надзеі ападае.  
Як летні дзень, я пастарэў,  
А Вы, як радасць, маладая. 
 
* 
У поўным келіху віны  
Крычалі вочы захаплення.  
Мы ў ночы той былі адны  
Начлежнікамі летуцення. 
 
Чакаў у небе Валапас,  
Калі ў душу самота гляне.  
Лагоднасці вучыла нас  
Сляпая логіка кахання. 

Было нам добра на зямлі,  
Нібы за пазухай у Бога.  
Мы ведалі, што мы былі,  
І верылі, што будзем доўга. 
 
Гулі наіўнасці чмялі,  
Пяшчотай поўніліся соты.  
Віно цвярозае пілі  
За дыялектыку маркоты. 
 
* 
Зорка босая йшла па зямлі.  
Я хацеў ёй купіць чаравічкі.  
Толькі як згаварыцца, калі  
У яе незямныя прывычкі. 
 
Зорка босая йшла па расе,  
І сляды яе не астывалі.  
І вятры слугавалі красе.  
Халады ад яе адступалі. 
 
Зорка босая йшла нацянькі,  
Бо спазніцца баялася дужа.  
Дзе ступала, цвілі васількі,  
Дзе стаяла, ўсміхалася ружа. 
 
Зорка босая йшла ў тумане  
Кладкай зыбкай над хітрай вадою.  
Зорка босая йшла да мяне,  
Каб аднойчы назвацца Табою. 

* 
Вы зблыталі мяне са мной.  
Абраны Вамі ў гэтай зале  
Не столькі я, а болей той,  
Каго Вы некалі кахалі. 
 
Я Вашай нагадаў журбе,  
Што хвалі човен ашукалі.  
І нагадаў я сам сабе  
Таго, каго Вы не кахалі. 
 
Усё пад небам — варажба.  
Усіх прымае свет варожа,  
У кожнага свая журба.  
Мы іх і пазнаёмім, можа. 
 
Смяецца рэдка лёс-айчым.  
З чужой бяды ён кпіць ахвочы.  
А мы пяшчотна памаўчым —  
Няхай гавораць нашы вочы. 
 
* 
Прашу цябе вяльможна, развітанне,  
Не падганяй, шляхі не караці.  
Яшчэ не падрасло маё каханне,  
Яно яшчэ разгубіцца ў жыцці. 
 
Цябе баіцца першае спатканне.  
Яно здалёку да мяне прыйшло.  
Так зноў грахоў баіцца пакаянне,  
Баіцца цемры смелае святло. 

Малю цябе трывожна, развітанне,  
Туман начэй заўчасна не развей.  
Яшчэ мае малее дакаранне  
І не ахрып світальны салавей. 
 
Цябе баіцца першае маўчанне.  
Яно адно пра ўсё сказала мне.  
Так рук сваіх баіцца дакрананне,  
Баіцца дол, што хваля захлыне. 
 
Прашу цябе астрожна, развітанне,  
Як зваць маю самоту, не пытай.  
Прыйдзі тады, калі мяне не стане.  
І смутак мой са светам развітай. 
 
* 
Мне не хапае Вашай цішыні,  
Ў якой чуваць, як вейка ападае.  
Мне не хапае Вашай вышыні,  
З якой знікае знічка маладая. 
 
Як светла знічка кленчыла зямлі,  
Мы на яе набожна загадалі.  
Пакуль нябёсы нашымі былі,  
Маўчаць мне Вашы вочы загадалі. 
 
Мне ўпэўненасці Вашай не стае.  
Мне не хапае Вашага адчаю.  
Я забываю на гады свае  
І ва ўспамінаў смеласць пазычаю. 
 
Сваю нясмеласць некалі таіў 

І мроіў некім, гэта значыць Вамі. 
З крыніцы свойскай жаўрука паіў, 
Каб ён звінеў над спраўджанымі снамі. 
 
Мне не хапае Вас, і толькі Вас.  
Ручны жаўрук даўно жыве ў блакіце.  
А Вы мяне ці ўспомнілі хоць раз?  
Як не лістом, хоць рэхам адкажыце. 
 
* 
Я не хачу бянтэжыць Вас  
І Вашу турбаваць увагу.  
І Вамі ўражаны Пегас  
Далёка звёз маю адвагу. 
 
Асірацелае стокроць  
Маё жаданне засталося.  
Пегасу не надзець аброць,  
І не паклікаць: косю-косю... 
 
Пегас пасецца на лугах,  
Дзе круглы год мурог не вяне.  
З нас кожны пры сваіх багах,  
Ды ёсць над намі бог кахання. 
 
Вы не запомнілі мяне,  
Нібы вандроўніка крыніца.  
Аднойчы, недзе, ў нейкім сне  
Я Вам асмелюся прысніцца. 
 
Сну ўсё дазволена якраз.  
Сон непадлеглы злу і кпінам,  

У сне я патурбую Вас  
Забытым Вамі прыпамінам. 
 
* 
Мне светла сніцца Вашая каса  
Цямнейшая за поўнач на Купалле.  
Дзе Вы ступалі, свеціцца раса,  
Бур'ян сівее ў роспачным запале. 
 
Каса, як жарсці ўкрадзенай змяя,  
Абвіцца шчыра ля ахвяры можа.  
Ахвярай гэтаю зрабіўся я.  
Як суджана загінуць, лепей гожа. 
 
Вы ўмееце не толькі бур'яны  
Касіць пад корань жорстка і ласкава.  
Агорнуць мрою туманы маны.  
Нашэпча смутку позняя атава. 
 
Пакуль трывае высакосны час,  
Пакуль касу не запрыкмеціў іней,  
Пакуль краса адну шануе Вас,  
Касіце луг мілосці гаспадыняй! 
 
* 
Я не спяшаюся зіму сустрэць,  
Пакуль гасцюе лета ў сэрцах нашых,  
Пакуль шалее хмель у поўных чашах,  
Агню лагоды хочацца гарэць. 
 
Я Вас праводжу, як праводзяць ноч  
Сцямнелую ад жарсці і знямогі.  

Кілімы ўдзячнасці сцялю пад ногі,  
Шлю рэха радасці ісці наўзбоч. 
 
Як раніцу, я сустракаю Вас  
Ад суму адзічэлы і ўначэлы.  
Крылатага стральца сляпыя стрэлы  
Цаляюць у ратунак мой якраз. 
 
Баюся страціць Вас і пастарэць,  
Мая вясна і лета залатое.  
Мне варта жыць было хаця б за тое,  
Каб Вас, неразгаданую, сустрэць. 
 
* 
Вы мне жыццём і забыццём былі,  
І першым, і апошнім спадзяваннем.  
За Вамі я ішоў на край зямлі  
На выспу сноў, што звалася каханнем. 
 
За Вамі йшоў, і Вы мяне вялі  
Па сцежках роспачы і ўратавання.  
І я не ведаў, скончыцца калі  
З жаданымі пакутамі блуканне. 
 
Я адставаў, я Вас дагнаць хацеў,  
Нясмелы ў ранішніх сваіх намерах.  
Рака тугі цякла, і ўсё круцеў  
З агеньчыкам мальбы чаканы бераг. 
 
У шчырасць небыцця рака ўцячэ.  
Сябе саміх дагнаць не змогуць хвалі,  
Не ведаю, ці будзеце яшчэ,  

Ды дзякуй, што былі і што кахалі! 
 
* 
Мне б толькі не забыцца Вас забыць,  
Забыць і вочы Вашы, й рукі Вашы.  
І, перасмягламу, з глыбокай чашы  
Ваду зачараваную не піць. 
 
Прашу падданства Вашага даўно,  
А Вы, як суверэнная дзяржава,  
Мне адмаўляеце, але ласкава.  
Мой сподзеў грэе гэтае адно. 
 
Няўжо мой смутак Вас не закране?  
Няўжо спагада на мяне не гляне?  
Няйначай быць у космасе кахання  
Пылінкай дробнай давядзецца мне. 
 
Я на зіму змяняў сваю вясну.  
Жыву, пакуль мая журба жывая.  
І я на Вас забыцца забываю,  
І помню Вас, няўмольную, адну. 
 
* 
Я да цябе хачу ляцець, як снег,  
Але скажы, што будзе, як растану.  
Збянтэжыць можа твой спякотны смех  
Маю непрашаптаную пашану. 
 
Хачу імчаць на быстрым скакуне,  
Але скажы, дзе табуны начуюць,  
Я б вецер асядлаў, каб вёз мяне,  

Ды табуны вятроў мяне не чуюць. 
 
Хачу на чоўне да цябе плысці,  
Але скажы, калі ў ракі ймяніны.  
Лёд на вадзе, а берагам брысці  
Марудна прывыкаюць успаміны. 
 
* 
Сам лёс раскрыў над намі неба  
Па-змоўніцку, як парасон.  
Падзякаваць каму мне трэба,  
Што гэта ўсё было не сон. 
 
Хмурынка ростані растала.  
Быў вечар, як чаканы госць.  
І словы шчырыя шаптала  
Сама спадарыня мілосць. 
 
Грымеў далёка гром прарочы.  
І змрок, як закаханы, чах.  
І першага даверу вочы  
Пяшчотнелі ў тваіх вачах. 
 
Не толькі стома нас хістала.  
Нас заручала маладосць.  
Я помню словы, што шаптала  
Сама спадарыня мілосць. 
 
* 
Паядынак вачэй — паядынак вясёлы,  
Чым пяшчотнейшы ён, тым душы балючэй.  
Секундантамі ў тым паядынку анёлы.  

Пачынаецца ўсё з паядынку вачэй. 
 
Шал і выклік скрыжоўваюць смелыя шпагі,  
Жарсць маўчыць і чакае, чым скончыцца бой.  
Выкліку да канца не хапае адвагі.  
І па-рыцарску шал ахвяруе сабой. 
 
Паядынак вачэй ад самоты ўратуе  
І на катаргу рэўнасці лёгка сашле.  
Паядынак вачэй смуткам перабінтуе  
І святлом забыцця прысягне пры святле. 
 
Лес аднолькава горды і ў ласцы, і ў гневе,  
Толькі звоніць жаўрук утрапення званчэй.  
Пачынаўся яшчэ пры Адаме і Еве  
І не скончыцца ён, паядынак вачэй. 
 
* 
Як вечар, свечка светла дагарае,  
І мы чакаем, покуль дагарыць.  
Апошняя хвіліна дарагая  
Нам дазваляе ўсё дагаварыць. 
 
Нам дазваляе нашае расстанне  
Растацца сёння, ды не назаўжды.  
Смуга растане, смутак не растане.  
Чакаць нас будуць нашыя гады. 
 
І жыць мы будзем гэтымі гадамі,  
Што нас сустрэлі святам на зямлі.  
Ліст жоўты нам пра восень нагадае,  
Зялёны — пра вясну, ў якой былі. 

І вечар дагарыць, і ноч настане,  
Ды ўжо не наша ноч упершыню.  
Нясмелае, як першае каханне, спатканне,  
Світанне будзе слухаць цішыню... 
 
* 
Успомніце хоць раз таго забытага,  
Што незабытна помніць толькі Вас.  
Магчыма, і не ведаеце Вы таго,  
Што смех далёкай зоркі не пагас. 
 
Успомніце хоць раз свайго няпершага,  
Якому першай засталіся Вы.  
У радасць падарожжа не завершана.  
Расстанне ў неба ўзнеслі журавы. 
 
Успомніце хоць раз таго наіўнага,  
Што верыў Вам, што верыць і цяпер.  
Успомніце хоць раз таго парыўнага,  
Што парываўся ўкрасці Ваш давер. 
 
Успомніце хоць раз таго раўнівага,  
Што раўнаваў Вас да сябе самой.  
Успомніце хоць раз таго шчаслівага,  
Які навек заручаны з журбой. 
 
* 
Я ўсе сваё жыццё да Вас ішоў, 
Але здарожыўся на паўдарозе. 
І зараз у маркоце і трывозе 
Хацеў бы ў ранні шлях падацца зноў. 

Ды гэты шлях дачасна звечарэў, 
Ён іншых вёў, ён іншым быў кароткі. 
Святкуючы сваёй самоты ўгодкі, 
Мой цень туляўся ля бязгнёздых дрэў, 
 
А Вы не дачакаліся мяне,  
Бо пра мяне не ведалі нічога.  
Што Вам мая маркота і трывога,  
Бо пазнаёміўся я з Вамі ў сне. 
 
Мы не сустрэнемся, як астравы.  
Спагады зорка не ўзышла над намі.  
Не грэбуйце хаця маімі снамі.  
І ў сне хаця мне вернай будзьце Вы. 
 
* 
Зоркі нашыя ў небе без нас  
Пазнаёміліся выпадкова.  
Мы якраз на зямлі ў гэты час  
Прашапталі спрадвечнае слова. 
 
Зоркі нашыя ў небе без нас  
Шчырасцю незямной пакляліся.  
Мы якраз на зямлі ў гэты час  
Зазірнулі ў прадонныя высі. 
 
Зоркі нашыя ў небе без нас  
Весці нас па жыцці захацелі.  
Мы якраз на зямлі ў гэты час  
Думалі аб патайным вяселлі. 

Зоркі нашыя, толькі б не згас  
Позірк ваш і ў начы, і ў блакіце.  
І апошнюю сцежку для нас  
Велікодным святлом апавіце. 
 
* 
Вясновы дзень быў радасцю даўгі,  
Ды скарацеў, зрабіўшыся зімовым.  
Цяпер даўжэе ноч маёй тугі,  
Яна непадуладная замовам. 
 
Я разумею ноч, а мне яна  
Не паспрыяе, не паспагадае. 
Тады было святло, была вясна,  
Цяпер азябла цемра галадае. 
 
А ўсё таму, што Вас няма са мной.  
А Вы былі калісьці ці ніколі,  
Былі маёй зялёнаю вясной,  
Вясёлаю бярэзінкаю ў полі. 
 
Як той бяздумны вецер, я п'янеў,  
І быў зялёны я ў сваім наіве.  
Быў добры першы гром, і першы гнеў,  
І першы след на некранутай ніве. 
 
Штоноч даўжэе ноч маёй тугі,  
Радзей вясновае світанне сніцца.  
Звіняць майго адчаю ланцугі.  
Самота — беспрасветная цямніца. 

* 
А мы з табой, як човен з хваляю,  
Адзін другога даганяем,  
То набліжаемся, то далеем,  
Вітаемся за небакраем. 
 
То хваля лашчыцца, то юшыцца,  
А човен хвалю працінае.  
То завірушна неба рушыцца,  
То цешыць цішыня начная. 
 
Надвор'е на душы няціхае,  
Бо мы дасюль не разгадалі,  
Ці хвалю човен ускалыхвае,  
Ці човен стрымлівае хваля. 
 
Ад суму сохне, рассыхаецца  
На беразе самотны човен.  
І хваля ў роспачы кідаецца  
Ў вір галавой ад цёмных змовін... 
 
* 
Княгіня хараства! Я — верны Ваш халоп,  
Капрызаў Вашых неадступны лёкай.  
І колькі навальніц ні адгуло б,  
Мне не наблізіцца да Вас, далёкай. 
 
Я ведаю, што і не ведаеце Вы,  
Хто ў Вас адну нахабна закаханы,  
Хто толькі думкаю аб Вас жывы  
І на крыжы мілосці ўкрыжаваны. 

Вы долам, як нябёсамі, йдзяцё, 
Каб у прыгаечанай душы світала.  
І радуецца, як дзіцё, жыццё,  
Што на зямлю лагода завітала. 
 
Зірне на Вас — зарок забудзе мніх.  
Без Вас прыдворня уздыханцаў гіне. 
Дык ведайце, што першы сярод іх  
І Ваш халоп пакорнейшы, княгіня. 
 
* 
Чакаю Вас, абы паверыць цуду,  
Чакаю Вас, пакуль адчай не згас.  
Чакае вязень так свайго прысуду,  
Каб волю ўбачыць хоць апошні раз. 
 
Чакаю Вас, абы сябе праверыць,  
Ці доўга я без Вас магу пражыць.  
Так веташок праз аблачынаў нераць  
Трымценнем нерастрачаным дрыжыць. 
 
Чакаю Вас, абы даверыць сподзеў  
Пад восеньскія позіркі журбы.  
Так на сустрэчу праз імглу стагоддзяў  
Ляцелі нашай згоды галубы. 
 
Чакаю Вас, каб зверыць час імгненны  
З тым часам, што заручыць назаўжды,  
Настрой пануры так чакае змены,  
Чакае крыг халодны ўздых вады. 

* 
Спадарыня, дазвольце пачакаць,  
Пакуль на небе ўзыдуць зоркі ўночы.  
Дазвольце папрасіць і Вашы вочы  
Да ціхай згоды сцежку пашукаць. 
 
Спадарыня, мне сумна аднаму,  
Спадарыня, мне аднаму сцюдзёна.  
Пра Вас адну я думаю штодзённа,  
Марнею, а не ведаю чаму. 
 
Без Вас знямее жарсць мая цяпер,  
Як літары на стомленым граніце.  
Мяне з увагі Вашай не ганіце,  
За дзверы не прасіце мой давер. 
 
Спадарыня, дазвольце не маўчаць,  
Спадарыня, дазвольце запытацца,  
Ці можна ў Вас да раніцы застацца,  
Каб разам дзень наступны прывітаць. 
 
* 
Я прашуся ў парабкі да Вас,  
Гаспадыня зорнага палаца.  
Турбавацца, каб агонь не гас,—  
Незямная і зямная праца. 
 
Ваш палац — ён з мрой маіх аб Вас,  
І агонь — пасаг ад бліскавіцы.  
Блаславіла Мілавіца час,  
Каб палацу шчасцем засяліцца. 

Сподзеў любіць грэцца ля агню,  
Што з нябёс абнізіўся на долы.  
Навальніца ўчуе цішыню,  
Сам сябе суцешыць сум вясёлы. 
 
Здольны той жыццём рызыкаваць,  
Хто прыйшоў на свет, каб закахацца.  
Я прашуся ў Вас парабкаваць,  
Гаспадыня зорнага палаца... 
 
* 
Валадарыня варажбы,  
Гаспадыня майго палону,  
Я гатовы буду да скону  
Выканаць Ваш пагляд любы. 
 
Валадарыня ўсіх начэй,  
Гаспадыня майго бяссоння,  
Блытаю, дзе ўчора, дзе сёння,  
Ношу смутку нясу лягчэй. 
 
Шчодра мне мой зайздросціць лёс. 
Гнеў успыхлівы ціха стыне.  
Узаемнасці гаспадыня,  
Бачу Вас праз вясёлкі слёз. 
 
Валадарыня дзён маіх,  
Гаспадыня майго настрою,  
Сам сваю разбуру я Трою,  
Не шкадуючы сцен старых... 
 
1998—1999 

ЯСАЧКІ 
 
* 
Пачынаецца дарога з парога. 
Якую ні выбірай  — 
Усе дарогі вядуць да Бога. 
 
* 
У свята радні багата.  
Аблога — абранка нарога.  
Адплата — сужэнніца ката. 
 
* 
Мароз цвікі забівае без малатка.  
Дарога санная грэецца ў лесе.  
Змяняецца ўсмешка маладзіка. 
 
* 
У кожнай каметы свае прыкметы,  
У кожнай зоркі свае пагоркі.  
У кожнай карэты свае кюветы. 
 
* 
Хутка бяздомныя разумнеюць.  
Каты з сабакамі разам плачуць,  
Што людзі іх не разумеюць. 
 
* 
Гэты гром і ночы прысніцца.  
А пакуль у капытковым слядку  
Хай адстоіцца навальніца. 

* 
Змяя без джала не джаліцца,  
Змяніўшы кашулю апошнюю,  
Каму ён без джала жаліцца? 
 
* 
In ego — яго й Яга 
Ніяк не зрыне,  
Зламецца качарга. 
 
* 
Прачынаюся ў клопат  
Баліць галава 
Жыццё працягвае допыт. 
 
* 
Яшчэ шкадуе зярнят сяўніца. 
А белую шкарлупіну зімы 
Прадзюбнула ссінелая сініца. 
 
* 
Босыя на сенезе вароны. 
Хоць ты кожную ў валёнкі абуй. 
Аж самому ў ногі сцюдзёна. 
 
* 
Лілея на лісту, як на плыту. 
Здаецца, што нахабнаю рукою 
Касу ў вясёлкі зараз распляту. 

* 
У кожнага грахі свае, 
Душа за цела не адказвае. 
І нават вецер гнёзды ўе. 
 
* 
Сакавік хварсіць белакутаса. 
Хата маміна стаіць адна – 
Толькі пад прыглядам Валапаса. 
 
* 
Зямля бацкоўская радасцю прывячае. 
І ўбачыўшы, як пастарэла радня, 
Адчуеш, які ты стары – да адчаю. 
 
* 
Апошні страх заікнецца смехам. 
І ў поцьмах душы хварухнецца туга, 
Як леташняя трава пад снегам. 
 
* 
Ляцелі сычы з сычовін, 
Спяшаліся з сарачын сарокі, 
Вяртаўся з начовін човен. 
 
* 
Хлусня раскашуецца як гаспадыня 
У цёплай хаце ў шумлівых шаўках, 
А голая праўда на вуліцы стыне. 

* 
Ноч у скрыню сырую кладзе сваю хустку. 
Прачынаецца спалохліва раніца – 
Цені пацягваюцца да хрусту. 
 
* 
Туман вечарніцу кволіць у рукаве, 
Каштан высока трымае свечкі – 
Пярсцёнак згубіла вясна ў траве. 
 
* 
Цыбата ў забытай хаце 
Ісці па ўспамінах, 
Як басанож па гаці… 
 
* 
Змрок, як цень распяты кажана, 
Засаромеўся абнылакрылы. 
Густа дождж шуміць, як збажына. 
 
* 
Ліпень у прочкі збег.  
Заснулую ноч халодзіць  
Галодны сабачы смех. 
 
* 
А на небе ані пыліны,  
Чортаў профіль маладзіка  
Над зялёным крыжам яліны. 

* 
Ніткай трошкі таўсцейшай за гук  
Човен мой разам з возерам хоча  
Прывязаць да хмурынкі павук. 
 
* 
Дамінічка ўсё заўважае:  
Хутка зіма, а павінна паспець  
Падрасці бярэзінка маладая. 
 
* 
Позна прыйшоў я сказаць прабач.  
За сасной, недалёка ад мамы,  
Селіцца на магільніку свежы плач. 
 
* 
Галодны досвітак снедае рэхам, 
Пацягваючыся ў сне. 
Бяздомны сабака грэецца брэхам. 
 
* 
За пазуху поўня лезе. 
Журботна вачыма вясёлымі йсці  
Птушынай сцяжынай па снезе. 
* 
Усёдазволенасці двайніца,  
Ноч любіць цёмную глыбіню,  
Але зірнуць на сябе баіцца. 

* 
Ад сябе ўцякаеш малады.  
Потым даганяць сябе былога  
Не стае ні часу, ні хады. 
 
* 
Вечар здзівіцца дойлідству выйшаў  
Забудавала Вушачу вясна  
Белымі камяніцамі вішняў. 
 
* 
Ноч —  пасланая Богам ісціца.  
І пялёсткі сціснуў цюльпан,  
Быццам ксты свае, каб пераксціцца. 
 
* 
Гэта ўсцешыць і вока Прароку:  
Гронка бэзу, як грудка цнатлівая,  
Вырываецца з кофтачкі змроку. 
 
* 
Ваўку прысніцца, што няма стральцоў  
Бяссонніца зажмурылася марна.  
Ноч задзімае свечкі дзьмухаўцоў. 
 
* 
Я пачынаю баяцца вечара, 
Бо за вечарам следам прыйдзе яна, 
Мая апошняя ноч. І вечная. 
 
 



 439 

* 
А геніяльнасць — проста такое  
Незацуглянае самалюбства,  
Якое не знойдзе спакою. 
 
* 
Дажджу зялёнаму хочацца ліцца —  
Рассекла купчастую хмару лістоў  
Бярэзіны белая бліскавіца. 
 
* 
Нябёсы чуюць тугу калосся.  
Сягоння  — гэта ўзгаданае ўчора,  
Дзе ўсё, што мелася збыцца, збылося. 
 
* 
Настрой, як кот па дрэве, ўгору лезе.  
Вяртаюць першую зіму ў душу  
Аўтографы варон на чыстым снезе. 
 
* 
Маўчыць галінамі ў неба крона. 
У закаханых і ў глуханямых, 
Як змоўцы, вочы крычаць шалёна. 
 
* 
Жыццё – бажня, час – ручная кладзь. 
Душа звыкаць да крыўдаў пачынае, 
Але не звыкне крыўду дараваць. 

* 
З буграватага яйка шышкі сасновай  
Вылупілася ну якраз ельчанятка — суседзі  
Жывуць не толькі зялёнай размовай. 
 
* 
Стыне гарачага лета след.  
Зябкі, па-веснавому вясёлы  
З яблынь зімы аблятае цвет. 
 
* 
Голас хоча сцяць цесната. 
І сціняецца між зямлёй і небам 
Рэха круглае, як сірата. 
 
* 
Са снежнага зерня рунее белы спакой. 
І гэтак лагода нябесная блізка, 
Што льга далягляд палашчыць рукой. 
 
* 
Слова мае свой смак і пах.  
На губах успыхвае слова,  
Каб пагаснуць яму на губах. 
 
* 
Парыву жарсці не шкада.  
Яно й халодным пацалункам  
Працалавала лёд вада. 

* 
Толькі ў мамы 
Самы суровы дакор 
І пяшчотнейшы самы. 
 
* 
Трэба сад падразаць і бяліць.  
Вывіхнутая галінка — дачушка  
Дрэву, яшчэ жывому, баліць. 
 
* 
Пень стахлы і атожылак тугі —  
Жывая дыялектыка спрадвечча,  
Маўклівы сказ працягу і тугі. 
 
* 
І старац зношаны і маладзён, 
Ніхто і не падумае, што зрэшты 
Ён – саркафаг сваіх пражытых дзён. 
 
* 
У халадоў мяняецца аблічча. 
Сама ў сябе хаваецца зіма, 
Пакуль яе ручай не заказыча. 
 
* 
Скон – нечаканы й чаканы плён. 
Чалавек – гадзіннік, які не ведае, 
На колькі Ўсявышнім заведзены ён. 

* 
Цень недзе там у Туроўлі, у Цётчы, 
І агеньчыкамі заснежаных хутароў 
Дагараюць, старэюць, вочы… 
 
* 
Я цяпер, як апошні колас. 
З самых родных яшчэ засталіся 
Бацька Бог ды ад мамы Голас. 
 
1996-1998 

ЗМЕСТ 
 
ПАЭМЫ 
 

Трыпціх 
Бацьку 
Куліна 
Матчына хата 

Праз чараты штыкоў 
Вяртанне ў першы снег 
Лінія перамены дат 
Неба тваіх вачэй 
Блакада 
Смаргонская акадэмія. Наравістая паэма 
Самота паломніцтва. Лера-паэма 
Аблачына-самабранка. Бяседа багоў 
Удакладненні да асабовага лістка па ўліку 

партызанскіх атрадаў. Паэма смутку 
Буслова нарачонка. Паэма кону 
Трыкірый 
Ружанец 
Псалмы Давідавы 
Паэма-падарожніца 
Слова пра паход Ігаравы. Са старабеларускае 
мовы 
 
ВЕРШЫ 
 
Палыновыя санеты 
Шчымлівыя рамансы 
Ясачкі 

